
        
            
                
            
        

    
	Ф. ЗАЛЬТЕН

	 

	БЭЭМБИЙ

	(Ойн үлгэр)

	 

	Сургуулийн дунд насныханд зориулав.

	 

	“БНМАУ. Ардын боловсролын яамны хэвлэл” Улаанбаатар хотноо 1977 онд эрхлэн хэвлүүлсэн номыг

	Цогт охин тэнгэр сангийн захиалгаар Цагаан бамбарууш хэвлэлийн газарт 2020 онд цахим хэлбэрт хөрвүүлэв.

	ЦАХИМ НОМЫН САН: www.e-nom.mn

	 


Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

Орос хэлнээс орчуулсан Р. Аварзэд

	 


БЭЭМБИЙ

	(Ойн үлгэр)

	 

	Ойд байнга амьдардаг амьтад л зөвхөн мэддэг, нэгэн нууцхан бөглүү, битүү ширэнгэн дунд хөөрхий тэр амьтан ертөнцөд анх мэндэллээ. Дүрэлгэр бор нүд нь юм харж, дэлбэгэр зөөлхөн чих нь юу ч сонсож амжаагүй байсан хэр нь турьхан хөл дээрээ дайвалзанхан тэнцэж ядан байлаа. Даарч түүний нойтон арьс нь чацвалзан атиралдана. 

	— Яасан хөөрхөн жаал вэ? гээд шаазгай гайхан шагширлаа. Шаазгай шувуухай тэр дорхноо юм бүхнээ мартаад хажуухан талд нь байгаа мөчир дээр нь суугаад

	— Яасан хөөрхөн жаал вэ? гээд дахиад хэлэв. Хэн ч өөрт нь хариу дуугарахгүй байхад, шаазгай ер зэвүүцсэнгүй. 

	— Мөн гайхалтай яа! Ийм жаахан байж бас зогсож чадна аа. Бүр явдаг байх нь ээ? Би ч энэ яваа насандаа л ийм юм гэгчийг үзээгүй үнэндээ би ч өөрөө хэт залуу л даа. Үүрнээсээ... ниссээр ганцхан жил болж байгааг ч та лав мэддэг байлгүй дээ, тэр ч яах вэ. Энэ үнэхээр гайхууштай яа!

	Гэвч буга та нар бүгдээрээ гайхалтай, ер бус байдаг байлгүй дээ гэж би л хувьдаа бодож байна. Хэл л дээ та, наадах чинь гүйж чаддаг уу? Та хэлээч гэж шаазгай шулганана. 

	— Чадалгүй яах вэ! Та намайг уучлаарай тантай юм ярьж чадахаар үгүй л байна шүү ажил гэж зуун задгай... бас тэгээд миний бие базаахгүй байна гэж эх намуухан хариулав. 

	— За, за та санаа зоволтгүй надад ч гэсэн зав мав гэгч нь бас байхгүй. 

	Би ингэж гайхах гэж байдаг аа! Энэ явдал, шаазгай бидэнд болохоор, тийм төвөгтэй байдаг байх гэж дээ. Шаазгайны хүүхэд чинь өндгөө хагалж гарчхаад дөнгөж л улаан голтой амьтан байдаг юм. Хөөрхий тэд чинь өөрснөө өөрсдийнхөө төлөө юу ч хийж чаддаггүй юм байхгүй юу. Тэднийг яаж арчилж торддог гэж та бодож байна. Ангаахайнууд гэдэг чинь цаг ямагт хоол шаардана. Хоолыг нь олж өгөх, элдэв золгүй учралаас тэднийг хамгаалах гээд хэчнээн зовно гээ! Тэр бүхнийг хэлээд барах юм биш ээ. 

	Би худлаа ярилаа гэж үү? Та миний хэлснийг үнэмш л дээ. Тэдний өд сөд нь ургаад, шувууны дайтай нэг юм болохыг хүлээнэ гэдэг чинь тэвчээр хүрэх юм биш ээ! гэв. 

	— Уучлаарай, таны ярьсныг сонссонгүй гэж согоо хэллээ. 

	Шаазгай “тэнэг ч амьтад юм даа. Гайхалтай, ер бусын гэхдээ тэнэг амьтад юм даа” гэж бодсоор нисээд явчихлаа.

	 

	Согоо шаазгайн алга болсныг ч анзаарсангүй, дөнгөж төрсөн нярай үрээ угааж гарлаа. Хүүгийнхээ булбарай биеийг жаахан ч газар үлдээхгүйгээр их л нямбай, хичээнгүйгээр долооно. Ийнхүү долоох нь биеийг нь ариутгах цэвэрлэгээ, бүлээцүүлэх иллэг, энхрийлэх энэрэл болдог жамтай. 

	Хүү нь бага зэрэг дайвалзлаа. Эхийн дулаан хэл хамаг биеийг бүлээцтэл долооход газар дээр сөхрөн хэвтэж чив чимээгүй дугжирлаа. Түүний ув улаан, нов нойтон эмх замбараагүйхэн үс нь энд тэндээ цагаан, цагаан толботой ажээ. Нялх нялзрай тэр амьтан сульдуу маягтай чив чимээгүй нойрсоно. 

	Эргэн тойронд нь шид мод, долоогоно, өмх ховол шигүү ургажээ. Өндөр өндөр агч, царс, эвэр мод ширэнгийн дээгүүр асар шиг сүглийцгээнэ. Модны ёроолоор ойм саглайж, жимсгэнийн бут сагсайна. Цайвар саарал хөрсөн дээр аль хэдийний цэцэглэчихсэн нил цэцэг цэцэглэхийг ч завдаагүй байгаа гүзээлзгэнийн навч газартай наалдсан юм шиг харагдана. 

	Саяхан мандсан нарны гэрэл навчин дундуур нарийхан алтан утас шиг цацарна. Ой түмэн өнгийн авиагаар дүүрч, тэр аяараа хөгжин баяссан шуугианд автжээ. Энд тагтаа залхуугүйгээр гүүрэглэж, хөндий исгэрч, хөх бух час час хашхирч, задууль жиг жиг жиргэнэ. Энэ хөгжөөнтэй дуу авиаг бүгээхэйн заналхийлсэн тодхон хашхираан, гургуулын чахарсан гууглаа үе үе эвдэнэ. Шувуудын энэ шулганаан шуугианыг олзтойхон тоншуулын омогтойхон тоншилт хааяа л дараад авна. 

	Модны үзүүрээс тээр дээгүүр хэрээ хоолойгоо муухайгаар хяхтнуулан маргалдана. Хэрээний сөөнгөдүүхэн, чихэнд чийртэй энэ бавтнааг дарсаар ижлээ дуудсан шонхрын бахархсан дуу сэтгэлд таатай тодхон сонстоно. 

	Бяцхан ил1 чухам ямар шувууны дуу болохыг ч ялгахгүй хөг аяыг нь ч таньж аваагүй байлаа. Зогсоо зайгүй үргэлжилсэн, бие биеэсээ өрсөлдсөн ойн энэ ярианаас тэр ганц ч үг ойлгохгүй ажээ. Тэр ойн амьсгалж байгаа үнэр танарыг ч мэдрээгүй билээ. Тэр гагцхүү өөрийгөө угааж, бүлээцүүлж, үнсэж, үсийг нь нэвтлэн ирж байгаа эелдэг, зөөлөн түлхэлтийг л мэдэрнэ. Энэ зөөлхөн сайхан үнэр ханхалсан эхийнхээ бүлээн бие рүү биеэрээ улам наалдаж эв дүй муутайхан шиг өлбөлзөн тэмтэчсээр эхийн хөх хэмээх тэрхүү, халуун амийг тэтгэгч шидэт зүйлийг олж амлав. 

	Хүүгээ ангир шар уургаа хөхөж байх үед, эх нь «Бээмбий» гэж намуухан шивгэнэв. Толгойгоо өөд нь өргөж, чихээ соотгонуулж хамраа сэртгэнүүлэн үнэртлээ. Дараа нь тайвширсан, аз жаргалтай эх согоо өөрийнхөө хүүг үнсээд:

	— Бээмбий, миний бяцхан Бээмбий гэлээ. 

	Зуны эхэн сард агаар тогтуун намуухан том том мод номин цэнхэр тэнгэр өөд гараа алдлан зогссон юм шиг мөчрөө сэрийлгээд ганхаж найгахгүй сүглийнэ. Хурц нар өгөөмөр элчээрээ тэднийг харамгүйгээр ээнэ. 

	Зээглэх бутыг цагаан, улаан шар цэцэг бүрхжээ. Зүлгэн дунд өнгө өнгийн цэцэг алаглана. Баргар гүн ойд өнгийн цэцэг ургаснаас хойш гэрэл гэгээ ч орсон юм шиг үзэмж жавхаатай болжээ. 

	Ойн дунд дөнгөж ургаж байгаа навч, цэцэг, нялх ногоо чийглэг газрын анхилуун үнэр сэнгэнэнэ. Ойн олон аялгуут шуугиан улам ч тодорч, зөгийн дүнгэнэх, хэдгэнийн хүнгэнэх, үхэр хэдгэнэ намуухан ээрч ойн найрал хөгжимд ая нэмэрлэнэ. Энэ бол Бээмбийн бага насны анхны нь үе байлаа... 

	 

	Бээмбий ээжийгээ дагаад торлог дундуур мурилзсан нарийн зөргөөр алхална. Энэ бол ёстой л сайхан аялал байлаа. 

	Шигүү ургасан навч, зам тавьж ярагдаад, хоёр бөөрийг нь зөөлхөн илээд үлдэнэ. Гарч болохооргүй юм шиг өөрт нь санагдсан саад түүнийг дөнгөж л хүрмэгц аяндаа алга болох тул тэр цаашаа тайван алхлав. Тоолж барахааргүй олон зөрөг ойг тэр аяар нь хэрж гүйцжээ. Ээж нь тэдгээр зөргийг цөмийг андахгүй. Туулж болохооргүй далан хальсны том ногоон бут тэдний замыг хөндөлсөн хаахад Бээмбий зогтустал эх нь тэрхэн дороо нэвтэрч гарах газрыг оллоо. 

	Бээмбий ам хуурай явахгүй элдэв зүйлийг асууж шалгаах нь түүнд таатай санагдана. Асуулт асууж, ээжийнхээ хариуг сонсох шиг сайхан юм түүний хувьд байхгүй юм шиг санагдана. Асуух юм алхам тутамд гарч ирээд байгаа юм чинь асуулгүй яах вэ дээ гэж Бээмбий бодно. 

	Тэр өөрийнхөө сониуч зандаа хөөрнө. Ялангуяа, ээжийгээ юу хэлэх бол гээд тэвчин ядан хүлээж байх үеийн сэтгэл ямар сайхан байдаг гээ. Яах вэ дээ, бүгдийг нь ойлгохгүй байвал байг. Гэвч энэ маань ээжээсээ бас ахиад асуух юм нэмэгдлээ гэсэн үг шүү дээ. Энэ ч бас л сайхан зүйл. Хааяа зарим нэгэн юмыг ээж нь зориуд гүйцэд хэлж өгөхгүй байх шиг түүнд санагдана. Амьдралын танигдаагүй нууцыг тайлж явах, энэ ертөнцийн сүр жавхаа, хязгааргүйгээс бага ч гэсэн сүрдэсхийж гайхаж явах гэдэг бас л сайхан зүйл. 

	— Энэ жим хэний юм бэ? гэж ээжээсээ асуулаа. 

	— Биднийх ээ гэж эх нь хариуллаа. 

	— Таных, минийх юм уу гэж Бээмбий асуув. 

	— Тийм ээ. 

	— Бид хоёрынх юм уу?

	— Тийм. 

	— Зөвхөн л бид хоёрынх юм уу?

	— Үгүй ээ, буга биднийх байхгүй юу гэж эх нь хариулав. 

	— Буга гэдэг чинь юу юм бэ? гэж Бээмбий инээн асуулаа, 

	Эх нь хүү рүүгээ харж бас инээмсэглэснээ

	— Чи ч буга, би ч буга бид хоёулаа буга, ойлгов уу?

	Бээмбий инээсэндээ тонгочин оодгонов. 

	— Ойлгосон, ойлгосон! Би чинь бяцхан буга. Та бол том буга байх нь ээ? тийм биз дээ гэв. 

	— Ээж нь толгойгоо дохилоо. 

	— Та бид хоёроос өөр буга байдаг юм уу? гэж Бээмбий их л догь байдалтай асуулаа. 

	— Байлгүй яах вэ, зөндөө, зөндөө буга байдаг юм аа гэж эх нь хариуллаа. 

	— Тэд нар чинь хаана байдаг юм бэ?

	— Энд... хаа сайгүй бий. 

	— Би ганцыг нь ч үзээгүй шүү дээ. 

	— Гайгүй ээ, миний хүү үзнэ ээ. 

	— Хэзээ тэр вэ? гэж Бээмбий оодгонож гүйхээ больж сониучилж асуулаа. 

	— Мөдхөөн гэж эх нь тайван хэлээд цаашаа явлаа. 

	— Бээмбий ээжийнхээ хойноос дагалаа. «Мөдхөөн» гэдэг нь юу гэсэн үг юм бол гэж бодсоор дуугүй л байлаа. «Мөдхөөн» гэдэг нь лав л «одоо» биш болох нь илт байна. «Сүүлд» л юм байлгүй «Сүүлд» гэдэг чинь бас «Мөдхөөн» биш байж болно биз дээ. 

	Гэнэт л тэр

	— Энэ жимийг хэн эхэлж гаргасан юм бэ? гэж асуулаа. 

	— Бид ээ гэж эх нь хариуллаа. 

	Бээмбий гайхсан байдалтай харснаа

	— Бид гэдэг чинь, та бид хоёр юм уу?

	— Ээ дээ, буга бид л байхгүй юу.

	— Ямар бугууд гэж Бээмбий асуулаа. 

	— Бид бүгдээрээ гаргасан зам даа гэж эх нь хариуллаа. 

	Тэд улам цаашилж явав. Бээмбий баяр баясгалантай байлаа. Замаасаа хажуу тийшээ гарч зоригтойгоор дэгдэн гүйж, тэрхэн дороо эх рүүгээ эргэж ирнэ. 

	Гэнэт зүлгэн дотор ямар нэг юм шажигнаж хөдөлжээ. Оймын навч хөдлөөд нэг амьтан нарийн дорой дуугаар өрөвдмөөр хашхирснаа чив чимээгүй болж, харагдахгүйгээр гүйж яваа амьтны хөлд хөдөлсөн ургамлын иш, навч сэрвэгэнэн ганхана. 

	— Өө энэ чинь өмхий хүрэн л хулганачилж явж л дээ. Хажуугаар нь шур хийж өнгөрөөд, тэднийг нэлээн харж байснаа... олзоо зооглож гарав аа. 

	— Юу болж байгаа юм бэ? гээд Бээмбий их л сандрангуй асуув. 

	— Юу ч болоогүй шүү дээ гэж эх нь хэлэв. 

	— Яалаа гэж дээ, би сая харлаа шүү дээ гээд Бээмбий бэмбэгэнэн чичирнэ. 

	— Хурай, хурай өмхий хүрэн золиг л оготно алж байхгүй юу гэснээ. Битгий ай миний хүү гэж дахин хэлэв. Гэвч Бээмбий маш их сүрдэж, түүний зүрх хачин шимширч өрөвдөх сэтгэл төржээ. 

	Хөөрхий тэр үг ч дуугарч чадахгүй байж байж нэлээн удсан хойно:

	— Яах гэж оготныг тэр алж байгаа юм бэ? гэв. 

	— Яах гэж ий?.. гэж эх нь түгдэрснээ за шалавхан явъя! гээд гэнэтхэн ямарваа нэг юм санаанд нь оров бололтой хэлэв. 

	Эх нь цаашаа их л түргэн түргэн алхлахад нь Бээмбий ээжээсээ хоцрохгүйн тулд их л чармайж гүйж явлаа. Байгаа чадлаараа Бээмбий гүйж, харин ээж нь түүний асуултыг бүр мартчихсан юм шиг юу ч ярихгүй л байв.

	Тэр хоёр хурдаа багасгаж ердийн байдлаар алхалж явах үед Бээмбий их гомдолтой байдлаар:

	— Бид сүүлд өөрснөө оготно алах юм уу гэж асуухад

	— Үгүй гэж эх нь хариулав.

	— Хэзээ ч алахгүй юм уу?

	— Хэзээ ч алахгүй.

	— Яагаад тэр вэ? гээд тайвширсан байдалтай асуув.

	— Яагаад гэвэл бид ямар ч амьтныг хэзээ ч алж байгаагүй юм шүү дээ гэж эх нь ердийн байдлаар хэллээ.

	Тэр хоёрыг зулзаган ховол модны хажуугаар гарч явтал нь дээр нь хэрцгий хахир дуу гарлаа. Ээж нь тайван хэвээрээ алхална. Гагцхүү Бээмбий юм болгоныг сониучлан үзэж, саатан саатан явна. Төө тэр дээр мөчирт байгаа саглайсан үүрэн дунд хоёр харцага хэрэлдэж байв.

	— Муу новш чи эндээс зайлаач гэж нэг нь хашхирна.

	— Бүү солиор мангуу минь чам шиг юмыг олныг үзсэн гэж нөгөө нь хариулна.

	— Миний үүрнээс чи зайлаач ээ! Дээрэмчин! Би чиний наад муу бөндгөрийг чинь таслаад хаячихна шүү! Ямар өөдгүй амьтан бэ? Ёстой нэг дүүрсэн эд шүү гэж эхнийх нь хэллээ...

	Нөгөөх нь модны дор зогсож байсан Бээмбийг хараад доод талынхаа мөчир дээр суугаад

	— Чи муу, юугаа харсан юм бэ? эндээс зайл гэж гуугчив.

	Бээмбий хар хурдаараа зугтан ээжийгээ гүйцэж аваад мөрөөр нь дагаж яваандаа тайвшрав. Ээж нь хүүгээ түр ч гэсэн хоцорсныг мэдсэнээ тоогоогүй юм шиг явна. Бээмбий жаахан байж байснаа

	— Өөдгүй амьтан гэж юу байдаг юм бэ? гэж яриа өдөхөд

	— Ээж нь мэдэхгүй л дээ гэж эх нь хариулав.

	Бээмбий жаахан юм бодож байснаа бас дахиад л

	— Ээж ээ, саяын хоёр яагаад бие биедээ уурласан юм бэ?..

	— Хоолоо булаалцалдаад тэр байхгүй юу. Буга бид хоолоо булаацалдаж хэрэлддэг үү? Үгүй гэж эх нь хариулав.

	— Яагаад хэрэлддэггүй юм бэ?

	— Бидэнд чинь хоол хүрэлцээтэй байдаг болоод тэр байхгүй юү!

	Гэлээ ч Бээмбий өөр өөр юм мэдэж авахаар хүсэл төрж

	— Ээж ээ...

	— Юу гээ вэ, миний хүү!

	— Буга бид чинь бие биедээ ерөөсөө уурладаггүй юм уу!

	— Тийм ээ, миний хүү, буга бид чинь ерөөсөө уурладаггүй юм.

	Тэд цаашаа явж байтал гэнэт тэдний урд талд гэрэл гэгээ цацраад нүд гялбуулсан ан засвар харагдлаа. Чухамхүү энд л зам хөндөлссөн бут сөөг байхгүй болж дагаж явсан зөрөг л замхарч алга болжээ. Ахиад л хэдхэн алхахад тэдний урд талд нарны гэрэл туссан уудам талбай цэлийж харагдав.

	Бээмбий тийшээ гүйж орох гэтэл эх нь хөдлөх ч үгүй зогсож байлаа.

	— Энэ чинь юу юм бэ? гэж ертөнцийн шинэ сайхан зүйлд биширч тэвчээр алдан бахархан ээжээсээ асуухад нь:

	— Ойн цоорхой гэж эх нь хариулав.

	— Ойн цоорхой гэж юу юм бэ?

	— Гайгүй юу байдгийг одоохон чи өөрөө үзнэ гэж эх нь их л уцаарлангуй хэлэв.

	Нэг л юмыг анхаараад л байх шиг юмнаас эмээгээд ч байгаа юм шиг болжээ. Толгойгоо гилжийлгэж юу ч юм бэ дээ маш анхааралтай анирдаж байснаа хамраараа агаар гүн амьсгалж үнэртэж эхэллээ. Тэгж тэгж эцэст нь нам гүм байна даа гэж хэлэв.

	Бээмбий урагшаа харайтал, эх нь замыг нь хөндөлсөн хааж

	— Намайг дуудахыг хүлээж бай гэхэд Бээмбий дуулгавартай зогслоо.

	— Уухайс даа гээд эх нь магтсанаа одоо чи сайн сонсож ав гэлээ. Бээмбий ээжийнхээ догдолсон дуунд ямар нэг нууц юм агуулагдан байгааг таалаа. Тэгээд хамаг анхаарлаа ээжийнхээ ярих зүйлд хандуулжээ.

	— Ойн цоорхой руу орно оо гэдэг тийм ч хамаагүй юм биш шүү. Бэрх аюултай ажил шүү дээ.

	Яагаад тэр билээ гэж битгий асуу, чи өөрөө хэзээ ч юм мэдэх болно. Миний хэлэх юмыг сайн тогтоож ав. Чадна биз дээ? гэхэд

	— Тэгнэ ээ гэж Бээмбий хариуллаа.

	— За тэгвэл эхлээд би ганцаараа ийшээ гарна. Чи эндээ үлдээд надаас нүд салгалгүй сайн харж бай. Хэрвээ би наашаа буцаад гүйвэл чи өөрөө зугтаад гүйгээрэй аль болохоор хурдан гүйдэг юм шүү. Би өөрөө чамайг гүйцээд очно гэлээ. Эх нь юуг ч юм бодож бодож чимээгүй баахан зогссоноо цаанаа нэг л жигтэйхэн өрөвдөлтэйгөөр:

	— Яалаа ч гэсэн гүйгээрэй, хамаг чадлаараа зугтаарай, надад хэрвээ ямар нэг юм тохиолдсон ч зугтаарай! Хэрвээ намайг унаж ойчиж байхыг харлаа ч... тоох хэрэггүй шүү. Чи юу ч сонссон юу ч харсан эндээс л зугтаарай. Шуудхан л зугтаарай. Чадна биз дээ гэхэд нь

	— Чадна гэж Бээмбий бүр ч чимээгүй хэллээ. 

	Эх нь ингэж чухалчилж ярьж байхад ч арга байж уу даа.

	— Чи намайг дуудахаар, ийш тийш хэрэгтэй хэрэггүй юм харалгүйхэн шиг элдвийн юм асуулгүйхэн шиг удаад эргэлзээд байлгүйхэн шиг над руу хар хурдаараа салхи шиг шуугиад л очоорой! Үүнийг тогтоож ав, хэрвээ би гүйвэл балар ойд орон ортлоо зогсолгүй миний хойноос гүйгээрэй. Чи мартахгүй биз?

	— Үгүй гэж Бээмбий гунигтайхан хариулав.

	— За одоо би тийшээ явлаа шүү гээд эх нь цаашаа хөдөллөө.

	Согоо хөлөө дээр өргөж гэтэн гэтсээр явахад Бээмбий ээжээсээ огтхон ч хараагаа салгасангүй түүний сэтгэлд ямар нэгэн ер бусын сонирхол, аймшиг хүлээлт холилдож орхижээ. Ээжийгээ юм аниртаж байхыг ч харлаа. Ээжийгээ биеэ барьж цэнээтэй явахыг хараад өөрөө хэзээ л бол хэзээ ухас гээд зугтчихад бэлэн болчихсон байв. Ээж нь хүзүүгээ урагш нь сунгаад, сайн харж аваад л

	— Нааш ир! хэмээн хашхирчээ.

	Бээмбий ухасхийн харайлаа. Шидэт хүчинд автсан том баяр хөөр нь айж байсныг мартууллаа. Гүн ойд байхдаа дээгүүр нь асарласан ногоон навчийг л зөвхөн үзэж хааяа нэг навчны чөлөөгөөр тэнгэрийн өчүүхэн хэсгийг хардаг байжээ. Харин одоо хязгааргүй уудам тэнгэрийн мандлыг тэр аяар нь харж аваад “Яагаад энэ вэ?” гэдгийг нь асуулгүйгээр өөрийнхөө завшаантайгаа ойлголоо. Нар гэдэг чинь модны иш навчин дээр тусдаг өнөө нэг өргөн гэрэл гэж тэр боддог байж билээ. Тэгэх нь ээ, нар маань нүд гялбатал гийгээд гэрэл дулаанаа харамгүй соёрхогч гайхамшигтай, эз дийлэмтгий нэгэн зүйл нүдийг нь анилдуулж, бие цогцсыг нь нозооруулна.

	Бээмбий тэнхээ алдан согтуурч мансуурч гүйцжээ. Зогсож байсан газраа хоёр, гурав, дөрөв, тав, зургаа... арав удаа үсэрч тонгочлоо.

	Үсэрье гэж санаагүй байсан хэр нь тэр шүү. Үнэндээ ч тонгочсон гэхээргүй харин түүнийг агаарт юу ч юм шидээд байх шиг санагджээ. Түүний турьхан үе мөчүүд нь хөвчирч ойн цоорхойгоос сэвэлзэн ирж байгаа сайхан амт, үнэртэй агаарыг цээж дүүрэн гүн амьсгална.

	Арга ч үгүй юм уу даа. Бээмбий бол нэг ёсондоо нялх л хүүхэд шүү дээ. Хөөрхий тэр хэрвээ хүний нялх үр байсан сан бол, лавтайяа аз жаргалтайгаа зарлан ямар чанга хашхирах сан бол. Гэвч тэр бол бугын ил шүү дээ. Бугын ил ямар хүн төрөлхтөн шиг баярласныгаа илэрхийлэх биш дээ. Бээмбий өөрөө өөрийнхөөрөө баярлаж байгаа нь энэ дээ.

	Эх нь түүний турь муутайхан, инээд хүрмээр харайхыг хараад бүгдийг ойлгов. Бээмбий амьдарч үзэж байгаа ахархан хугацаанд ойн битүү бөглүү газарт дасаж, зөвхөн бугын нарийн жимийг мэдэж, ийм цэлгэр газар байдаг, түүнийг яаж ашигладгийг ч үзээгүй юм чинь дээ арга ч үгүй дээ гэж бодно.

	Тэр толгойгоо тонгойлгож, цаашаа хурдлан гүйлээ. Бээмбий инээж хормын дараа ээжийнхээ хойноос элдэж гарахад өндөр өвсний тодхон шаржигнаан Бээмбийг сүрдүүлэв. Тэр яахаа ч мэдэхгүй зогслоо. Мөн л тэгж өвс шажигнуулсаар хол хол харайсаар түүн рүү эх нь ойртон ирээд, инээд алдан тонгойгоод

	— За чи намайг эрж олоорой! гэж хэлээд доорхноо алга болов. Бээмбий учрыг олохоо болив. Энэ чинь юу болж байна? Ээж хааш алга болов? Гэтэл ээж нь дахин гарч ирээд дэргэдүүр нь хурдлан өнгөрөхдөө хошуугаараа шүргэн

	— За намайг гүйцэж аваарай! гэж хашхирав. Бээмбий ээжийнхээ хойноос ухас хийжээ. Хоёр, гурав алхаад л... алхаад ч гэж дээ бие нь хөнгөрөөд агаарт дүүлж явлаа.

	Газар дээгүүр дэгдэн дүүлснээ мэдэрч хагартлаа баярлах ажээ. Дөнгөж л газар хүрэх шиг болоход нь өөд нь шидэх шиг болоод дахиад өндөр ургасан өвс ногоо зөөлхөн эелдэг ч юм шиг, эсвэл хурдаараа дүүлж яваа түүний биеийг торгомсог юмаар ороолгоод ч авах шиг түүний чихний нь хажуухнаар савлан найгана. Тэр зорьсон чиг, зорилгогүйгээр тал тал тийшээ ухасхийж хурдлаад хэсэг гүйж байснаа дараа нь өөрийг нь зүггүйтүүлсэн энэ таатай явдалдаа урамшиж ээжийгээ тойроод гүйв. Эх нь амьсгаа ч бараг авалгүй хүүгээ ажиглан зогсоно.

	Бээмбий чадал мэдэн гүйлээ. Гэвч тэгж удаан гүйж чадсангүй хөлөө дээр дээр өргөсөөр их л намбатай алхлан тэр эх рүүгээ ойртон ирээд, баярласандаа нулимс цэлэлзсэн нүдээрээ эхийнхээ нүд рүү ширтэв. Одоо тэр хоёр бөөрөө нийлүүлэн яаралгүйхэн тайван зугаалж явна.

	Бээмбий өөрөө уудам газар, нар, тэнгэр гэж юу байдгийг шал өөрөөр ойлгож байжээ. Нуруугаа ээлгэн хялбархан чөлөөтэй амьсгалж хамаагүй чөлөөтэй хөдөлгөөнд баяр хөөр боловч, богинохон хугацааны дотор юм харж чадахгүй гялбаж байсан түүний нүд тэнгэрийн номин цэнхэр өнгийг таньдаг боллоо. Одоогоос эхэлж тэр үзсэн бүхнээ ухаарч байгаадаа ихэд хангалуун явах ажээ. Юм бүхнийг биширсэн сониуч түүний харцанд ойн цоорхойн шинэ шинэ гайхамшиг алхам бүрд тааралдана. Энд ойн гүнд байдаг шиг бүгж нуугдах газар огтхон ч байхгүй. Хаана ч гэсэн том ургамал нь байтугай хамгийн жижиг өвс хүртэл харагдаж энэ гайхалтай сайхан ногоон талбайд цагаан, улаан, ягаан цэцэг, алтан өнгөт цэцэг энд тэндгүй ургажээ.

	— Ээж ээ хараач! цэцэг нисэж явна гэж Бээмбий чангаар хэлэхэд

	— Энэ чинь цэцэг биш ээ. Эрвээхэй байхгүй юу гэж эх нь хариулав.

	Эргэлдэн нисэж байгаад ургамал дээр нэг сууснаа дахиад нисэн хөөрч байгаа эрээн цоохор эрвээхэйг Бээмбий гайхан харна. Ийм өдий төдий эрвээхэй ойн цоорхой дээгүүр нисэж явааг гайхан ширтсээр санаандаа таарсан цэцгэн дээгүүр намуухнаар доошлон буухыг Бээмбий ажиж мэдэв. Нээрэн ч эрвээхэй өөрийнхөө хаашаа ч явдаггүй уйтгартай ишээсээ салж жаахан бүжиглээд авъя гээд нисэцгээж байгаа цэцгүүд юм уу гэж андуурахаар ажээ. Бас эрвээхэй гэдэг чинь наран дээрээс бууж ирж яваа цэцэг шиг ч санагдана. Тэнгэрээс бууж ирсэн энэ амьтад суучихаар аятайхан газраа олж авах гээд уйгагүй эрээд ч байгаа юм шиг харагдана. Гэтэл хамгийн сайхан иш бүр дээр цэцэг унаад эзэлчихсэн болохоор, өөдтэй ч газар тэдэнд олдохгүй тул хичээнгүй эрлээ үргэлжлүүлэхээс өөр аргагүй санагдана.

	Эрвээхийг ойрхноос очиж харах юм сан гэсэн хүсэл Бээмбийд төрлөө. Адаглаад ганцхан эрвээхэй яаж нисэж байгааг алдахгүйхэн шиг хараад байх юм сан гэтэл цаадах нь түргэн эрвэлзэн нисээд тэр дорхноо толгой нь эргэжээ.

	Доошоо газар луу хартал нь өвс шиг жижигхэн биетэй ногоон өнгийн үй түмэн шаламгай амьтан түүний гишгэсэн газар болгоноос үсчиж байв.

	Өөрсдийнхөө байгааг тэд нүд ирмэхийн зуур мэдэгдээд тал тал тийш борооны усны жижиг дуслууд шиг үсчээд газрын ногоон өнгөнд далдлагдан нуугдана.

	— Ээж ээ энэ чинь юу юм бэ? гэж Бээмбий асуув.

	— Наадуул чинь үү, юу эс мундах вэ дээ гэж эх нь хариулав.

	— Үгүй ээж ээ үүнийг хар л даа өвс мөртөө харайгаад байна шүү дээ. Ямар мундаг өндөр харайдаг юм бэ? гэж Бээмбий чангаар хэллээ.

	— Юуны чинь өвс гэж энэ чинь ёстой дэвхрэг гэдэг амьтан л байна гэж эх нь хариулав.

	— Эд яах гэж ингэж харайж үсрээд байгаа юм бэ? гэж Бээмбий гайхан асуув.

	— Бид эднийг чинь өөрснөө айлгаж үргээчихлээ шүү дээ.

	— Өө гээд Бээмбий цагаан цэцгэн дээр сууж байсан дэвхрэг рүү эргэж очоод, Өө! бид та нарт муу юм хийгээгүй байна шүү дээ биднээс дэмий айцгаах юм гэж Бээмбий их л эелдгээр хэлэв.

	— Би тийм аймхай амьтан биш ээ. Би эхэндээ жаахан санамсаргүй байсандаа цочсон юм. Би авгайтайгаа юм ярьж байтал гэж хяхтнасан дуугаар дэвхрэг хариуллаа.

	— Та намайг уучлаарай бид та нарыг түйвээчихсэн юм байна л даа гэж Бээмбий гэмшингүй хэллээ.

	— За яах вэ, яах вэ та нар юм байна яах вэ. Хэн ямар амьтан ойртож ирж явааг нь урьдчилаад ямар мэдэж болох биш дээ. Байнга анхааралтай байх хэрэгтэй болдог юм гэж дэвхрэг хяхтнав.

	— Би амьдралдаа анх удаагаа ойн цоорхойд ирж байгаа юм шүү дээ. Миний ээж ч гэсэн гээд Бээмбий итгэсэн байдалтай ярина. Дэвхрэг аягүйцсэн байдалтай толгойгоо гилжийлгэж, хөмсөг зангидаад, хяхтнасан дуугаар л:

	— Та нарын яасан нь бидэнд пад алга. Дэмий яриа сонсож суух зав надад алга. Авгай маань хүлээж байгаа Хоп гээд алга болов.

	Хоп! хэмээн Бээмбий давтаад, дэвхрэгийн мундаг харайсныг гайхан гайхсаар үлдэв. Тэр ээж рүүгээ гүйж ирээд л

	— Саяныхтай ярилцаад ирлээ. Та мэдсэн үү гэхэд

	— Хэнтэй тэр вэ?

	— Дэвхрэгтэй л байхгүй юу. Мэндтэй устай мундаг юм аа. Тэр надад сайхан санагдлаа. Өөрөө ийм ногоон өнгөтэй мөртөө гэв гэнэтхэн хамгийн нимгэн навчнаас тунгалаг, тув тунгалагхан болчихсоон.

	— Тэр чинь далавч нь байхгүй юу далавчаа дэлгэсэн нь тэр дээ гэж эх нь хэллээ.

	— Тийм үү. Тэр ёстой томоотой шинжтэй царайг нь харахад лав юм их боддог байх аа. Маш эелдэгхэн зантай. Яаж тэгж харайж чаддаг юм бэ? Тэгж харайх лав хэцүү байх аа. Хоп гээд доорхноо алга болчихсоон гээд Бээмбий яриагаа үргэлжлүүлнэ. 

	Тэр хоёр цаашаа явлаа. Дэвхрэгтэй ярьсан яриа нь Бээмбийгийн сэтгэлийг догдлуулж, түүнийг ядраалаа. Тэр урьд өмнө нь хэзээ ч хэнтэй ч ингэж ярилцаж байгаагүй юм чинь арга ч үгүй юм даа. Тэр гагцхүү хүч жаахан сэлбэж авах болжээ гэдгийгээ мэдэж ээж рүүгээ дөхлөө. Хөхөө хөхөж цадчихаад залхуу нь ч хүрэх шиг нозоорч ерөнхий байдгаараа тайван зогсож байгаад бөөгнөрч налсан өвсөн дээр үл хөдлөх нэгэн цайвар цэцэг байхыг тэр олж харжээ. Үгүй энэ чинь цэцэг биш, энэ маань ахиад л эрвээхэй шив дээ. Бээмбий түүн рүү гэтэж дөхөв.

	Эрээн эрвээхэй ургамлын нэгэн иш дээр залхуутайгаар зүүгдэж далавчаа ганц нэгхэн хөдөлгөнө.

	— Та ингээд сууж байхгүй юу гайгүй шүү дээ гэж Бээмбий гуйлаа.

	— Би яахлаараа суух ёстой болж байна вэ? Би чинь эрвээхэй шүү дээ! гэж эрвээхэй гайхсан байдалтай хариулав.

	— Гайгүй л дээ. Та түр зуурхан суугаад байж бай л даа. Би таныг ойрхноос харж авах гэсэн юм. Та тус болооч! гэж Бээмбий эрвээхэйг царайчлан гуйв.

	— Та үнэхээр тэгж гуйж байгаа юм бол бололгүй яах вэ. Гагцхүү удахгүй шүү гэж цагаан эрвээхэй хүлцэнгүйгээр хэллээ.

	— Та яасан сайхан юм бэ? Та цэцэг шиг сайхан юм аа гэж Бээмбий бахархаж ярив.

	— Юу? Юуны чинь цэцэг. Бид өөрснөө өөрсдийгөө цэцэгсээс сайхан гэж ярьдаг юм гэлээ.

	Бээмбий ичээгүйгээрээ ичлээ.

	— Аргагүй шүү дээ... хамаагүй гоё юм чинь, уучлаарай та.. би шал өөр юм хэлэх гэснээ... гээд түүнийг бувтнаж байхад

	— Таны юу гэж ярих байсан надад ерөөсөө падгүй хэрэг гээд эрвээхэй түүний яриаг таслав. Эрвээхэй өөрийн турьгүй биеэ атиралдуулж сахлаа маягтайгаар сэрвэлзүүлнэ.

	— Та яасан гоёмсог юм бэ? Таны цагаан далавч яасан гайхамшигтай юм бэ? гэж Бээмбий бахархан өгүүлэв. Эрвээхэй далавчаа засаж, хоёулыг нь хооронд нь зайгүй юм шиг нийлүүлэв.

	— Өө! таныг ямар ч цэцгээс хамаагүй гоё гэдгийг одоо л өөрөө үзэж байна. Та чинь бас нисэж чадна, цэцэг бол ганцхан газар аргамжаатай юм чинь нисэж яахин чадах билээ.

	— Боль доо боль, би үнэхээр нисэж чадах юм чинь гэж эрвээхэй хэллээ. Тэр маш амархан дэвээд Бээмбий ч түүний яаж ниссэнийг ч харж амжсангүй. Эрвээхэй цагаан далавчаараа нэгэн хэвийн шаламгай дэвсээр тэртээ дээр очиход нарны гэрэлд гялталзана.

	— Би зөвхөн таны хүссэнээр нэг газар нэлээд удаан суучихлаа. Би одоо тийшээ нисэж очно оо гээд Бээмбийг тойрч нисэхдээ хэлж амжлаа. Ойн цоорхой гэдэг энэ буюу...

	 

	Ойн гүн дунд Бээмбийгийн ээжийн бүгж нуугддаг газар бий. Орогнох оромж нь жижигхэн, Бээмбий ээжтэйгээ хоёулаа дөнгөж дангаж багтахын төдий зайтай маш давчуухан. Ээж босохдоо дээгүүр нь сүглийх тааз мэт мөчирт толгойгоо шүргэдэг тийм навтгар намхан билээ. Оромжоос нь хэдхэн алхмын цаана бугын жим2 зурайна. Хэдий тийм боловч эдний оромжийг олж илрүүлэхэд тун хэцүү бараг боломжгүй юм. Түүнийг гагцхүү бут сөөгт дарагдсан онцгой шинж тэмдгээр ялгаж болохоор ажээ... 

	Нүргэс, долоогоно, өмх, ховол битүү ширэлдэн ургасан учраас тэдний орогнодог байранд модны оройн зайгаар ойд нэвтрэн ирж байгаа нарны хомсхон гэрэл хүртэл бараг байхгүй байлаа. Тэдний өвсөн дэвсгэр дээр нарны ганц ч туяа үл тусна. Энэ нууцгай газар Бээмбий ертөнцөд анх мэндэлсэн юм. Эндээн амьдарч аж төрөх болно.

	Одоо ядарч туйлдсан ээж нь сэрэхгүйгээр унтана. Бээмбий ч гэсэн зүүрмэглэж үнэгчилж байснаа гэнэт хүч чадал нэлээд сэлбээд авчихсан бололтой сэрлээ. Ухасхийж босон харайгаад эргэн тойрноо ажиглав. Сүүдэр дайрсан учир үдшийн харуй бүрий болоод гэмээр байв. Ой намуухан шуугина. Түрүүчийнх шиг хөх бух шувууны бүдэгхэн шагшрах, тоншуулын чанга чанга тонших, баярласан хэрээний гуаглах л дуулдана. Гэвч эдгээр чимээ үд дундын нам гүнд аандаа замхарна.

	Хэрвээ анхааралтай сайн чагнавал, пүү халуунд агаар яаж буцлан халж байгааг аниртаж болох байв. Тэдний оромжид тэвчихийн аргагүй бүгчим ажээ.

	Бээмбий ээж рүүгээ тонгойгоод:

	— Та унтаж байгаа юм уу гэв. 

	Ээж нь аль хэдийн сэрсэн ажээ. Бээмбийг ухасхийн босон харайхад л ээж нь сэрчихсэн санж.

	— Та одоо юу хийх юм бэ? гэж Бээмбий асуув.

	— Хийх юм алга байхад юугаа хийдэг билээ. Хэвтэж унт гэж эх нь хариулав. Гэвч Бээмбийгийн нойр нь бүр хулжжээ.

	— Явъя л даа ойн цоорхой руу очъё л доо гэж Бээмбий гуйв.

	Ээж нь толгойгоо өргөөд

	— Ойн цоорхой руу? Өдийд үү? ойн цоорхой руу юу? гэж ээжийн нь эмээх дуун Бээмбийг айлгажээ.

	— Одоо тэгвэл ойн цоорхой руу очиж болдоггүй юм уу гэж хулчийсхийж асуув.

	— Болохгүй, ёстой хамгийн болдоггүй цаг чинь одоо байхгүй юу гэж шийдэмгий хариулав. Ямар нэгэн нууц аюултай юм л лав энд нууцлагдаж байна гэдгийг Бээмбий ойлгожээ. Гэвч тэр айхын зэрэгцээ яагаад тэр вэ гэдгийг нь сайтар мэдэж авахыг туйлаас хүсэж, 

	— Бид яагаад ойн цоорхой руу очиж болдоггүй юм бэ? гэж асуув.

	— Чи энэ бүхнийг том болохоороо мэднэ.

	— Би одоо мэдэж авахыг хүсээд байна шүү дээ гэж Бээмбий шаардлаа.

	— Цаг нь болохоор чи өөрөө мэднэ гэж эх нь давтав. Одоодоо чи нялхаараа байна. Ийм юмыг хүүхдэд ярьж болдоггүй юм. Өдийд ойн цоорхой руу юу, яахлаараа ийм юм санаанд чинь ордог байна. Адаглаад гэгээн цагаан өдрөөр шүү.

	— Бид тэгвэл өөрснөө ойн цоорхойд очсон биз дээ? гэж Бээмбий зөржээ.

	— Тэр ч ямар хамаа байна аа. Бид өглөө эрт очсон шүү дээ гэж эх нь хариулав.

	— Ойн цоорхойд чинь зөвхөн эрт л очиж болдог юм уу гэж асуув.

	Бээмбий хэтэрхий сониуч ч гэсэн эх нь тэвчээр үл алдаж

	— Тийм ээ, өглөө эрт, нэг бол үдэш орой,.. эсхүл шөнөөр л очно.

	— Өдөр ер нь болохгүй юу? Хэзээ ч болохгүй юу?

	Эх нь эргэлзлээ.

	— Манайхны зарим нэг нь өдөр ч тийшээ очих нь очдог юм гэснээ тэгэхдээ учир бүгдийг би чамд тайлбарлахгүй, чи даан ч балчир байна даа... Тийшээ очсон буга өөртөө бөөн гай аюул авчирдаг юм даа.

	— «Бөөн аюул» гэж юу юм бэ? гэв. Бээмбий ямар нэг юмыг сонирхвол заавал санасандаа хүрэх гэж зүтгэнэ.

	— Үүнийг чи өөрөө ойлгохооргүй байна гэдгээ одоо даанч нэг мэдэж ав аа биз дээ гээд ээж нь хариулахаасаа татгалзав. Ер нь ээж нь түүнд ямарваа нэг юмыг сайн тайлбарлаж өгдөг сөн бол өөрөө бүхнийг ойлгож чадахаар болсон юм шиг Бээмбийд өөрт нь бодогдоно. Гэлээ ч тэр дуугүй л байлаа. Бид бүгдээрээ шөнө бололгүй өдөр чигээрээ байгаасай гэж хүсдэг ээ. Ялангуяа бага байхдаа тэгж боддог байлаа. Хэдий тийм боловч бид өдөр бүгэх хэрэгтэй юм. Зөвхөн орой өглөөний хооронд чөлөөтэйхөн зугаалж болдог юм. Ойлгов уу? гэж ээж нь үргэлжлүүлэн ярив.

	За Бид ингээд гэртээ сууж байна гэдэг ийм л учиртай юм даа Хүү минь. Энд бид айх юм ер алга... За одоо хэвтэж унт гэв. Гэлээ ч Бээмбий дуугүй байж ерөөсөө чадсангүй.

	— Бид яагаад энд айх юм байдаггүй юм бэ? гэж тэр асуулаа.

	— Энд чинь биднийг бут сөөг, газар дээр унасан модны бүдүүн нарийн мөчир ноднин жилийн хатсан навч халхалж бас тэртээ дээрээс хараацай алсыг харуулдаж суугаа юм шүү дээ. Эд чинь цөмөөрөө бидний найз нөхөд шүү. Газар дээр унасан хуучин, хуурай навч бол бүр ч их тусалдаг юм. Хэн ч гэсэн бут сөөгийг хөдөлгөлгүй нарийн мөчрийг хугалалгүй гэтэж чаддаггүй юм. Хараацайн соргог харааг хуурч болдог юм аа гэхэд, хуучирч, хумхиж, өнгө зүсээ алдсан хэврэг болчихсон ноднин жилийн өвс навчийг мэхэлж огт чаддаггүй юм. Өвс навч тод шажигнаад бидэнд чимээ дохио өгдөг юм шүү дээ. Тэгээд бид юу ойртож явааг нь холоо байхад мэддэг юм даа.

	— Ноднин жилийн өвс навч гэж юу юм бэ? гэж Бээмбий сонирхон асуув.

	— Наашаа ойртоод миний хажууд ирж хэвт. Би чамд яриад өгье... гэж эх нь хэллээ.

	Бээмбий ээжийнхээ хажууд зэрэгцэн дуулгавартай хэвтэхэд эх нь яриагаа эхэллээ.

	Мод чинь дандаа ногооноороо байдаггүй юм. Нар өөрийн өгөөмөр дулаанаа тэнгэрээс дандаа ч хайрлаж байдаггүй. Нарны илч буугаад газар дэлхий хөрж хүйтэрдэг үе гэж байдаг. Тэр үед навч тод ногоон өнгөө алдаж, шарлаж, улайж хүрэнтээд аажимдаа унаж гүйцдэг ажээ. Гоёлын навчин чимгээ тайлсан мод гэдэг чинь ядуу гуйлгачин шиг ноороогоод нүцгэн мөчир нь хэрзийж харагддаг. Унасан навч газрыг бүтээж юм хүрэх бүрд тодхон шажигнадаг. Чимээгүйхэн гэтээд үзвэл үз л дээ! Хөөрхий энэ ачтай хуурай өвс навч чинь ёстой л нэг зүтгэлтэй соргог манаа юм. Тэр ч байтугай одоо ид зуны цагаар, нялх ногооны дор орж дарагдчихаад байхдаа хүртэл, энэ хатсан өвс өөрийн үүргээ үнэнчээр биелүүлж байгаа юм...

	Бээмбий эх рүүгээ биеэрээ наалдаж ойн цоорхойн тухай бүр мартжээ. Ээжийгээ ярьж дуусахад тэр элдвийн юмыг эргэцүүлэн боджээ. Хэдийгээр амьдралынхаа илч дулааныг аль хэдийнээ алдсан ч гэсэн өөрийнхөө ачтай үйл хэргээ үнэнчээр үргэлжлүүлж байгаа хатаж хорчийсон буянтай өвс навчсыг хайрлах сэтгэл Бээмбийд төрлөө.

	Ер нь ээжийн дандаа яриад байдаг «аюул» гэдэг чинь ингэхэд юу байдаг байна аа? гэх мэтээр бодсоор байгаад ядарлаа. Эргэн тойрон нам гүм, гадаа наранд халсан агаар буцалж байгаа юм шиг бүдэг дүнгэнэнэ. Бээмбий ч зүүрмэглэв.

	 

	Нэгэн орой Бээмбий ээжтэйгээ өнөө ойн цоорхойдоо иржээ. Бээмбий ч ойн энэ цоорхойг хөндлөн гулд мэднэ. Тэнд үзэж л болох бүх юмыг нь үзэж сонсож болох бүхнийг нь сонссон юм чинь гэж бодож байжээ. Гэтэл хорвоогийн юм гэдэг чинь түүний бодож санаж явснаас хамаагүй олон байдаг юм байна.

	Эхэндээ ч яах вэ эртээдийн эхлээд ирсэн шиг л байж л дээ. Тэр ээжтэйгээ хөгжөөнтэйгөөр хөөцөлдөж удаан тогложээ. Агаарын сайхан уудам, цэлгэр тэнгэрийн номин өнгөнд талимаарсан ойн цоорхойн дунд онгироотон гүйж явснаа гэнэт ээжийгээ зогссон байхыг олж харжээ.

	Бээмбий цочир зогтуссандаа болж дөрвөн хөл нь дөрвөн тийшээ халтираад золтой л уначихсангүй. Дараа нь өөдөө цовхорч харайж байж арай хийж хэвийн байдлаар зогсож амжлаа.

	Байдлыг нь ажихад ээж нь хэн нэгэн амьтантай ярьж байх шиг харагдлаа. Гэвч ярьж байгаа тэр амьтныг өндөр өвс халхална. Бээмбий ойртож ирлээ. Эжий нь хажуухан талд бөөн өвсний цаанаас нарийн хар өнгийн хүрээтэй саарал хүрэн өнгийн хоёр том чих солбилзон хөдөлж байлаа. Бээмбий ийм чихийг хэзээ ч харж байгаагүй тул бага зэрэг эмээсхийж байхад нь эх нь

	— Наашаа хүрээд ир. Энэ бидний найз туулай байна ойртоод ир, айлгүй өөрийгөө нэг харуулаадах гэв. Бээмбий дахин хээлүүлэлгүй, урагшаа алхахад нь тэнд нь туулай байгааг үзжээ. Түүний хутгууртай адил хоёр том чих нь дэлбэгэнэж яагаад ч юм бэ дээ нэг босож дэлдийснээ төдхөн биедээ наалдаад унана.

	Туулайн жижиг амыг нь тойрч ургасан урт урт шулуухан, тал тал тийшээ сэрвийсэн сахал Бээмбийгийн зэвүүг хүргэжээ. Гэвч энэ нь туулайн ертөнц хорвоог хардаг зоос шиг дугуй гялалзсан хоёр нүд юманд илэн далангүй бол уу гэхээр төлөв сайхан царайтайг нь ажиглахад нь саад болсонгүй.

	Туулайг эв түнш сайтай гэдэгт нь эргэлзэж даан ч болохооргүй байв.

	— За сайн уу, залуу? гэж маш эелдэгхэнээр туулай түүнтэй мэндэллээ.

	Бээмбий «сайн» гээд зөвхөн толгойгоо мэхэсхийлгэв. Яагаад ч юм өөрөө маш элэгсэг, маш эелдэг юм шиг мөртөө үл мэдэгдэм хүлцэнгүй байдлаар зөвхөн мэхэсхийгээд больсноо ч тэр анзаарсангүй. Энэ нь түүний төрөлхийн зан нь юм уу даа.

	Туулай:

	— Яасан гоё залуу вэ гэв.

	Тэр нэг чихээ нөгөө чихэн дээрээ солбиулж тавиад гэнэт хоёр чихээ зэрэг дэлбэгэнүүлж байснаа буцааж хулмайлгаад Бээмбийг ажиглана.

	Энэхүү маяг нь зориуд ч тэгээд байгаа юм шиг санагдаад Бээмбийд огтхон ч таалагдсангүй. Харин туулай бүлтгэр том хоёр нүдээ Бээмбийгээс салгалгүй ширтэнэ. Бас ингэж байхад нь түүний хамар, гоёж тавьсан юм шиг сахалтай ам нь найтаах гээд ч байгаа юм шиг зогсоо зайгүй хөдөлнө. Бээмбий инээд алдлаа. Туулай бас даган инээхэд гагцхүү түүний нүд нь бодолд дарагдсан юм шиг хэвээрээ үлдэв. Ээжид нь тэр хандаж:

	— Ийм хүүтэй болсон явдалд тань Танд чин сэтгэлээсээ баяр хүргэе. Тийм ээ дээ, тийм, хүү чинь ёстой хан хөвүүн байна даа. Нээрээ шүү нээрээ, өөрөөр хэлэх үг алга даа.

	Туулай цэгцхэн зогссоноо хойд хөл дээрээ оцойж суухад нь Бээмбий учир тоймгүй гайхжээ. Тэр чихээ соотойлгон, анхааралтай сонсож байснаа өнөө үргэлж хөдөлж байдаг хамраараа агаар үнэртсэнээ дахиад дөрвөн хөл дээрээ ёсорхуу байдалтай зогсов.

	Туулай:

	— Хүндэт ноёд минь баярлалаа. Өнөө орой би ажил ихтэй. Намайг уучилж үзэхийг хүсье гэв.

	Тэр эргээд нурууныхаа дунд нь хүртэл чихээ ардаа хулмайлгаад үсрээд далд орлоо.

	— Баяртай гээд хойноос нь Бээмбий хашхирав. Ээж нь инээмсэглэжээ.

	— Мөн ч сайн туулай шүү!.. Ийм л энхрий даруу амьтан даа хөөрхий. Бас л хорвоо дээр зовлонтойхон амьдардаг амьтан даа гэв. 

	Эжий нь түүнийг гүн талархдаг нь энэ үгнээс нь илт байлаа.

	Ээжийгээ идээшилж байхад Бээмбий жаахан тэнэж зугаацахаар холджээ. Хуучин танилуудын маань аль нэг нь тааралдаж ч магад, эсвэл шинэ танилтай болох ч магадгүй гэж тэр боджээ. Яахын ч аргагүй хэрэгцээ гарсандаа тэр ингэсэнгүй. Юу тааралдах бол гэсэн сэтгэл нь түүнд тааламжтай байлаа. Гэнэт түүний сонорт юм шажигнах шиг түг түг гээд хөлийн чимээ бүдэгхэн сонсогджээ. Бээмбий хянуур харлаа. Тээр холд ойн цоорхойн өвсөн дунд ямар нэг юм гялс гэх шиг болжээ. Нэг л амьтан даа... бас хойноос нь нэг гараад иржээ. Бээмбий ээж рүүгээ түргэн харлаа. Харин ээж нь ер айж эмээсэн шинжгүйгээр өвсөнд толгойгоо далдлаад тонгойно. Өнөө таньдаггүй амьтад яг л Бээмбий шиг тойроод хөөцөлдөв. Юу ч юм бол гэж бодоод зугтаад алга болох гэж байгаа юм шиг өөрөө ч анзаарсангүйгээр тэр хойшоо ухарчээ.

	Эх нь түүний догдолж байгааг ажиглаж, толгойгоо өөд нь өргөөд

	— Чи юу болоод байна? гэж эх нь хашхирав. Гэвч Бээмбий хэл нь ээдэрч юу ч үл өгүүлэн шулганахын төдий л:

	— Тэнд... тэнд гэв.

	Ээж нь түүний харцыг дагуулж харснаа.

	— Хараач гэм хөөе! Энэ чинь миний хамаатан Ээнэнаа шүү дээ. Арга ч үгүй дээ, бас нэг жаалтай болж дээ... байз хө бүр хоёртой бол оо шив дээ гэж эх нь хөгжөөнтэй ярьж байснаа гэв гэнэт. Юмаа гэж дээ Ээнэнаа маань ихэртэй болсон байжээ... Үнэндээ л хоёр байгаа биз.

	Бээмбий нүдээ бүлтийлгэн гайхан харлаа. Ойн цоорхойн нуга дунд ээжтэй нь адилхан өөр нэг амьтан байгааг олж үзэв. Харамсалтай нь урьд өмнө нь түүнтэй тааралдаж байгаагүй билээ. Харин ногоон дундуур ямар нэг амьтан урьдын адил тойрч гүйлдээд зөвхөн хоёр шаргалдуу нуруу, хоёр улаавтар нарийн зурвасаас өөр юм даан ч үзэгдэхгүй байлаа.

	— Тийшээ очъё. Ёстой л чамтай таарч үерхэх амьтад чинь тэд дээ гэж эх нь хэлэв. 

	Гүйх сэн гэж Бээмбийн хорхой гозгоновч ээж нь алхам бүрдээ ийш тийшээ харж удаан явах тул тэр арга буюу сажилна. Тэвчээр нь алдагдаж дүрсгүй нь хөдлөх учир ийнхүү гэлдрэхэд маш эвгүй юм шиг санагдана.

	Ээж нь сонсогдох төдийхнөөр:

	— Ээнэнаа эгчтэйгээ уулзана гэж итгэж явсан юм сан. "Хаашаа алга болчихсон юм бол" гэж би боддог байлаа. Бас үр хүүхэдтэй болсон гэдгийг тааж цөхөөд байх хэрэг алга л даа гэж ярина. Ээнэнаа хамаатан зээ дүү хоёроо ирж явахыг ажаагүй байснаа олж харав. Тоглож яваа хүүхдүүдээ дуудаад өөрийн төрлийнхнийгөө угтаж иржээ.

	Уг нь эгчтэйгээ зохих ёсоор мэндэлж уулзах хэрэгтэй байсан юм. Гэвч Бээмбий ирээдүйд үерхэх өөрийн найз нөхдөөсөө өөр юм энэ үед даан ч ажигласангүй.

	Эгч нь Бээмбий рүү хараад

	— За наашаа энэ нь Гообоо, тэр нь Фалиймаа. Энэ хоёртойгоо тогловол тогло гэв.

	Тэр гурав бие биеэсээ харцаа ч салгаж чадахгүй шаасан гадас шиг хөдөлгөөнгүй зогсоно. Гообоо, Фалиймаатай зэрэгцээд, Бээмбий урдаас нь ганцаараа харж зогсжээ. Бие бие рүүгээ гайхан харцгаагаад хэн нь ч үл хөдөлнө.

	— Наадуул чинь өөрснөө л танилцана биз гэж эх нь хэлжээ.

	Ээнэнаа эгч нь 

	— Яасан хөөрхөн амьтан бэ? Чийрэг бядтайхан гоолигхон хүүтэй юм даа гэхэд магтуулсан ээж нь:

	— Би яах вэ дээ, үрийн заяанд гомдох юм алга л байна. Харин Ээнэнаа чи ихэртэй болж дээ! гэв.

	Ээнэнаа энэ яриаг өлгөн аваад л тэглээ дээ ийм л боллоо, ийм л боллоо. Чи намайг хүүхдээ тээршээж яваагүйг мэднэ дээ гэв.

	— Бээмбий чинь миний ууган нь шүү дээ гэж эх нь хэлэв.

	— Юм санааны зоргоор байх биш дээ магад ч үгүй цаашдаа л... гээд Ээнэнаа ярьж гарав.

	Нөгөө гурав нүдээ бүлтийлгэн зогссон хэвээрээ. Тэр гурвын хэн нь ч ганц үг дуугардаггүй. Гэнэт Фалиймаа цовхрон үсэрч, цаашаа зугтан гүйлээ. Түүнд ингэж цагаа ашиггүй үрэх нь уйтгартай санагджээ.

	Бээмбий түүний хойноос хөөлөө. Гообоо түүнийг дуурайж элдлээ. Тэд хойно хойноосоо хөөцөлдөж, өөдөө, сөөргөө гүйлдлээ. Энэ нь тэдэнд сайхан ажээ. Ядарч амьсгаадаад түр амсхийж зогсож байх үедээ мэдээжийн тэд хоорондоо танилцаж эхэлжээ.

	Бээмбий дэвхрэг, цагаан эрвээхэйтэй ярилцсанаа тэдэнд ярилаа.

	— Чи хаврын цохтой ярилцсан уу? гэж Фалиймаа асуулаа.

	— Үгүй. 

	Бээмбий хаврын цохтой ярилцах нь байтугай танилцаагүй байв. Үнэнийг хэлэхэд Бээмбий огтхон ч үзээгүй юм чинь дээ.

	— Би түүнтэй олонтоо дэмий ярьдаг юм гэж Фалиймаа тоомсоргүй ярив.

	— Харин намайг харцага загнасаан гэж Бээмбий сонин болгожээ.

	— Яалаа гэж дээ хэмээн Гообоо гайхжээ. Тэр тэгээд чамайг загналаа гэж үү дээ гээд Гообоо бүр гайхав. Харин миний хамар луу зараа хатгасан гэж ярилаа. Тэр үед Гообоо бол маш даруухан байсан.

	— Зараа гэдэг чинь ямар амьтан бэ? гэж Бээмбий сонирхлоо. Ингэж юм асууж байх найз нөхөдтэй болсон нь таатай санагджээ.

	— Зараа гэдэг чинь аймаар юм байхгүй юу. Бүх бие нь өргөстэй, уцаарламхай амьтан гэж Фалиймаа өндөр дуугаар хариуллаа.

	— Чи, зарааг ууртай гэж бодож байна уу. Хэнд ч муу юм хийдэггүй юм шүү хөөрхий гэж Гообоо хэллээ.

	— Тэр чинь чамайг хатгаагүй бил үү? гэж Фалиймаа тэрхэн дор нь эсэргүүцэв.

	— Өө тэр чинь, би л өөрөө ярих гэж дургүйг нь хүргээд тэр байхгүй юу. Намайг хатгахдаа бараг өвтгөөгүй юм чинь дээ гэв. 

	Бээмбий Гообоо руу эргэж хараад:

	— Яагаад тэр чамтай ярих байсан юм бэ? гэхэд Фалиймаа яриаг нь тасалж:

	— Хэнтэй ч ярихыг хүсдэггүй юм. Өөр лүү нь ойртоод очихоор бөв бөөрөнхий хүрэхийн аргагүй арзайсан өргөс болчихдог юм. Ер нь хэнтэй ч хамт байхыг хүсдэггүй юм гэж манай ээж ярьж байна лээ.

	— Тэр чинь айдаг байж болох юм шүү дээ гэж Гообоо даруухан байдалтай хэллээ.

	— Ээж л ийм амьтдаас холхон явж бай гэдэг юм гэж Фалиймаа эрсхэн зөрлөө.

	— Чи аюул гэж юу байдгийг мэдэх үү? гэж Гообоогоос намуухнаар асуув.

	Тэр гурав нэгэн зэрэг толгойгоо ойртуулан томоотой байдалтай болцгоов.

	Гообоо бодож эхэллээ. Аюул гэж юу байдгийг мэдээд авах юм сан гэж тэр хүснэ. Өөрийг нь юу гэж хариулахыг Бээмбий тэсэж ядан хүлээж байгааг тэр ажиглажээ.

	— Аюул... аюул аа гэдэг чинь маш муу юм л байх даа гэж шивгэнэн хэлжээ.

	— Би ч гэсэн муу юм гэдгийг нь ойлгодог. Гэвч ямар янзын юм байдаг бол гэв. 

	Тэр гурав айсандаа чичирч эхэлжээ. Фалиймаа гэнэт чанга, хөгжөөнтэйгөөр хашхиран:

	— Аюул гэдэг чинь зугтах хэрэгтэй гэсэн үг шүү дээ! гээд харсан зүг рүүгээ огцом дүүллээ.

	Ингэж зогсохоосоо тэр уйджээ. Айж хулчийх юм даан ч алга даа. Гообоо Бээмбий хоёр түүний хойноос хөөжээ. Ингээд дахиад... хөөцөлдөж эхэлжээ.

	Тэр гурав сайхан үнэртэй, торго шиг ногоог малтан нуугдаж, хөрвөөж, дүрсгүйтээд, хэдхэн хормын өмнө тэр гурвыг догдлоосон тэр их хязгааргүй сүртэй зүйлийн тухай бүр мартжээ.

	Ханатлаа тоглоод, тэд дахиад элдвийн юм ярьж гарав. Хоёр ээж нь ч цагийг дэмий үрэлгүй ногоо зулгаах зуураа нөхөрсөг яриагаа хөврүүлсээр байлаа.

	Гэтэл хамаатны эгч Ээнэнаа нь толгойгоо өндийлгөөд:

	— Гообоо, Фалиймаа! Харьцгаая! гэж чангаар хашхирав. Бээмбийгийн ээж ч гэсэн хүүгээ дуудаж:

	— Явъя! Цаг боллоо!.. гэв.

	— Ахиад нэг жаахан л даа. Жаахан азнаадахъя л даа гээд Фалиймаа эрс дургүйцэв.

	— Энд жаахан азная л даа! Гайгүй л дээ! Энд сайхан байна! гэж Бээмбий ээжээсээ гуйлаа.

	— Энд сайхан байна аа, жаахан азнаадахъя л даа гээд Гообоо ичсэн байдалтай давтан хэллээ.

	Яг л тэр үед Бээмбийгийн хувьд тэр өдрийн бүх үзсэнээс нь илүү хамаагүй чухал нэгэн явдал тохиолджээ. Ойгоос хөлийн пижигнэсэн чимээ гарч газар хүртэл доргиж байх шиг санагджээ. Мод хугараад, мөчир шажигнаад, чих соотойлгон сонсохын ч хэрэггүй хажуугийн төгөл ойгоос аймаар сүртэй чимээ гарав. Алин хэзээний өнгөрсөн хойно нь хүртэл тас няс хийж хүнгэнэн шуугиад ч байх шиг бодогджээ.

	Гэтэл хоёр том амьтан нуга дундуур ширүүн салхи шиг бөөн чимээ гаргасаар хар хурдаараа давхиад хэсэг төгөл руу далд оржээ. Минут ч болоогүй байтал, тэд анхныхаа тэр газраар ахин гарч ирэв. Ойн цоорхойн дунд хоорондоо хориод алхмын зайтай зогсоод чулуу шиг үл хөдөлнө.

	Бээмбий тэднийг алмайран харжээ. Тэд өөрийн нь ээж, эгч Ээнэнаатай нь тун адилхан мөртөө гагцхүү тэдний толгой дээрээ цагаан, цагаан үзүүртэй хүрэн өнгийн сарайж сэрийсэн титэмтэй ажээ. Бээмбий тэр хоёрыг ээлжлэн ширтлээ. Нэг нь биеэр нөгөөгөөсөө багахан юм. Түүний титэм нь ч гэсэн жижгэвтэр байв. Нөгөөгийн нь ёстой л сүрлэг сайхныг яана. Тэр толгойгоо омог бардам дээр өргөн, эврийнх нь үзүүр хаана байгаа нь ч мэдэгдэхгүй сэрлийнэ. Эврийн өнгө нь бав бараан ч юм шиг мөртөө цагаан цайвардуу ч юм шиг харагдана.

	Эвэрт нь үй олон шүр шигтгэсэн юм шиг ажээ. Түүний салаа цагаан үзүүрүүд нь тал тал тийшээ сарвайжээ.

	— Пөөх! гэж Фалиймаа дуу алдлаа.

	— Пөөх! гэж Гообоо намуухнаар давтан хэллээ.

	Бээмбий л дуугүй байв.

	Гэтэл өнөө хоёр буга хөдөлснөө хоёр тийшээ эргээд ой руу аажмаар зүглэжээ. Сүрлэг сайхан буга нь багачуудын хажуугаар маш ойрхон гарчээ. Дэгжин ганган толгойгоо бардам байдалтай данхалзуулж, хэнийг ч нүднийхээ булангаар харалгүй их л намбатай сайхан өнгөрчээ. Жаалууд түүнийг төгөл рүү далд орон ортол, амьсгаа ч бараг авалгүй айж бүлтгэнэн харжээ.

	Тэд энэхүү танихгүй сүрлэг амьтныг ойн ногоон мөчрийн наагуур далд орсон хойно нь бие бие рүүгээ харжээ.

	Фалиймаа нам гүм байдлыг эхлэн эвдэж:

	— Эд чинь хэн юм бэ? гэж бахархан асуухад түүний зоригтой нарийхан дуу нь чичирч сонсогджээ.

	— Энэ чинь хэн юм бэ? гэж Гообоо арай сонсогдохооргүй давтан асуужээ.

	Бээмбий дуугүй л байжээ.

	Эгч Ээнэнаа баяр баясгалантайгаар:

	— Та нарын эцгүүд чинь гэв.

	Өөр юм юу ч ярилцалгүйгээр хамаатнууд салцгаажээ. Эгч Ээнэнаа нь хүүхдүүдтэйгээ ойрхон байсан бут руу тэр дороо далд оров. Тэнд тэдний явдаг зам байдаг юм. Бээмбий түүний ээж хоёр нуга дундуур туулж байж хөгшин царс модонд хүрчээ. Эндээс л тэдний явдаг жим эхэлдэг байжээ. Бээмбий маш удаан дуугүй явлаа. Бүүр сүүлд нь:

	— Тэд биднийг хар аа бол уу? гэхэд

	— Харсаан тэд чинь бүх юмыг үздэг юм гэж эх нь хариуллаа.

	Бээмбий асуухаас айсан мөртөө дуугүй байж болохгүй хачин сэтгэл төржээ.

	— Тэд яагаад... гээд эхэлснээ ээрч түгдрэв.

	Тэгэхэд ээж нь тосож аваад:

	— Миний хүү юм асуух гээ юу! гэлээ

	— Тэд яагаад бидэнтэй цуг байдаггүй юм бэ?

	— Тийм ээ, тэд бидэнтэй цуг явдаггүй л дээ. Гэхдээ цаг нь ирнэ ээ... гэж эх нь хариулжээ.

	— Тэд яагаад бидэнтэй ярилцдаггүй юм бэ! гэж түүний яриаг Бээмбий тасаллаа.

	Эх нь:

	— Бидэнтэй тэд өдийд ярьдаггүй юм... Гайгүй цаг нь ирнэ ээ. Тэднийг ирэхийг тэвчээртэй л хүлээх хэрэгтэй, тэдний ярихыг хүлээх л хэрэгтэй. Тэдний хүссэнээр бүх юм болдог юм даа.

	— Миний аав надтай ярих болов уу? гээд Бээмбий эмээн асуув.

	— Миний хүүтэй, ярилгүй яах вэ. Чамайг том болохоор аав нь чамтай ярина. Чамайг хажуудаа байхыг зөвшөөрөх үе ч ирэх байх гэв.

	Бээмбий эцэгтэйгээ уулзсандаа сэтгэл нь догдолж, ээжтэйгээ зэрэгцээд дуугүй л явж байлаа. «Аав маань яасан сайхан юм бэ? Ямар гайхамшигтай юм бэ?» гэж тэрүүхэн тэндээ шивгэнэж явжээ. Сүрлэг сайхан буга түүний сэтгэлд ийнхүү хадагдав.

	Эх нь хүүгийнхээ санааг тааварлаж:

	— Хэрвээ чи торниж том болохоороо ухаалаг байж аюулаас зайлж чадвал миний хүү эцэгтэйгээ адилхан чадалтай гуалигхан сайхан болж, яг ийм титэмтэй болох цаг ирнэ дээ гэв.

	Бээмбий гүнээ санаа алджээ. Баяр хөөр түгшүүр найдлага түүний зүрхийг оволзуулна...

	Цаг хугацаа өнгөрсөөр байлаа. Өдөр бүр шинэ зүйлд нүд тайлж, ухаан суусаар ажээ.

	Бээмбий тэр үед үй түмэн юмыг мэдэж авах, үзэх хэрэгтэйгээ хагас хугас ойлгож байв.

	Тэр юмыг анирдаж сурав. Ойролцоохон байгаа юмыг сонсох гэдэг түүнд хачирхаад байхаар юмгүй болжээ. Нэг үгээр хэлэхэд өөрөө л чихэнд сонсогдоод байгаа юм чинь дээ. Салхины авчирч байгаа дуулдахтай үгүйтэй холын бүдэг чимээг хүртэл Бээмбий сонсож чадна. Ойн чимээ бүрийг тэр мэддэг болжээ. Жишээ нь гэхэд хаа нэгтээ холхон газар бут дундуур гургуул гүйхэд гагцхүү түүний онцгой гүйлтээр тэр дор нь мэдэж чадна. Шөнийн тэнгэрт нисэж яваа сарьсан багваахайг сар сар хийсэн хурдан нисэлтээр нь тэр сонсож таньдаг болов. Ховол мод тойроод уралдан гүйлдэж яваа сохор номины зөөлөн алхааг хүртэл анддаггүй болжээ.

	Шонхор шувууны эрэлхэг, тод уриаг мэдэх бөгөөд түүний эзэмшдэг нутагт нь бүргэд юм уу харцага нэвтрэн орлоо гээд уурлаж уцаарлаж байгааг хүртэл ялгаж чаддаг болжээ. Ойн тагтааны гүүртгэнээ, холд сонсогдох бие биеэ дуудсан нугасны гангар гунгар дуу зэрэг өдий төдий дуу чимээг мэддэг болжээ.

	Аажимдаа юмны үнэрийг тэр нарийн ялгадаг болжээ. Агаарыг хамраараа эсвэл ихээр, эсвэл бага татаж сурсан нь нэг ёсондоо хамартаа татагдсан агаар бүрийг шалгаж байгаа юм шиг ажээ. Нугын зүгээс салхи салхилахад энэ нь хошоонгор, тэр нь цайны цагаан цэцэг, энэ чинь өнөө найз туулай маань ойрхон байгаа юм байна гэж Бээмбий аман дотроо бувтнана. Газрын үнэр танар дунд, навч, үнэрт давирхай, ойролцоохон гүйж өнгөрч яваа өмхий хүрний нигширсэн үнэрийг ч тэр андахгүй болжээ. Газар луу нэг үнэртээд л үнэг хулганачлахаар андаа гарч байгааг тэр мэддэг болж, түүний хамаатан садныхан нь Ээнэнаа эгч нь хүүхдүүдтэйгээ ирж явааг ч ялгана.

	Бээмбий шөнөд дасжээ. Гэгээн цагаан өдрөөр зугаалах юм сан гэж тэр бодохоо ч больжээ. Бээмбий өдөрт нь эхийнхээ халуун бөөрөнд наалдаад давчуухан гэрэл гэгээ муутай оромждоо хэвтэж өнжинө. Үе үе сэрж эргэн тойронд нь чухам юу болж байгааг сонсож, үнэртэн ажиглана. Бүх юм нам тайван ажээ. Гагцхүү хөх бух шувуу хоорондоо дэмий юм ярьцгааж, дуугүй байж чадахгүй шумуул нарийхнаар жингэнэж, тагтаа шувуу өөрийн элэгсэг гүүртгэнээгээ үл зогсооно. Энэ болгон түүнд ямар ч хамаатай биш дээ. Тэгээд тэр дахиад л зүүрмэглэдэг сэн.

	Шөнө бол Бээмбийд маш илүүтэй сайхан санагдана. Сэтгэлээ сэргээж, хөдөлж гүйж биеийнхээ чилээг гаргана. Шөнө ч алмайрч яахан болох билээ, гэвч энэ нь өдрийнхтэй яалаа ч гэсэн жишишгүй билээ.

	Өдрийг бодох нь ээ бас л өөр шиг нь сонор сэрэмж багатайхан яваа танилуудтайгаа уулзаж чөлөөтэй зугаацаж болдог юм. Шөнийн цагт ойд сэтгэлд цаанаа л таатай чив чимээгүй, заримдаа шөнө чанга хашхирах дуун сонсогдоно. Тэр бол чухаг хэрэг шүү.

	Бээмбий уулийг хүндэтгэнэ. Түүний намбайтайхан нислэг нь ямар ч төвөггүй, бас чимээ аниргүй нь яг л эрвээхэйн нислэг шиг байдаг сан. Ууль юм их бодомтгой царайтай, дүрэлгэр сайхан нүдтэй сэн.

	Бээмбий түүнийг ээжтэйгээ юм уу ойн бусад амьтадтай ярилцаж байхад нь амтархан сонсоно. Бээмбий уулийн захирамтгай ширүүн харцнаас хулчийсхийж, хажуухан талд нь зогсоод тэдний ярилцаж байгаа сонирхолтой зүйлийг ойлгож яддаг сан. Бээмбий гагцхүү энэ ярианд байгаа чинь маш цэцэн, чухал юм байна гэж тааж, уулийг бүр ч ихээр хүндэтгэх болсон ажээ.

	Гэнэт ууль унжруухан дуугаа эхлэв. “Гха-а-! Гха-а-а! гээд тэр дуугарлаа. Энэ бол хөөндэй юм уу ятгынхаас ч шал өөр, хөхөөний аятайхан донгодолттой төсгүй дуулдана. Гэвч ууль дуугарахад ямар нэгэн нууц, яригдаагүй байгаа мэргэн зүйл, тааварлахад бэрх уйтгар байх шиг Бээмбийд бодогддог учраас түүнийг сонсох дуртай сан.

	Энэ нутагт бүгээхэй гэдэг, багавтар биетэй хэвлүүхэн эр бас бий. Залирхуу, юм юм сонирхомтгой, нэлээд бардам зантай даа.

	«Үү-их! Үү-их!» гээд чанга хяхтнасан, ёстой нэг айсан байдалтай хашхирна. Үхлийн аюулд орчхоод байгаа юм уу даа гэж санагдахаар шүү. Энэ чинь худлаа тэгж байгаа нь тэр. Маш сайхан зантай болж, хэрвээ ямар нэгэн амьтныг айлгаж чадсан бол хүүхэд шиг баярлана. «Үү-их!» гэж чанга хашхирахад нь, ойд түүний цуурай бараг хагас цаг хэртэй үргэлжлэх шиг болдог сон.

	Тэр үед хажууханд нь байж сонсохоор тийм бүдэгхнээр өөрөө ганцаар түг түг инээж байгаа нь дуулддаг юм.

	Эргэн тойронд нь байгаа амьтад түүнээс айж, сүрдэхэд юм уу, эсвэл хөөрхийд гай зовлон учирчээ гэж тэд нарт бодогдуулж чадвал бүгээхэй баярладаг гэдгийг Бээмбий төдий л удаагүй тааварладаг болжээ. Тэр үеэс хойш Бээмбий бүгээхэйтэй уулзах бүрдээ жаахан доогтойгоор:

	— Танд юу учирчхав аа? гэж асуух юм уу, айсандаа чичирч байгаа юм шиг:

	— Ай-яа, Та намайг ингэж айлгах гэж дээ гэж хэлэхэд нь бүгээхэй бах нь ханадаг сан.

	— Тийм, тийм. Миний хоолой тэсэшгүй айдас хүрмээр шүү! гээд инээд алддаг сан.

	Бүгээхэй өдөө сэгсийлгээд, нэвсийсэн бөв бөөрөнхий юм болоход өөрт нь мөн зохимжтой сон.

	Хэд хэдэн удаа аадар бороо орлоо. Анхны аадар өдөр орж билээ. Явцуухан оромжоо харанхуйлах тусам Бээмбий улам бүр айж байлаа. Тэгэхэд гэнэт шөнө өөрөө тэнгэрээс бууж ирээд гэгээн өдрийг нөмрөөд авч байгаа юм шиг бодогджээ. Үе үе хүчтэй салхи хүржигнээд, ой шуугин, цахилгаан цахилаад, аянгын дуу нижигнэхэд Бээмбий ухаан гарчих дөхөж одоо л дэлхий бут үсрэх нь дээ гэж бодож байжээ.

	Нэг удаа тэднийг замд явж байхад нь ширүүн бороо тааралджээ. Бээмбий ээжийнхээ хойноос хурдалж гүйнэ. Аянга ниргэх бүрд Бээмбий замаасаа гарч бут руу ухасхийж ороод, цахилгаан цахилж гэгээ тусах бүрд гэдрэгээ ухарна. Бээмбий яах ч учраа олохоо больжээ. Ой тэр аяараа сөнөсөн юм шиг, тэнд байдаг амьтад дор бүрнээ нуугджээ. Үнэндээ ч нуугдахгүй байхын аргагүй модны мөчир бүрээс, найлзуур бүрээс ус олгойдоод, мод бут ногоог норгож урсан буй борооны түг түмэн дуслыг гэрэлтүүлэн цахилгаан цахих нь ойн мод яах ийхийн завдалгүй шатах шиг болно! Ямар ч юманд төгсгөл гэж байдаг хойно доо. Цахилгаан цахилахаа больж, түүний галт туяа модны титмийг нэвт гэрэлтэхээ болилоо.

	Тэнгэрийн дуу алсад нүргэлнэ. Тэрхэн даруйдаа бага зэрэг хүржигнэж байснаа аяндаа чимээгүй болжээ. Бороо шивэрлээ. Түүний жигдхэн шуугиан бараг цаг хэртэй үргэлжиллээ. Бороо арилаагүй байхад нойтон ногоон навчин дундуур нар гэрэлтлээ. Ой мод алтан утас шиг цацарсан туяанд умбаж, цэнгэг ариун агаараар гүн амьсгалж байгаа юм шиг санагдахаар ажээ. Хэн ч энэ үед нуугдаж бүгж байсангүй. Айхаа болилоо, нартай бороонд угаагдаад тэр юм болов уу? Тэд хэзээ ч ойн цоорхойд өнөө оройн аадрын дараах шиг цаг алдаж гарч ирж байгаагүй. Орой болох яагаа ч үгүй байлаа. Нар нэлээн дээр байв. Агаар сэрүү татаад, тансаг сайхан үнэр анхилна. Ой түмэн өнгийн дуугаар дүүрч, тэнд амьдардаг бүх л амьтад нуугддаг, бүгдэг, хэвтдэг газраас гарцгааж саяын өнгөрөөснөө ярилцах гээд яарцгаана. Бээмбий ээжтэйгээ хоёулаа ойн цоорхой руу орохдоо мушгиралдсан бүдүүн үндсээрээ тэдний замыг хаасан маш том өвгөн царсыг тойрох ёстой байв. Түүний нэг мөчир дээр хэрэм сууж байлаа. Эх хүү хоёртой хэрэм хуучин танилуудтайгаа уулзаж байгаа юм шиг мэндэлжээ.

	Хэзээ ч билээ дээ, анх удаа уулзахдаа улаавтар үстэйг нь хараад хэрмийг маш жижигхэн буга юм уу даа гэж хүртэл Бээмбий бодож байж билээ. Тэгэхэд ч тэр ёстой тэнэгээрээ, юм бага ойлгодог байж дээ. Хэрэм түүнд маш сайхан санагдсан ажээ. Яриа хөөрөөтэй, сайхан зантай маш чадмаг гүйж, үсэрч, дүүлж байлаа. Ярилцах зуураа модны гөлгөр холтсон дээгүүр өөд, уруугаа эцэх цуцах янзгүй сурмаг гүйнэ. Савлаж байгаа мөчир дээр зөвхөн сэгсгэр сүүлээрээ тулаад, цагаан хэнхдэгээ ил гаргаж урд хоёр хөлөөрөө хөөрхөн даллаж, толгойгоо хоёр тийш нь ээлжлэн гилжийлгэж тэрхэн зуур өдий төдий сонирхолтой, инээдтэй юм яриад гозойгоод суучихдаг сан.

	Одоо ч гэсэн дээ модон дээрээс гялс гээд толгойгоороо годройтоод уначхав уу гэж бодогдохоор үнэмшмээргүй түргэн үсэрч буулаа.

	Сэгсгэр сүүлээрээ шарваад:

	— Сайн уу? Сайн байцгаана уу? Яамай л даа хүрээд ирдэг чинь гэж тэр хашхирлаа.

	Бээмбий ээжтэйгээ зогслоо. Хэрэм модны гөлгөр иш дээгүүр доошиллоо.

	— За тэгээд бороонд мэнд үү гээд яриагаа эхлээд авав.

	— Та нар ч харин ашгүй дажгүй байх шив дээ. Явж явж хамгийн гол нь энэ шүү дээ гэснээ модны иш өөд авирч:

	— Доор ч дэндүү чийгтэй байна. Та нар жаахан хүлээзнээч. Би арай өөдтэйхөн байр олоодохъё. Та нар ийш тийшээ яараагүй биз дээ. Аа... та нарт баярлалаа! Эндээс чинь сайхан ярьж авдаг хэрэг гэв.

	Мөчир дээгүүр хойш, урагшаа гүйж явахдаа:

	— Эмх замбараагаа ч алдаж гүйцлээ. Сая чинь шуугьж шаагиад тачиг начиг гээд сүйд болов оо. Намайг яаж айсан гэж та нар бодно. Ярих юм биш. Би гэдэг чинь булан руу шигдэж аваад дүмбийтлээ суучхаад хөдлөхөөсөө ч айж суув аа. “Ээ дээ шалавхан л өнгөрөөсэй нь дээ” гэж бодлоо доо. Үнэндээ миний мод ч хорвоод хамгийн нөмөртэй гэж хэлэхэд болно шүү. Энэ хавийн эргэн тойрныг сайн нэгжсэн юм. Үүнээс өөр нөмөртэй мод олдоогүй л юм даа. Гэлээ ч гэсэг нэлээн аягүй л байлаа гэв.

	Хэрэм цагаан хэнхдэгээ харуулж, өнөө сайхан сүүлэн дээрээ суулаа. Урд хоёр хөлөө зүрхэн дээрээ тавьсан нь түүний хэчнээн догдолсныг таахад төвөггүй байлаа.

	— Хоёулаа нуга руугаа очиж, биеэ хатаацгаая гэж эх нь хэллээ.

	— Өө, зөв санаа байна даа! Та нар ч ухаантай юм аа! Юуны төлөө та нарыг ер бусын ухаантай гэж би дандаа ярьдаг билээ гээд хэрэм бахархан ярьснаа нэг үсрээд дээд талынхаа мөчир дээр гарчихлаа.

	— Нээрээ ч, одоо ойн цоорхойд очихоос илүү ямар ч юмыг бодож олох вэ дээ! гээд хөнгөхөн харайгаад царсны үзүүрт дүүлэн гарлаа.

	— Би ч гэсэн дээр гарч наранд ээдэг хэрэг. Би нэвт норчихлоо. Хамгийн дээр, төө дээр гарлаа гээд л өөрийг нь сонсож байна уу, үгүй юу гэдгийг ч анзаарахгүй бавтнаад л байлаа.

	Ойн цоорхойд хөлтэйхөн л байв. Тэнд танил найз туулай нь гэр бүлээрээ ирчихсэн. Ээнэнаа эгч нь хүүхдүүдтэйгээ хамт танилуудынхаа дунд зогсож байжээ. Энэ удаа эцгийгээ бусад бугатай байхыг Бээмбий үзжээ. Эхлээд хоёр талаас нь ой дотроос хоёр буга аажуухан гарч ирсэн хойно, гурав дахь буга цухуйлаа. Тэгээд л хоорондынхоо зайг алдалгүйгээр тэд ойн цоорхой дундуур аажимхан алхаллаа.

	Тэд хэнийг ч үл анхаарч, тэр ч байтугай бие биетэйгээ хүртэл ярилцахгүй ажээ. Бээмбий тэднийг бишрэн бахархаж харсаар байв... Бээмбий дараад нь Гообоо, Фалиймаа бас хоёр танил илтэй элдвийн юм хүүрнэв. Бээмбий тоглоё гэлээ. Бусад нь ч дуртай зөвшөөрч, тэд ойн цоорхойд тойрч гүйлджээ. Тэдэн дотроо хамгийн цовоо нь Фалиймаа байлаа. Элдвийн юм бодож сэдэж олохдоо бусадтай жишишгүй сэргэлэн авхаалжтай ажээ. Харин Гообоо л түдэлгүй ядарчихлаа. Аянга нижигнэхэд түүний зүрх хүчтэй цохилж байсан нь тоглосноос болоод дахиад болохоо байлаа. Гообоогийн бие ерөөсөө сулавтархан боловч зан сайтай, дандаа сайн сайхан юм зөгнөдөгт нь Бээмбий түүнийг хайрладаг байжээ. Үнэндээ, үнэндээ Гообоо дандаа л уйтгарлангуй байдаг боловч, түүнийгээ нуух гэж оролддог байлаа...

	Шинэ залуу найлзуур, өвс ногооны үзүүр хэсгийн зөөлөн цацгийн амтыг мэддэг болж, ногоог улам улам амтархан зажилдаг үе Бээмбийд нэгэнт иржээ. Түүнийг ойртож ирээд, хөхөө хөхөх гэхлээр, эхийн нь уцаарлан хөөх ихэсжээ.

	— Чи чинь одоо нялх биш дээ.

	— Холдож намайг нэг амрааж үзээч гэж үглэх ажээ. Оромжоо орхиод Бээмбийг хойноосоо дагаж байна уу үгүй гэж ер нэг их юм бололгүй яваад өгөх болжээ. Зугаацаж явах үедээ Бээмбийг тоохоо бүр болчихжээ.

	Нэг удаа эх нь ор сураггүй алга болчхов. Юу болсныг Бээмбий огт анзаарсангүй. Эх нь байдаггүй. Яахлаараа ингэдэг билээ гэж Бээмбий бодоод бодоод ч учрыг нь ойлгосонгүй. Анх удаагаа ийнхүү ганцаар үлдэв. Эхлээд тэр зөвхөн гайхаж байснаа, дараа нь сэтгэл нь зовж эхлээд, тэрхэн дороо айдас нь хүрч бүр сүүлд нь яах ч учраа олохгүй гунигт дарагдлаа. Гиюүрэн гуниглаж удтал орилоход хэн ч харж өгсөнгүй. Хэн ч тосож ирсэнгүй.

	Тэр гайхахдаа чихээ соотгонуулж, дэмий л үнэртэнэ. Хэн ч байдаггүй. Тэр дахиад дөнгөж дуулдахын төдий бүр намуухнаар эмээсэн байдалтайгаар

	— Ээж ээ!.. ээж ээ!.. гэж нэлээн цөхөрсөн байдалтай дуудлаа. Тэр өөрөө хаашаа явж байгаагаа ч үл анзаарч цөхөрч гүйцээд дэмий тэнэж явлаа. Эхэндээ мэддэг жимээрээ явж байгаад үе үе зогсож ээжийгээ дуудав. Хөөрхий муу золгүй гологдмол Бээмбий тэгснээ итгэл муутайхан гуйвж дайван дурамжхан алхална. Тэр цаашаа явж үзээгүй үл мэдэх жимээр яваад л байж яваад л байж. Гэтэл ямар нэг үл мэдэгдэх харийн газар дээр ирчихсэн байжээ.

	Тэнд өөртэй нь яг адилхнаар

	Ээж ээ!.. Ээж ээ! гэж дуудаж байгаа хоёр жаалын дууг сонсжээ. Бээмбий анхааралтай сонсжээ. Гообоо, Фалиймаа хоёр нь байх шиг санагджээ. Нээрээ л тэр хоёр нь байлаа. Тэр дуу гарч байгаа газар луу Бээмбий гүйжээ. Төдхөн навчин дундаас цухуйж буй хоёр улаан юмыг олж үзэв. Гообоо, Фалиймаа хоёр нь яг л байна. Тэд өмх ховол модны дор бие биедээ наалдаад зогсчихсон:

	— Ээж ээ... Ээж ээ! гээд орилцгоож байлаа. Тэд бутан дунд чимээ гарахыг дуулаад баярласан чинь Бээмбийгээс өөр амьтан алга. Жаалууд урам хугарснаа нууж чадсангүй. Гэхдээ тэд Бээмбийгээ үзээд ялихгүй баярлажээ. Харин Бээмбий бол ганцаараа байхаа больсон учраас чинь сэтгэлээсээ ёстой баярлажээ.

	— Миний ээж явчихсаан гээд Бээмбий хэллээ.

	— Манай ээж ч гэсэн бас явчихсаан! гээд Гообоо гомдолтойхон ярилаа. Тэр гурав дэмий л бие биеэ харна.

	— Тэд ер нь хааччихдаг юм бол доо? гээд Бээмбий хоолой зангирч уйлах дөхлөө.

	— Би лав мэдэхгүй гэж Гообоо санаа алджээ. Түүний зүрх нь дахин хүчтэй цохилоод бие нь бүр доройтож суларчээ.

	Фалиймаа гэнэт:

	— Тэд бидний аавуудтай байгаа биз гэж би бодож байна гэж Фалиймаа гэнэт хэлэв.

	Гообоо Бээмбий хоёр Фалиймаа руу гайхан харлаа. Энэ үг яагаад ч юм тэднийг айлгажээ.

	— Чи тэгж бодож байгаа юм уу? гээд Бээмбий чичирч асуулаа. Фалиймаад айдас бас төржээ. Гэвч тэр өөрөөс нь илүү юм мэдэж байгаа юм шиг, ярих юм бас бий ч юм шиг тун хэнэггүйхэн байжээ. Өөрсдийнхөө эхүүдээ аавуудтайгаа хамт байгаа гэж яагаад толгойд нь орж ирснийг тэр өөрөө үл мэдэх боловч Бээмбийгийн асуултад

	— Тийм ээ. Би яг мэдэж байна гэж ухаалагхан нэлээн ч хэгжүүхэн хариулжээ.

	Фалиймаагийн энэ таавар бол бодож үзүүштэй зүйл байв. Гэвч Бээмбийд их гуниглаж байсан болохоор энэ тухай бодох ч сэхээгүй байжээ. Тэр тэндээсээ явлаа. Фалиймаа, Гообоо хоёр түүний хойноос сажиллаа. Гурвуулаа хоолой нийлүүлээд

	— Ээж ээ!.. Ээж ээ!.. гэж хашхирав. Тэгснээ Гообоо Фалиймаа хоёр зогсоод цаашаа явахыгаа больжээ. Фалиймаа:

	— Тэнээд яах юм бэ? Бидний хаана байгааг ээж мэдэх юм чинь. Буцаад ирмэгцээ биднийг дор нь олох юм чинь дээ гэж хэллээ.

	Гэлээ ч Бээмбий тэндээ зогсож байж чадсангүй. Тэр ширэнгэн дундуур туучаад ойн жижигхэн цоорхойд гарч ирснээ гэнэт мэлэрч зогслоо.

	Тэнд, ойн цоорхойн тэртээ талд бөөн торлог дунд хэзээ ч тааралдаж байгаагүй, үзээ ч үгүй амьтан зогсож байжээ. Тэр амьтнаас үнэртэж үзээгүй, ухаан санаа балартуулахаар ойн биш муухай тод үнэр ханхалжээ.

	Үл таних амьтнаас хараагаа салгах чадал даан ч түүнд байсангүй.

	Тэр амьтан хоёр хөл дээрээ гайхмаар эгцээрээ зогссон нь нарийхан ч юм шиг нимгэн ч юм шиг ажээ. Түүний царай нь цайвардуу, хамар, нүдээ тойроод сэжиг төрмөөр үсгүй нүцгэн харагджээ. Энэ царайг харахад яагаад юм ихэд зэвүүцэж, яаж ч чадахгүй мэл гайхжээ. Бээмбий түүний хараанаас харцаа салгаж үл чадна.

	Үл таних амьтан хөдлөлгүй удаан зогслоо. Дараа нь нүүртээ ойрхон байгаа дээд талынхаа хөлөө эхлээд өргөснийг нь Бээмбий адаглаад ажигласангүй. Гэвч энэ гайхмаар хөлөө агаарт алдалсан хойно нь дөнгөж харжээ.Үл таних амьтан ингээд дөнгөж хөдлөх шиг болоход Бээмбийг хажуу тийш нь өд шиг шидээд хаячихжээ.

	Бээмбий яаж ширэнгэ рүү орсноо ч өөрөө мэдсэнгүй. Хаанаас ч гараад ирсэн юм бэ ээж нь зэрэгцээд хурдалж явжээ. Тэр хоёр бөөрөө нийлүүлээд бут унангийн дундуур хар хурдаараа зугтлаа. Ээж нь ганцхан жимийг л дагана. Өөрсдийнхөө оромжийн дэргэд ирж байж тэд хурдаа хасжээ.

	— Чи харав уу?.. гээд эх нь чимээгүйхэн асуулаа. Амьсгаа нь давчдаад, Бээмбий юу ч хариулж чадсангүй. Зөвхөн толгойгоороо дохижээ.

	— Саяных чинь өнөөх байхгүй юу гэж ээж нь хэлжээ. Хоёулаа дагжталаа чичирлээ... 

	Бээмбий нэг үеэ бодох нь ээ ганцаараа үлдэх нь олонтоо болж, урьдын адил айж бэмбэгэнэдгээ бүр больжээ. Эхийгээ алга болоход дур зоргоороо цөхрөн цөхөртлөө дуудаад байж чадах боловч ээж нь яалаа ч буцаж ирдэггүй байжээ. Гэвч тэр гэнэт гарч ирээд түүнтэй ахиад л урьдын адил хамт байдаг байлаа.

	Нэгэн шөнө, дахиад л хаягдсан Бээмбий ой дотор ганцаараа тэнэж явлаа. Үүр гэгээрэх дөхөж, шөнийн харанхуй хулжиж эхлэх үеэр тэнгэрийн цайвар саарал дэвсгэр дээр модны үзүүр ялгаран танигдахын төдий болж байв. Бутан дотор ямар нэгэн юм шаржигнан дуугараад навч шажигнан улам ойртсоор гэнэт ээж нь хүрч иржээ. Ээж нь ганцаараа биш ажээ.

	Хэнтэй хамт явааг нь Бээмбий харж чадаагүй ч ээж нь түүний хажуугаар нүд ирмэхийн зуур гялс гэж өнгөрөөд цаашаа чанга орилсоор далд оржээ. Гэвч Бээмбий ээжийгээ тэр дор нь таньсан юм. Тэр юу ч ойлгосонгүй. Бутан дундуур эх нь хурдаараа гүйх нь баяртай юм шиг мөртөө айсан байдалтай хашхирах нь Бээмбийд гайхал төрүүлжээ.

	Түүнээс ч илүү гайхалтай юм Бээмбийд нэг удаа өдрөөр тохиолдлоо. Ямар ч зорилго, бодолгүйгээр ой дундуур зөндөө тэнэжээ. Жим, зөрөг ч дагасангүй баруун тийшээ явж байснаа зүүн тийшээ эргээд, бас сөөргөө буцсанаа, ахиж урагшаа зүглэв. Түр зуурхан зогсоод жингэнэсэн, цөхөрсөн дуугаар ээжийгээ дуудаж гарчээ. Нэг их айсандаа ч тэгсэнгүй ганцаараа байж огт болмооргүй шиг санагдахын эрхэнд арга буюу тэгсэн юм санжээ.

	Гэтэл хажууд нь та нарын эцгүүд чинь гэсэн өнөө бугын нэг нь ирчихсэн байжээ. Бээмбий түүний ойртож ирэхийг сонссонгүйдээ ихээр цочжээ. Бээмбийгийн үзсэн буган дотроос хамгийн чадалтай, бие томтой омог бардам өвгөн буга байлаа.Түүний үс нь хурц улаан өнгөтэй, зэгэл царайд мөнгөлөг сор гялалзсан олон салаа мундаг эвэр нь соргог хоёр чихнээс нь хамаагүй дээр сэрийж харагдана.

	Тэр Бээмбийг хүйтэн харцаар харснаа

	— Чи юундаа орилсон юм бэ? Ганцаараа байж чадахгүй нь үү. Ичээч гэж хэлжээ.

	Би ганцаараа дандаа үлддэг, ганцаараа байж би бүр дасчихсан юм гэж Бээмбийг хэлэх гэсэн боловч хэл нь гацаад наалдчих шиг болжээ.

	Түүний бяцхан биеийг тэсвэрлэшгүй ичгүүр эзэмдлээ. Өвгөн буга газар доогуур орчих шиг нүд ирмэхийн зуур алга болов. Бээмбий яаж ч сонсоод, түүний сонорт хөлийнх нь гишгэх чимээ, хөдөлж байгаа бутны бүдэг шажигнаан хүртэл сонсогдсонгүйд нь огт байж болмооргүй зүйл юм шиг санагджээ. Бээмбий агаар үнэртлээ, амьтай юм байх янз алга. Ахиад л өвгөн бугатай уулзаад түүний хүндэтгэлийг татаж чадах л юм бол багагүй зүйл сургаж өгөх юм чинь гээд тайвширсан байдалтайгаар Бээмбий санаа алдлаа.

	Энэ уулзалтынхаа тухай Бээмбий ээждээ ганц үг дурссангүй. Ээжийгээ алга болоход урьдын адил хашхиран түүнийг дууддагаа хэдийн больжээ. Ганцаараа тэнэж явахдаа өвгөн бугатай тааралдах юм сан гэж маш ихээр мөрөөсөх болсон ажээ.

	“Би айхаа бүр больсоон, тийм байна уу” гэж түүнээс асуух л гэсэн юм санжээ. Тэгэхээр нь өвгөн буга түүнийг магтахыг хэн байг гэх вэ дээ.

	Харин тэр өөрийн энэ нууцаа Гообоо, Фалиймаа хоёрт ярьжээ. Найз нар нь түүний яриаг амьсгаагаа даран байж сонсжээ. Энэ бол тэдний амьдралд хэнд нь ч иймэрхүү юм тохиолдож байгаагүй учраас үнэхээр ер бусын уулзалт байв.

	— Чи нээрэн, мундаг айсан байх аа гээд Гообоо өрөвдөн асуужээ.

	— Тэгэлгүй яах вэ, мэдээж Бээмбий айсан л даа гэхдээ бага зэрэгхэн дээ.

	— Би чиний оронд байсан бол лав үнхэлцэг хагарч үхсэн байх аа! гэж Гообоо нэрэлхэхгүй өгүүлэв. 

	Үгүй байлгүй дээ, өвгөн буга нэлээн элэгсэг байсан юм чинь Бээмбий нэг ч их айгаагүй.

	— Тэгвэл би жаахан ч гэсэн урам орлоо шүү. Би лав түүнийг харахаар харцаа өөд нь болгож чадахгүй юм шиг санагдана. Би юмнаас айж эмээхээр миний нүд бүрэлзээд, зүрх гэдэг цохилоод, амьсгаа ч авахад хэцүү болдог юм гэж Гообоо ярилаа. 

	Бээмбийгийн яриа Фалиймааг гүн бодолд автуулсан боловч өөрийн санаагаа тэр хоёрт огтхон ч цухуйлгасангүй. Дараад нь тэд уулзалдахад Гообоо, Фалиймаа хоёр Бээмбий рүү хар хурдаараа гүйж иржээ. Тэд бас Бээмбий шиг хоёулаа хаягджээ.

	— Бид хоёр чамайг дандаа эрэх юм! гэж Гообоо ярилаа.

	— Хөөе! Чамайг хэнтэй уулзсаныг чинь бид мэдсээн гэж Фалиймаа ихэмсэг өгүүлэв.

	Бээмбий босон харайж:

	— Хэнтэй гэж?

	Фалиймаа жаахан дуугүй байснаа дараад нь нэлээн дурамжханаар

	— Тэр чинь сүргийн өвгөн тэргүүч юм гэнэ лээ.

	— Чи яаж мэдсэн юм бэ?

	— Манай ээж л тэгж байх чинь билээ гэж Фалиймаа хэлжээ. Бээмбий гайхахын ихээр гайхаж

	— Та нар тэгээд миний явдлыг ээждээ яриа юу гэв.

	— Нөгөө хоёр нь толгой дохилоо.

	— Энэ чинь нууц юм шүү дээ! гээд Бээмбий цухалдан дуу алдав. 

	Гообоо тэр дор нь уучлалт гуйж,

	— Би энд хамаагүй, бүгдийг энэ Фалиймаа л... гэтэл нь Фалиймаа хөгжөөнтэйгөөр хашхирч

	— Юуны чинь нууц! Хэн байсныг нь би мэдэх гэсэн юм! Одоо бид мэддэг болсон нь хамаагүй сонирхолтой юм биш үү! гэв. Бээмбий үүнийг зөвшөөрөхгүй байж даан ч болсонгүй. Фалиймаагийн үг түүний загатнасан газар нь маажих шиг болжээ.

	— Тэр, бүх бугын хамгийн шударга явдалтны нэг ажээ. Тэр бол сүргийн тэргүүч билээ. Түүнтэй жишихээр өөр буга байхгүй. Тэр хэдэн настай, ах, дүү, ураг төрөл бий эсэх тухай нь хэн ч үл мэднэ. Зөвхөн цөөн тооны буга л түүнтэй ганц тохиолдсоноо золтой явдалд тооцно. Заримдаа удаан хугацаагаар алга болоход нь үхэж гэнэ гэж цуурхал ойгоор тарах нь цөөнгүй. Гэтэл нөгөөдөх нь агшин зуур гарч ирнэ. Энэ мэтээр түүний эсэн мэндийг бүгдээрээ мэдэж авна. Тэр хэнтэй ч үл ярих учир, хэн ч гэсэн түүнтэй эхэлж ам нээж эс зүрхлэн хаана очоод байдгийг нь асуучих зоригтой амьтан гардаггүй юм. Түүний очсон газрыг хэн ч үл мэднэ. Хамгийн алсын алс ойд л очсон болов уу гэж тааварлацгаана.

	Тэр аюулаас огтхон ч айхгүй заримдаа бугууд хоорондоо тоглоод ч юм уу, уурлалдаад ч юм уу мөргөлдөж, тулалддаг сан. Хэний ч мэдэхийн ямар ч буга түүнд халз тулж байсан удаагүй гэнэ. Түүний залуудаа өрсөлдөж явсан нөхөд нь аль хэдийнээ үеэ дууссан ажээ. Сүргийн тэргүүч ганцаараа л мундаг буга юм санжээ.

	Түүний нууцыг хамаагүй ярьсан Фалиймаа, Гообоо хоёрт Бээмбий огтхон ч дургүйцсэнгүй. Хэрвээ ингээгүй бол тэр ийм чухал зүйлийг хэзээ ч мэдэхгүй өнгөрөх байжээ. Гэхдээ Гообоо, Фалиймаа хоёр бүх юмыг нь мэдээгүй байдаг нь бас учиртай даа. Сүргийн сүрлэг тэргүүч “Ганцаараа байж чадахгүй нь үү чи? Ичээч!” гэж Бээмбийд хэлснийг тэр хоёр мэдэхгүй учир энэ тухайд ярилгүй өнгөрсөн нь ч Бээмбийн зөв л дөө. Гообоо, Фалиймаа энэ тухай дуулмагцаа л чалчиж орхиод, өдийд Бээмбий ойн бүх амьтны шившиг нь болох байжээ.

	Энэ шөнө, сар шингэсэн хойно, ээж нь өндөр нарсны цаанаас гэнэт гарч иржээ. Эх нь чимээгүй зогсоод Бээмбийгээ харж байлаа. Хүү нь ээж рүүгээ гүйж очлоо. Тэр шөнө бас нэгэн шинэ юмыг Бээмбий үзжээ. Ээж нь ядарч өлсчихсөн буцаж ирсэн учраас тэр хоёр ерийн зугаалгаа ч хийсэнгүй. Тэд ойн цоорхойд очлоо. Эх нь шөнийн чийгтэй хүйтэн ногоо зулгаана. Дараа нь хоёулаа шинэхэн найлзуурын хойноос хөөцөлдсөөр яваад ой руу гүн орсноо ч ажигласангүй. Гэнэт бут аймаар шаржигнажээ. Бээмбийг юм бодож амжаагүй байтал нь эх нь айж сандран мэгдэж орь дуу тавин А—О—О!, А—О—О! гэж хашхирлаа. Бутны цаанаас жигдхэн нүсэр алхах чимээ гарч хий үзэгдэл гэгч юм чинь биш байгаа даа гэмээр огтхон ч тааралдаж байгаагүй, сүртэй амьтад гараад ирлээ. Тэд ээжтэй нь адил юм шиг нагац эгч Ээнэнаатай нь, Бээмбийгийн бусад хамаатан саднуудтай ч төстэй юм шиг атлаа асар том биетэй учир сайн харж авахын тулд Бээмбий байдгаараа өлийж билээ. Тэгээд Бээмбий 

	—А-о-о! Баа-о-о гэж хоолойныхоо зоргоор орилжээ. Тэр яагаад ийнхүү орилсныхоо учрыг өөрөө олохгүй байжээ.

	Хэрэг явдал аажуу үргэлжлэлээ. Хойно хойноосоо гурав, дөрвөн баатарлаг амьтан гарч, бүр сүүлд нь бас нэг гарч ирлээ.

	Тэр бол бүр ч том маш мундаг. Түүний хоолойноос нь бавайсан сахал унжиж толгойд нь бүхэл бүтэн мод ургасан юм шиг үзэгдэх ажээ.

	Бээмбийн цээжинд нь ямар нэгэн юм бөөгнөрч хатуулдах мэт болж үзээгүйгээ үзэж сэтгэл санаа нь уймарчээ.

	Энэ бол айж эмээснийх огтхон ч биш, гагцхүү өдий хүртлээ өөрийгөө тийм өчүүхэн, жижигхэн гэдгээ тэр мэддэггүй явдаг байжээ.

	Түүний төсөөлөн бодсоноор л ээж нь хүртэл өрөвдмөөр жижигхэн юм шиг ажээ. Өөрийн хачин бодлоосоо ичисхийж: Баа!— а — оо! Ба — о—о хэмээн урамдлаа. Ийнхүү урамдахад түүний дотор нь тавирах шиг ч болжээ. Уг явдал тэгсхийгээд өнгөрчээ. Нам гүм боллоо. Бээмбий ганцаараа бүрээдэж байгаа юм шиг үе үе тасалдангуй урамдав.

	— За тайвшир л даа. Тэд ч явчихжээ гэж эх нь хэлжээ.

	— Хүүе, ээж ээ! саяынх чинь ямар амьтан юм бэ? гэж Бээмбий шулганан асуужээ.

	— Аа, эд ямар ч гэмгүй амьтад, хойд зүгт оршдог том биет ураг төрөл маань шүү дээ. Тэд бие томтой, биднээс ч илүү төлөв томоотой амьтад байгаа юм гэж эх нь хариулав.

	— Эд нар чинь ерөөсөө аюулгүй юм уу? гэж Бээмбий асуув.

	— Би л аюул тарихыг нь үзээгүй дэг. Энэ тухай ч янз янзаар ярилцдаг юм. Элдвийн цуу үгэнд үнэмшилтэй нь биш дээ. Надад миний танилуудад эд хөөрхийс муу юм хийгээгүй л юм гэж эх нь хариулав.

	— Яалаа гэж эд нар бидэнд муу юм хийх ёстой вэ? Тэд чинь бидний садан төрлүүд гэж Бээмбий сонсогдохын төдий шивгэнэн өгүүлэв.

	— Тийм дээ, тэд бидэнд ерөөсөө муу юм хийдэггүй юм гэж эх нь хэлээд бага зэрэг дуугүй байснаа, — Тэднийг гараад ирэхлээр яахлаараа айдас хүрдгийг ч би өөрөө мэддэггүй. Би л биеэ барьж чадахаа больчихсон байдаг юм. Ер нь дандаа шүү... гэж эх нь өгүүлэв.

	Энэ яриа хөөрхий Бээмбийг элдэв юм эргэцүүлэн бодоход хүргэлээ. Яг л энэ үед нүргэс модны мөчир дээр бүгээхэй ирээд суучихсан муухай зангаараа, амьтны дургүй хүргэн сэтгэл санааг нь үймүүлдэг хачин дуугаараа өөрийнхөө байгааг зарлана.

	Бээмбий гүн бодолд автагдсан тул айж эмээхээ ч мартжээ. Бүгээхэй модны доод талын мөчир дээр суугаад:

	— Би та нарыг сая айлгасан биз дээ? гэж лавлав.

	— Тэгэлгүй яах вэ. Та намайг дандаа сочоож байх юм аа гэж Бээмбий хариулав.

	Бүгээхэй бүдэгхэн инээжээ.

	— Та нар надад арай гомдоогүй биз дээ. Миний сурсан зан л энэ дээ гэж тэр хэллээ. Түүнийг доошоо тонгойж түнхийхэд, сахлаг сөдтэй цээжинд энэ эвэр хошуугаа нуун бөмбөлөг мэт болж ёстой гайхаж барахааргүй хөөрхөн, ухаалаг царайтай болжээ.

	— Таны өмнөхөн би ёстой айдаггүйгээ айлаа шүү гэж Бээмбий итгэмжлэн ярьжээ.

	— Юу уу? гэж бүгээхэй дургүйхэн дуугарав. 

	Бээмбий хүчирхэг хамаатантайгаа уулзсанаа түүнд ярив.

	— Аа тэд танай хамаатнууд. Миний хамаатан садан гэж учир тоймгүй олон. Өдрөөр ил гараадахаар тэндээс чинь сална гэдэг тун бэрх. Ер энэ ертөнц дээр чинь төрөл садан шиг шал хэрэггүй юм гэж огт алга. Тэд өөрсдөөс чинь сайн яваа цагтаа та нарыг ердөө ч тоохгүй. Хэрэв та нарыг өөдтэйхөн явбал сүйд майд болно. Нэгд сагсуу, бардам зантайгаа, хоёрт үхээнц дорой яваагаа бид үзэж чаддаггүй юм.

	Нэг үгээр хэлэхэд хамаатан саднаасаа хөндийхөн явахаас дээр юм ер байхгүй гэж бүгээхэй бавтнажээ.

	— Гэлээ ч... би өөрийнхөө садан төрлийнхнийг бараг мэдэхгүй шүү дээ гэж Бээмбий хулчийсхийж хэллээ.

	— Тэдний тухай бодоод ч яах юм бэ? гэж бүгээхэй хяхтнан ярилаа. Миний ярьсанд л итгэ. Сайн санааны минь үгэнд итгээрэй. Төрөл саднаас найз нөхөд дээр шүү. Чи бид ч гэсэн ердийн нэг найз сайн танилууд шүү дээ. Энэ маань бид хоёрт хэн хэнд нь тааламжтай л байна шүү дээ гээд бүгээхэй нүдээ маягтайхан анивчуулан ярилаа.

	Бээмбий үг хэлэх гэсэн чинь, бүгээхэй түүнээс өрсөөд:

	— Чи одоохондоо маш балчир байна. Миний үзсэн харсанд итгээрэй дээ. Энэ талаар би нэлээн юм мэднэ шүү. Гэлээ ч танайхны гэр бүлийн харьцаанд оролцоно гэдэг надад тийм амархан юм биш ээ гэв.

	Бүгээхэй ихээхэн бодолд автагдсан бололтой нүдээ анивчиж царайгаа эрхэмсэг тогтуун болгоход нь Бээмбий түүнтэй зөрөх зориг хүрсэнгүй...

	 

	Нэгэн удаа аюултай юм тохиолдлоо...

	Тэр өдрийн өглөө тэнгэрт тохмын чинээ ч үүлгүй, шүүдэртэйхэн байлаа.

	Шөнийн чийгт норсон бут сөөг ердийн байдгаасаа илүү сайхан сэнгэнээд ойн цоорхой өөрийн хурц, анхилуун үнэрээ найман зовхист харамгүй түгээнэ.

	— Пи-и гээд хөх бух сэрцгээлээ. Үүр гүйцэд цайгаагүй учраас нам гүм ажээ. Нэлээн удтал намуухан хэвээрээ байснаа хаанаас ч юм тээр дээрээс хэрээний хоолойгоо шахсан тод дуу сонсогджээ. Тэр үед нь шаазгай:

	— Ча-ча-га-ра намайг унтаж байна гэж бодсон юм биш биз дээ гэж хариу дуугарлаа. Тэгэхэд:

	Пий үү, пий үү, тью тью, тьюить, тью гэх зүсэн зүйлийн дуу чимээ энд тэндгүй сонстоно. Үүр тэмдгэрэх үеэр нойрмоглон жиргэх шувуудын шуугиан хором тутамд чангаран улам баясгалантай болно.

	Эвэр модны үзүүр дээр хар хөөндэй нисэж ирээд суулаа. Тэр хамгийн үзүүрийн мөчрийг сонгон авч модны дээрээс огторгуйн уудмыг ажиглан дорно зүгт тэнгэрийн хаяа улаарч манхайтал цайсан үүрийн гэгээнд тэнгэр өөрөө ядарч сульдсан юм шиг байхыг харжээ. Тэр суусан мөчрөөсөө жаахан бараандуу учраас түүний жижигхэн хар бие хатсан навч юм уу даа гэмээр боловч түүний урамтай жиргэж байгаа дуу хадан ой дээгүүр түгнэ.

	Бүгд сэрж гүйцжээ. Задууль түг түг жиргээд, хар хөгчийнүүд тас тас дуугарна. Тагтаа далавчаа чанга чанга дэвсээр нэг мөчрөөс нөгөө мөчирт шилжин ниснэ. Гургуул шувуу хоолой нь дэлбэ хагарсан юм шиг хашхирцгаана. Шонхор шувуу

	— Ийя-ий-я-ий я! гэж дуугаран тэнгэрийн уудамд дайчин чадмагаар шунгана.

	— Дью, дью гэж шарагч бялзуухай шувуу тод хашхирна. Модны хоорондуур холхин нисэж буй түүний бөөрөнхий шар бие нарны гэрэлд алтан сум шиг гялалзана.

	Бээмбий өвгөн царсны цаанаас ойн цоорхой руу гарч иржээ. Ойн цоорхойд шүүдэр гялалзаж, чийгтэй ногоо, газар, цэцгийн үнэр ханхална. Эх захгүй амьдралын өнгө жавхаа ийнхүү бүрджээ.

	Ойн цоорхойд түүний танилууд нь цугларцгаажээ. Ямар нэгэн чухал юмны тухай бодож байгаа юм шиг тэнд түүний найз туулай нь сууж байжээ. Юунд ч яарсан шинжгүй намбатай гургуул өвсөн дотор ганц нэг юм түүгээд, хааяа л болгоомжлон ийш тийшээ харж алхлахад, түүний маргад шиг хөх хоолой нь наранд гялалзана.

	Бээмбийгийн бараг хажууд нь түүний үл таних нэгэн залуухан буга зогсож байлаа. Амьдралдаа анх удаа Бээмбий том бугад ойртож үзэх нь энэ байжээ.

	Тэр буга Бээмбий рүү хараад өмх ховол модыг бараг налаад хөдлөлгүй зогсоно. Бээмбийг чимээгүй хараад л байлаа. Хэрвээ энэ бугыг бутан дундаас бүр гараад ирвэл Бээмбийд түүнтэй ярих зориг нь хүрэх бол уу?

	Ээжээсээ л асуудаг хэрэг дээ. Эргээд харсан чинь, ээж нь нэлээн хол газар Ээнэнаа эгчтэй нь юм ярьж байлаа. Бээмбий огт хөдлөлгүй яах ч учраа олохгүй зогсоно. Эх рүүгээ очъё гэхэд энэ залуу бугын хажуугаар өнгөрөх ёстой болдог. Ингэх нь тусгүй юм даа гэж Бээмбийгийн санаа зовно.

	«Юу боллоо гэж би ээжээсээ асуух билээ дээ! Өвгөн тэргүүчийг надтай ярихад нь би тэр тухай ээжид ганц ч үг алдаагүй юм чинь. Өөрөө энэ залуу бугатай чинь ярьж үздэг хэрэг ээ. Намайг энэ бугатай ярьж байгааг бүгдээрээ үзээд авбал аваг, ноёнтоон та сайхан нойрсов уу? гээд асуугаадахъя байз. Ингэлээ гээд яасан ч уурлахгүй юм чинь, хэрвээ уурлавал нь зугтана л биз» гэж Бээмбий боджээ.

	Гэлээ ч Бээмбий эргэлзсээр л байлаа. Гэтэл залуу буга өмх ховлын бутан дундуур гараад л ирлээ. Би ч одоо үүнд хэлэх л гэснээ хэлнэ дээ гэж Бээмбий боджээ.

	Яг л тэгэхэд нь аянга ниргэжээ.

	Бээмбий юу болсныг нь ч ойлгосонгүй, бие нь зарсхийжээ. Залуу буга өөдөө үсэрч харайгаад, шугуй руу хар хурдаараа зугтахыг л тэр зөвхөн харав. Бээмбийгийн яг хажуугаар цаадах нь хурдалж өнгөрчээ.

	Бээмбий гайхан алмайрчээ. Ахиад ниргэсэн аюултай аянга түүний биед хүрэх шиг болжээ. Ээж нь, Ээнэнаа эгч нь, Гообоо, Фалиймаа нар ой руу зугтаж явахыг олж харсан ажээ. Мөн тэр зүгт нь найз туулай нь зугтаж, түүний хойноос том өвдөгтэй хөлөө дээр дээр гялалзуулаад гургуул гүйж явжээ. Ойн цоорхойд ч ойд ч гэнэтхэн хачирхмаар нам гүм болсныг тэр нь мэдэрмэгцээ санаа аваад ой руу харайж орлоо. Бээмбий хоёр гуравхан харайгаад л газар дээр тэрийн хэвтэж байгаа залуу буга дээр тулаад очжээ. Түүний далан дээр том шарх харагдаад, шархнаас нь цус урсаж байжээ.

	— Битгий саатаарай! гэх дуу түүний хажууханд сонстжээ. Энэ бол эх нь байлаа. Зугтаарай! Хурдхан зайлаарай гэж эх нь хашхирав.

	Эхийн нь гайхаш тасарсан дуу Бээмбийг зогсож байсан газраас нь хөдөлгөхөд, тэр цаашаа зугтан гүйлээ. 

	— Сая юу болов оо? Ээж ээ, юу болов оо?! гэж тэр гүйж явах үедээ асуув.

	Ээж нь амьсгаадсаар

	— Энэ чинь нөгөө гайхал гэж хариулав. 

	Тэр хоёр ядарч амсхийн зогсов.

	— Та сая юу гэв ээ! Та дахиад нэг хэлээд аль даа! гэж дээрээс нь нэг дуу гарлаа. Бээмбий толгойгоо өөд нь өргөж мөчир дамжин бууж ирж яваа хэрмийг олж харжээ.

	— Би та нарын хойноос хөөгөөд өө, мөн аюултай юм болов оо гэж тэр хашхирав.

	— Өө тэгэхэд та тэнд байсан юм уу? гэж эх нь асуулаа.

	— Тэгэлгүй яах юм бэ. Одоо хүртэл би дагжиж чичирсээр яваа шүү гэж хэрэм хариуллаа.

	Сахлаг сүүлэн дээрээ тулаад нарийхан цагаан цээжээ гарган оцойн сууснаа өөрийнхөө үгийн үнэнийг тангараглан баталж байгаа юм шиг урд хоёр хөлөө цээжиндээ тэврээд:

	— Миний үнхэлцэг хагарчих дөхлөө. Сүнс зайлчих шиг боллоо.

	— Ер нь хүсэх юм биш ээ. Бидний хэн маань ч түүнийг чинь үзээгүй яваа шүү дээ! гэж эх нь хэлэв.

	— Юу гэнэ ээ, та эндүүрч байна би түүнийг чинь аль хэдийд ажиж харсан юм гэж хэрэм цухалдан хашхирав.

	— Би ч бас! гэж өөр нэгний хашхирах дуу сонсов. Энэ бол шаазгай байлаа. Тэр нисэж ирээд мөчир дээр буулаа.

	— Би ч бас! гэж түүнээс нэлээн дээхнээс дуулдав. Тэр нь мөчир дээр сууж буй ятга ажээ.

	— Бид бас түүнийг чинь үзсэн гэж хоёр хэрээ модны, орой дээрээс гуаглав.

	Айж сүрдсэн, уур омог нь шатсан ойн бүх амьтад ингэж ярьцгаалаа. Хэрэм тангараглаж байгаа юм шиг савраа цээжиндээ нааж,

	— Наад залууг чинь ухааруулах гэж үгүй мөн үйл тамаа эдэлж байна гэв.

	— Би ч гэсэн наадахад чинь хашхирсан чинь ер юман чинээ бодохгүй байна гэж хэллээ.

	— Наадах чинь миний ч үгэнд ороогүй юм. Би хэчнээн хашхирч, хэчнээн хичээсэн гээ! Би өөр дээр нь нисэж очих гэтэл тэр явдал яг болсон юм гэж шаазгай шулганав.

	— Та нар нийлж орилоод, ганц над шиг орилж чадах биш дээ. Тэгэхэд би байдаг хоолойгоороо хашхирахад наад эрхэм жаал чинь бидэн шиг юманд өчүүхэн ч анхаарал тавиагүй дээ! гэж хэрээ гомдонгуй ярина.

	— Нээрэн шүү, огт тоогоогүй дээ гэж хэрэм батлан хэлэв

	— Бид чадах ядахаа хийсэн байх аа. Хэрвээ өдийд золгүй явдал болчихсон бол бидний хэнийг ч буруутгахааргүй байх аа гэж шаазгай шулганав.

	— Ийм сайхан залуу! Ёстой ид гялалзаж явдаг үедээ шүү гэж хэрэм харамсан гашуудав.

	— Гха!.. Ийм зөрүүд зантай биш үгэнд оромтгой байсан сан бол...

	— Хөөрхий бас ч тийм учиргүй зөрүүд биш шүү! Эднийхний дотор хамгийн зөрүүд нь биш ээ гэж хэрэм сөргөөн өгүүлэв.

	— Тэнэгийг нь яана гэж ятга инээлээ.

	— Чи өөрөө тэнэг шүү дээ, ойнхон чиний тэнэгийг бүгдээрээ мэддэг байх аа гэж тэр дээрээс хэрээ гуаглав.

	— Би юу? Би тэнэг юм уу? Анх л сонсох минь энэ! бага зэрэгхэн юм мартдаг байж болох л юм гэхдээ тэнэг биш ээ гэж ятга ээрэн яншив.

	— Та дураараа болно биз. Харин миний хэлснийг мартаж үзээрэй. Хөөрхий залуу зөрүүд тэнэгээс болж үхээгүй, харин гайхал амьтныг хэн маань дийлдэггүйг мартаж болохгүй гэж хэрээ санаа алдан хэллээ.

	— Гха! Би ийм ярианд үнэндээ дургүй гэж ятга чахран дуугарснаа нисээд явчихлаа.

	— Гайхал миний ураг төрлийнхөөс олныг нь хөнөөсөн. Дуртай цагтаа тэр хяддаг юм чинь бидэнд юу ч нэмэр болдоггүй гэж хэрээ үргэлжлүүлэн ярихад:

	— Бид бүгд сэрэмжтэй л байх хэрэгтэй гэж шаазгай хэлэв.

	— Тэгэлгүй яах вэ гэж хэрээ гуниглан өгүүлээд баяртай хэмээн нисэн одов. Нисэн одсон түүний хойноос тэнд байсан сүрэг хэрээ дагалдав. Бээмбий эргээд хартал эх нь алга байв. «Эд ер нь юуны тухай ярив даа. Тэр гээд байгаа нь надтай ойн цоорхойд тааралддаг тэр нэг амьтан арай биш байгаа даа. Мөн бол тэр намайг алаагүй шүү дээ» гэж Бээмбий бодлоо.

	Яг л тэр үед нөжирч тунасан цусандаа хутгалдан үхчхээд хөдлөлгүй хэвтэж байсан залуу бугыг санажээ. Ой дахиад л түмэн янзын дуугаар дүүрч нар туяа цацруулан ойг эгцхэн ээнэ. Хаа сайгүй гэгээ цацарч навч ногооны сайхан үнэр анхилж огторгуйн уудамд шонхор шувуу элэн халин эргэлдэж доор орших модон дунд тоншуулын тас тас инээх нь сонсогдоно. Гэвч энэ бүхэн Бээмбийгийн сэтгэлийг тайвшруулсангүй. Цээжинд нь бөөн юм тээглээд байх шиг санагдана. Зарим амьтад яахлаараа санах бодох юмгүй хөгжөөнтэй байж болдгийг тэр огтхон ч ойлгосонгүй амьдарна гэдэг маань хэцүү аюултай юм байна шүү дээ! Болдог сон бол бөглүүхэн ойд очиж юу ч хүрч чадахааргүй оромжид чив чимээгүйхэн насыг барах юм сан даа. Хэрвээ ийм хэцүү бэрх явдал тохиолддог юм бол ойн цоорхойд очиж баярлаж цэнгэх гэж яваад ч яах юм билээ дээ?

	Бутан дунд ямар нэг юм шажигнав. Бээмбий түргэн эргээд хартал түүний хажууд өвгөн тэргүүч зогсож байв. Бээмбий зугтахад зэхээд биеэ хураалаа. Өвгөн ёнхор том нүдээр хялайн;

	— Чи тэнд байв уу? гэв.

	— Тэгсээн гээд Бээмбий шивгэнэжээ. Түүний зүрх нь амаар нь гарчих гэж байх шиг санагдсан ажээ.

	— Эх чинь хаана байна гэж сүргийн өвгөн тэргүүч асуулаа.

	— Би мэдэхгүй гэж их л гомдолтойгоор Бээмбий хариулав.

	Өвгөн тэргүүч түүнийг нэвт ширтээд:

	— Эхийгээ дуудаад байдгаа больсон уу? гэв. 

	Түүний мөнгөн сор гялалзсан хааны титэм бүхий намбатай сүрлэг толгойг хараад Бээмбий гэнэт зүрх зориг оров.

	— Би ганцаараа байж чадна гэж Бээмбий хэлэв. 

	Өвгөн зэвүүн нүдээ түүнээс үл салган ширтсэнээ:

	— Эхийгээ явчихаар айгаад уйлж байсан жаал чинь чи мөн биз дээ гэж урьдыг бодвол арай эелдэгдүү асуув.

	Бээмбий ичисхийж, тэгснээ тэр дорхноо биеэ барьж

	— Тийм ээ, тэр чинь би гэв. 

	Юу ч хэлэлгүй ширтэн буй харцанд энхрийлэх аяс байгааг Бээмбий ухаарлаа.

	— Өвгөн тэргүүч гуай та өөрөө намайг тэгэхэд загнасан шүү дээ! Би ганцаараа үлдэхдээ айдаг байсан юм. Одоо бол би айхаа бүр больсон гэж Бээмбий тасалдуулан ярилаа.

	Өвгөн буга түүнийг шинжсэн харц нь хэвээрээ хэр нь үл мэдэгхэн инээмсэглэх шиг Бээмбийд бодогджээ.

	Бээмбий зориг орж:

	— Өвгөн тэргүүч ээ, өнөөдөр юу гэгч юм болсон бэ? “Тэр” гээд бүгдээрээ яриад байдаг чинь юу юм бэ! гэж Бээмбий асууснаа өвгөн бугын гялалзан, хялалзан байгаа харцнаас сүрдэн амаа хамхижээ.

	Өвгөн буга Бээмбийгийн хажуугаар харж байснаа дараад нь удаанаар:

	— Юмыг аниртаж сур, үнэртэж сур, харж сур, амьдралыг өөрөө таньж сур гэж эвэртэй том толгойгоо өргөөд:

	— Аз жаргалтай яваарай гээд нэг ч үг нэмж хэлэлгүй далд орлоо. 

	Бээмбий ганцаараа үлдэж, ахиад түүнд уйтгар төрж, «Аз жаргалтай яваарай» гэсэн өвгөн бугын хэлсэн үг түүний чихэнд сонсогдсоор байв. Түүнд ер бусын бахархал төржээ. Нээрээ ч амьдрал гэдэг хэцүү юм. Аюулаар ч дүүрэн юм. Гэвч ирээдүйд түүнийг юу ч хүлээж бай хамаагүй амьдралаас огтхон ч айхгүй болжээ.

	Бээмбий гэлдэрсээр ойн гүн рүү орлоо. Ойн цоорхой ордог гарцыг хөндөлдөж хаадаг өвгөн царснаас нэг навч аажмаар эргэлдсээр тасран уналаа. Бусад моднуудаас ч гэсэн шар улаан гантигийн хээ шиг алаглаад, зарим нь бодолд автсан байдалтай намуухнаар унаж байхад, зарим нь агаар өрөмдөөд хар хурдаараа хийснэ.

	 

	Өдөр хоног өнгөрөвч навч унасаар ажээ... Бусад мөчрүүдээс бүр дээгүүр, бараг л ойн цоорхой тал дунд нь хүрч байгаа өвгөн царсны том мөчир унжина. Түүний бүр торгон үзүүр дээр арай ядан тогтоож шилбэ дээрээ савчин байгаа хоёр навч намуухнаар ярилцана.

	— Бүх юм өөрчлөгддөг байжээ гэж нэг навч нөгөө навчиндаа хэллээ.

	— Тэглээ, олонх маань өнгөрөгч шөнө л явцгаалаа даа. Манай энэ мөчир дээр ч бид хоёр л сүүлчийнх нь байх аа даа гэж бодох боллоо гэж нөгөө нь хэлэв.

	Эхний навч:

	— Өнгөрөх чинь энэ дээ гэж хэн ч хэлж өгөх биш дээ. Нар сайхан ээгээд, дулаахан байснаа цочирхон салхи тавиад юм уу, гэв гэнэтхэн аадар бороо цутгаад бидний маань нэлээдийг ид цэл залуу, чийрэг бядтай байхад устгадаг байсныг санаж байна уу? Амьд явах хоногуудынхаа олон цөөнийг ямар мэдэх биш дээ гэв.

	Нөгөө нь санаа алдаж 

	— Одоо ч нар тусах ч цөөн болжээ. Нарны гэрэл хүч сэлбэхийг ч болилоо гэв.

	— Үнэн үү хө, үнэн үү хө, биднийг чинь унахаар бидний байгаа энэ байрыг өөр навч эзлээд авдаг юм гэсэн. За тэгээд тэднийг чинь бол өөр навч солиод, эх захгүй солигддог юм гэв үү? гэж эхний навч асуулаа.

	— Үнэн юм даг аа. Энэ ч бидний ойлгодгоос өөр юм байх аа. Энэ тухай бодоод ч хэрэггүй гэж нөгөө навч нь шивгэнэв.

	— Үүнийг бодохоор уйтгар төрөх юм даа! гэж эхний навч нэмлээ. Тэр хоёр жаахан дуугүй байснаа.

	— Бид чинь яахлаараа унах ёстой болж байгаа юм бэ гэж эхний навч дуулдахын төдий шивнэв.

	— Бид унахаараа яах бол доо гэж нөгөө навч нь хэлэв.

	— Бид доор очно доо.

	— Тэр доор чинь юу байдаг юм бэ?

	— Мэдэхгүй. Нэг хэсэг нь нэг янз, нөгөө хэсэг нь шал өөр ярих юм чинь аль нь үнэнийг мэдэж болох уу? 

	Тэд ахиад чимээгүй боллоо.

	— Тэнд доор очоод, бид ямар нэгэн юм мэдэрч байх бол уу? гэж хоёр дахь навч асуув.

	— Хэн үүнд чинь хариулт өгөх вэ? дээ. Тэндээс ганц нь ч буцаж ирэх биш дээ...

	Ахиад л чив чимээгүй боллоо. Тэгснээ

	— Чи битгий уйтгарла! Чи царай алдах нь байна шүү гэж эхний навч өрөвдөнгүйгээр өгүүлэв.

	— Өө үгүй үгүй. Би зөвхөн л чичирсэн юм. Харин урьдын адил чийрэг тэнхлүүн биш болчхоод л байна...

	— Энэ яриагаа орхих уу даа гэж эхний навч хэллээ.

	— Тэгвэл тэгье, тэгвэл бид юуны тухай ярих болж байна гээд чимээгүй болсноо дараа нь маш намуухнаар

	— Бидний өнгөрөх цаг ч ойртсон шиг байна. Хэн маань түрүүнд нь орох юм бол доо.

	— Энэ тухайгаа болъё л доо. Урьд бид юутай гайхалтай сайхан байлаа даа түүнийгээ дурсвал дээр биз дээ! Санаж байна уу хө!

	Нар яаж ээж бидний амьдралын хүчийг яаж сэлбэдэг байлаа. Түүнийг санаж байна уу? Өглөөгүүр гэдэг чинь шүүдрийн ус сэнгэнээд л байдаг сан даа. Шөнө ч гэсэн намуухан, сайхан байдаг байв даа? гэж эхний навч хэллээ.

	— Одоогийн шөнийн хэцүүг үү, барагдана гэж байхгүй шүү гэж хоёрдох навч хэлэв.

	— Би гомдож гоншигнох учиргүй. Бүгдийг тэсээд тууллаа шүү дээ гэж нэгдүгээр навч хэллээ.

	— Би үнэхээр их өөрчлөгдөж үү?! гэж хоёр дахь навч гомдолтой асуув.

	— Яалаа гэж! Чи юундаа өөрчлөгдөх билээ дээ гэв. Би л шарлаад, хорчийгоод байгаа болохоос биш, чи ганган хэвээрээ байна шүү гэж нэгдүгээр навч үнэхээр үнэмшихээр хэлэв.

	— За боль доо! гээд нэгдүгээр навч яриаг нь таслав.

	— Нээрэн шүү! Чи анхныхаа өдрийнх шигээ сайхан байна. Харин энэ нарийнхан шар судал, тод биш ч гэсэн, чамд зохиж байгаа гэдэг нь үү! Чи надад итгээч дээ гайгүй гэж хоёр дахь навч цогтойгоор ярилаа.

	— Чамд баярлалаа. Би чиний наад ярианд итгэхгүй. Огтоосоо итгэхгүй. Гэвч би чиний сайхан санаанд баярлалаа. Чи надтай дандаа эелдэг харьцдаг байсаан. Чиний ийм эелдэг зантайг чинь би зөвхөн одоо л ойлгож байна гэж хоёрдох навч догдлонгуйгаар шивгэнэв.

	— Дуугүй бай л даа гэж эхнийх хэлснээ, түүний сэтгэл үнэхээр их түгшиж байсан учраас өөрөө ч дуугүй болов. 

	Ингээд юу ч ярилцалгүй, нэлээн уджээ. Нойтон салхи ойг нэвт үлээлээ.

	— Өө хөөрхий дөө өнөөх нь! Би ч... гэснээ хоёрдох навч цааш нь дуугарч чадалгүй мөчрөөсөө зөөлөн салаад доошоо уналаа.

	 

	Ингээд л өвөл болж гэнэ дээ.

	Хорвоо ертөнц танигдахааргүй өөрчлөгджээ. Хувирч өөрчлөгдөж байгаа энэ хорвоод дасаж идээшнэ гэдэг Бээмбийд тийм ч амаргүй байлаа. Юм юм элбэг дэлбэг байсан цаг өнгөрч, юм юм хомсдоод тарчигхан байх болжээ. Идэх уух юм хаа сайгүй байх цагт хоол эрж өлөв дөлөв гэж явсан биш дээ. Бүгж орогнодог байр нь хүртэл ногоон зүлгэн дэвсгэртэй тул өөрөө хүртэл гөлөлзсөн сайхан улаан зүстэй маш ганган явдаг байж дээ. Гэвч одоо бүх юм өөр болж дээ...

	Үнэндээ аажим гарсан өөрчлөлт эхэндээ Бээмбийг баярлуулж байсан удаатай. Өглөө тал хөндийг бүрхсэн байдаг өтгөн цагаан манан, нарны гэрэл тусахад яаж замхарч, үүрийн цэлмэг тэнгэр болон хувирч байгааг нь ажиглан зогсохдоо сэтгэл нь сэргэнэ. Модны мөчир, өвс ногоог хучиж наалдсан арвагар сарвагар хяруу гялтганах нь түүнд маш таалагддаг байв. Өөрийн хамаатан садан нүсэр биетэй хойд зүгийн баатруудын урамдахыг Бээмбий сэтгэл догдлон сонсдог болжээ. Эдгээр сүр хүчтэнийг урамдахад ой тэр аяараа доргих шиг болдог байжээ.

	Ийнхүү урамдахад Бээмбийн зүрх өөрийн эрхгүй оволзоно. «Сүр хүч гэгч юутай сайхан гайхамшиг вэ?» Тэдний эвэр нь саглагар модтой зүйрлэм, дуу хоолой нь тэнгэрийн дуутай зүйрлэм юм даа» гэж тэр бодох болжээ. Тэр Буга урамдахыг сонсох бүрдээ хөдлөхгүй нам гүм болдог байжээ. Урамдах дуунд захирамтгай хүсэл хэзээ ч үл барагдам уйтгар, уур хилэн, биеэ тоож аагаа багтааж ядсан байдал илэрнэ.

	Заримдаа Бээмбий айж сүрдэх ажээ. Айхгүй дээ гэж хичээвч энэ дуу түүнийг сочоодог байлаа. Тэр хэдийгээр шулуун шударга ах дүүсээрээ бахархавч, тэдэнд хүрч очиж болохгүйд ихэд бухимдана. Яагаад энэ билээ гэж бодож эргэцүүлэх ч юм байхгүй, доромжлогдсон, дооглогдсон мэт санагдах ч болжээ. Тэр үедээ яав ч хэзээ ч тэдэн рүү ойртож очихгүй юм хуна даа! гэж бодно.

	Томчуудын хайр дурлалын үе нь өнгөрч тэд урамдаж дуугарахаа больсноос хойш Бээмбий өөр өөр зүйл ажиглах болсон ажээ. Шөнийн цагт ойгоор тэнэж явахдаа юм уу, орогнож бүгдэг газраа хэвтэж байхдаа унаж байгаа навчны үл тасалдах чимээг сонсдог сон. Ойд шажигнах, сэрчигнэх чимээ энд тэндгүй сонстоно. Оройд уяхнаар жингэнэх дуу тасралтгүй сонсогдоно. Нойрноос дөнгөж сэрээд энэ дууг сонсоход гайхалтай аятайхан санагдах бөгөөд энэхүү жигтэй нууц шуугианыг сонсож зүүрмэглэх юутай сайхан билээ!

	Унасан навч газар дэлхийг бүрхэж, гишгэх бүрийд шажигнана. Хөл доорхоо малтаж тал тал тийш нь хаялахад хэчнээн зугаатай гээ. Хатсан навчис: «Ш-ш-ш-ш!» гээд эелдэг, хонгор дуугаар шажигнана. Навчны энэ соньхон чимээ зөвхөн сонсоход ч тааламжтай төдийгүй олонтоо ач тус болж билээ. Энэ үед сонор сонсголоо зовоож чагнах ч хэрэггүй. Ойд сонстож байгаа ямар нэг сэжигтэй хөдөлгөөнийг хамаагүй хол байхад нь навч мэдэгдэж өгдөг юм чинь үнэртэж аниртахын ч хэрэггүй. «Унаж байгаа навчны ш-ш-ш! гэх чимээ тодхон шажигнаж байхад огт мэдэгдэхгүйгээр гэтэж хэн ч чадахгүй юм чинь дээ!»

	Бороо зүсэрлээ. Өглөө эртээс авхуулаад үдэш орой болтол үй зайгүй цутгалаа. Өглөө болтол шөнөжингөө шуугьж шуугьж жаахан онгоймоор аядсанаа хүч тэнхээ авсан юм шиг дахиад асгарч гарчээ. Агаар хүртэл тэр аяараа чийгтээд ойд хуурай газар гэж байхгүй болжээ. Ногоо зулгаагаад үзэхэд дорхноо амаар нь ус дүүрээд бутыг толгойгоороо зөөлхөн шөргөөж хамар нүд рүүгээ орж байгаа усыг асгана.

	 

	[image: Image]

	 

	Бээмбий өдөржин шөнөжин борооны хүйтэн усанд шавшуулан зогсохын зовлонг амсаж үзжээ. Тэр хэдийгээр осгоогүй ч гэлээ, дулаан бүлээн цагийг мөрөөсөн, нэвт норсон үсээ үе үе сэгсэрч зогсоно.

	Навч шажигнан дуугардгаа бүр больжээ. Газарт хөглөрсөн навч дэвтэн норж, хүндэрснээс гадна бороо дээрээс нь дарж наалдуулснаас болж тэр өөрийн сонор сэргэгээ алджээ. Дараагаар нь умрын салхи үлээхэд Бээмбий жавар гэж юу байдгийг мэдэж авчээ. Эжийдээ наалдаад хэвтэхэд хүртэл бие нь бүлээцэхгүй ажээ. Орогнодог байрандаа ээжтэйгээ чихэлдээд хэвтэж байхад бөөрнөөс ээжийн халуун дүүгээд мөн ч сайхан байдаг сан. Гэтэл мөс шиг болтлоо даарсан биеийг эжий нь төөнөхөө больсон мэт санагдана.

	Өдөржин шөнөжин салхиллаа. Уур омогтоо ургаа модыг орвонгоор нь авч хаях гэж байгаа юм шиг, эсвэл агаарт хийсгэж авч яваад устгах гээд ч байгаа юм шиг санагдахаар байжээ. Мод ёстой чийр зааж чахраад омогтой догшин дайралтыг тэсвэртэй эсэргүүцнэ.

	Мод цуурч няцарч байгаа чимээ сонсогдоно. Хуга үсэрсэн мөчрийн тас хийсэн чимээ гарна. Бүдүүн модны иш хугарахад ууртайгаар тажигнаж түжгэнээд, түүний үхэж мөхөж байгаа салбарч сэглэгдсэн хэсгээс уй гашуудлын дуу сонстоно. Тэгснээ салхины шуугихаас өөр ямар ч чимээ гарахгүй болж, ульж байгаа юм шиг уйтгартай чимээнд бусад дуу дарагдана.

	Чухамхүү тэр үеэс юм юмаар гачигдах боллоо. Салхи бороо хийдгээ хийж амжсан байв. Мод, бутан дээр ганц ч навч үлдсэнгүй. Ойн сүр сүлд болсон том моднууд нүцгэрч ноороогоод түүний гар нь гэлтэй нүцгэн хүрэн мөчрөө тэнгэр лүү өрөвдөлтэйгөөр тосож сарвайжээ. Нугын ногоо бүр шарлаад, буцаад газар луугаа шигдээд орчихсон юм шиг намхан болжээ. Тэдний бүгж орогнодог байр нь хүртэл эл хуль оргиод тогтохын аргагүй болов. Түүний ногоон хана нь алга болсноос хойш урьдын адилаар найдвартай гэж бодож байдгаа ч больсноос гадна тал талаас салхи нэвт үлээгээд байх болжээ...

	 

	Нэг өглөө залуухан шаазгай ойн цоорхой нуга дээгүүр нисэж явжээ. Түүний нүдэнд хүйтэн цагаан юм ороод нүүрийнх нь урдуур татсан үл мэдэгдэх хөнгөн тор шиг санагдана. Энэ хийсэж яваа хөвөн шиг зөөлөн цагаан гялалзсан үй түмэн зүйл, дээр дээрээсээ улам нэмэгдэн түүний эргэн тойронд нь бужигнана. Шаазгай далавчаа дэвсээр өөдөө хөөрчээ. Барагдана гэж байдаггүй шүү дээ. Зөөлхөн, хүйтэн сэвсгэр юм мөн л нүдэнд орсоор байв. Бүр өөдөө ахиж гарлаа.

	— Ээ хүүхээ, ингэж дэмий хүчээ бараад яана даа! Наад бужигнасан юмнаасаа чиний зайлах ч дээ. Наадах чинь цас шүү дээ гэж шаазгайтай нэг зүг рүү нисэж явсан хэрээ түүнд хашхирчээ.

	— Цас ий? гэж шаазгай цасан шуургатай тэмцэн байж гайхан давтан хэлжээ.

	— Тэгэлгүй яах юм. Одоо чинь өвөл шүү дээ. Энэ чинь цас шүү дээ гэж хэрээ хэллээ.

	— Уучлаарай, би өвөл гэдгийг чинь мэдэхгүй шүү дээ. Би гэдэг амьтан чинь зөвхөн тавдугаар сард үүрнээсээ анх ниссэн юм шүү дээ гэж шаазгай хэллээ.

	— Аль юм мэдэхгүйг тэр гэх вэ? Аяндаа бүгдийг мэддэг болно гайгүй гэж хэрээ хэлжээ. Энэ чинь цас юм бол бууж үздэг хэрэг ээ гэж шаазгай бодлоо. Тэгээд тэр нүргэсний мөчир дээр буугаад хэрээ нь цаашаа нисээд явжээ.

	 

	Бээмбий эхэндээ цас ороход баярлаж байв. Цасны ширхэг хаялж байхад, агаар аниргүй намуухан болоод орчин тойрон шинэчлэгдээд, баяр баясгалангаар дүүрэх шиг болов. Нар луу харахад газрын цагаан бүтээлэг хурц тод өнгөөр гялалзаад нар өөрөө нүд гялбуулаад харж болохооргүйгээр гийгүүлж ээдэг сэн.

	Бээмбий тун удалгүй цасанд баярлахаа больжээ. Үмх өвс олж идэх гээд цасыг маш удаан малтдаг болжээ. Хунгарлаж хатуурсан цас малтахад хэцүүг яана. Хөлөө бэртээхгүйн тулд анхааралтай байх боллоо. Гообоо ингэж байж хөлөө гэмтээсэн ажээ. Үнэндээ ч Гообоог нүд салгалгүй харж байхгүй бол өөрөө ч юм хийхдээ ч мөн ч будилуу юм санжээ хөөрхий.

	Тэд одоо голдуу хамт байцгаах болжээ. Нагац эгч Ээнэнаа дандаа л хүүхдүүдээ дагуулаад зочилж ирдэг болжээ. Тэдэнтэй Мариймаа гэдэг бараг хүүхдээрээ шахуу залуухан согоо нийлжээ. Нээтлээ эгч нэлээн өвөрмөц сонин согоо байсан бөгөөд ямар ч юманд өөрийн онцгой бодолтой байдаг сан.

	— Хүүхдүүд ч яамай. Зовлонг нь ч харин үзлээ дээ. Энэ тоглоом ч намайг залхаалаа гэж ярина.

	— Яагаад тэр вэ? Энэ чинь тоглоом шоглоом юм гэж үү? дээ гэж Фалиймаа асуув.

	— Тэгэлгүй яах юм бэ? Бүр хатуу тоглоом шүү... гэх мэтээр Нээтлээ эгч уурласан юм шиг дүр үзүүлж эрсхэн хариулах ажээ.

	Бүгд л бие биеийнхээ үгийг их сонсомтгой болжээ. Бүгдээрээ нийлээд авахаараа, томчуул дуусдаггүй яриагаа дэлгээд авдаг байлаа.

	Ийм яриа нь хүүхдүүддээ их зүйлийг мэдүүлж өгдөг ажээ. Заримдаа ганц нэг буга тэдэнтэй нийлнэ. Анхандаа тэднийг ирэхэд хүүхдүүд айж сүрдэх учраас жаахан аягүйцэн гирвэшдэг байж билээ. Дараа нь хэдийгээр тэдэнд дассан боловч аяндаа ундардаг яриа хөөрөө нь урьдын адил эрээ цээргүй биш ажээ.

	Бээмбий нэлээн нэр хүндтэй Орооноо гэдэг тургийг бахархах юм уу залуухан, гоолиг сайхан биетэй Хааруус гэдэг бугыг өөрийгөө ч юман чинээ ч бодохгүй хайрлан хүндлэх болжээ. Тэр хоёр хоёулаа эврээ гээжээ. Бээмбий эдгээр бугын толгой дээр эвэр байсан ор нь болж үлдсэн жижигхэн хар хар юмтай дугариг гялалзсан тавыг сонирхон хардаг байжээ. Энэ бол ер бусын сайхнаар харагддаг сан.

	Эдгээр тураг өөрсдийнхөө тухай ярьж байх нь хэчнээн сонирхолтой байдаг гээ.

	Орооноогийн зүүн хөлийн шилбэ нь хэсэгхэн газраа том овойж бороолжээ. Орооноо зүүн хөл дээрээ бага зэрэг хазганан явж өөрийн энэ золгүй явдлаа ярих зав чөлөөг аль хэдийн олчихсон байдаг сан.

	— Намайг хазганан явдгийг ч та нар лав ажиглаа биз дээ? гэхэд таны энэ бараг мэдэгддэггүй юм шүү гэж итгүүлэх гэж бүгдээрээ яаран хариуллаа. Орооноо ч ингэж хэлүүлэх дуртай билээ. Үнэндээ ч түүний хазганах бага зэрэгхэн мэдэгддэг юм чинь дээ.

	— За даа, би ч азаар л амьд гарсан юм даа гэж Орооноо яриагаа эхлэх бүлгээ. Өнөөх түүнтэй тааралдаад гал цацаж сандаргасан гэж яриа үүсгэнэ. Гэтэл өнөөх түүний хөлийг л оножээ. Яс нь шажигнаад, мэдээ алдтал өвдөж байсан гэнэ. Өвдөхийг үл хайхран гурван хөллөөд Орооноо зугтсан гэнэ дээ. Хойноос нь хөөгөөд байх шиг санагдаад л улам цаашаа холдоод амрах ч сэхээгүй зугтан зайлжээ. Харанхуй болон болтол гүйж байж бага зэрэгхэн амрах болжээ.

	Өглөө нь дахиад л зугтаад гүйжээ. Аюул ер нь алга болсон шиг хойно, чимээ аниргүй нууц оромд орж хэвтээд шархаа эдгэхийг тэвчээртэйгээр хүлээж гэнэ.

	Ойн бүх амьтад түүнийг ёстой баатар гэж үзэх болсон хойноо тэр нууц газраа орхижээ. Хэдийгээр тэр хазганавч үнэндээ тэр нь бараг үл мэдэгдэнэ. Юу ч гэсэн зөвхөн өөрт нь хазганаад ч байгаа юм шиг боддог байж л дээ...

	 

	[image: Image]

	 

	Эдгээр үдшийн цуглаан дээр юуны ч тухай ярилаа гэсэн өнөөхийн тухай яриагаар дуусна. Түүний гадаад байдал нь зэвүүн, царайг нь ямар ч амьтан харах зүрх хүрдэггүй.

	— Өнөөхийн биед шингэсэн муухай өмхий үнэр танарыг яана. Томчуулын ярианд оролцдоггүй маш сайхан хүмүүжилтэй болохоороо Бээмбий энэ тухай бага сага яримаар байвч үл дуугарна. Учир нь үл ойлгогдох энэ үнэр танар нь тийм гэхийн аргагүй олон янз байх бөгөөд юутай ч байсан ямар аюул авчирч байгааг нь хоромхон зуур мэдэж болдог байжээ.

	Өнөөх зөвхөн хоёрхон хөлөөрөө явдаг тухай ярьж, түүний гарын хүч самбааг гайхацгаана. Гагцхүү Нээлтээ эгч ерийн байдгаараа л өөрийн онцгой саналаа баримтлан:

	— Миний бодоход ч үүнд онцгой юм байхгүй байх аа. Хэрэм өөртөө хэрэгтэй юмаа урд хоёр савраараа хийдэг. Аль ч жижиг хулгана бас ийм илбэ үзүүлж байдаг юм чинь дээ гээд толгойгоо өөд нь өргөөд ихэмсгээр зогсоно.

	— Өө? гээд бусад нь бүгдээрээ нэгэн зэрэг хашхирч Нээтлээ эгчид энэ чинь түүнтэй чинь адилхан юм биш гэдгийг ойлгуулахыг оролдоно.

	Гэлээ ч гэсэн Нээтлээ эгч буулт хийнэ гэж ер байхгүй.

	— Шонхор яагаа вэ? Харцагыг яах вэ? Ууль ч гэсэн дээ ямар ч шувуу эд чинь бүгдээрээ хоёр хөлтэй. Тэдний хэлдгээр цорын ганц хөл дээрээ тайван гэгчийн зогсож байж, нөгөөгөөр нь юм хийдэггүй бил үү. Энэ чинь их хэцүү юм шүү. Өнөөх л лав тэгж яасан ч чадахгүй юм даг гэж зөрнө.

	Нээтлээ эгч бол өнөөхийн тухай гайхах гэж ер байхгүй нь түүнийг үнэн голоосоо үзэн ядна.

	— Тэр ч ёстой нүдэнд хүйтэн амьтан! гэж Нээтлээ эгч нэг зүтгэхээрээ ер ярьж эцэхгүй. Тэд аль нь ч гэсэн өнөөхийг сайхан гэж үздэггүй болохоороо хэн ч түүнтэй маргалдъя гэж үл бодно. Өнөөхөд гурав дахь гар бий гэж яриа болохоор бөөн маргаан үүсдэг билээ.

	— Худлаа юм чинь тэр! Би лав хэзээ ч үүнд итгэхгүй гэж Нээтлээ эгч тас намжирдахад:

	— Нээрэн үү? Тэгвэл өнөөх миний хөлийг юугаар яйруулсан болж байна? Айлдаж хайрла гээд Орооноо дундуур нь орлоо.

	— Наадах чинь чиний өөрийн чинь хэрэг хүү минь. Өнөөх миний юуг ч яйруулаагүй гэж Нээтлээ эгч тоомсоргүйхэн хариулав.

	— Хорвоод амьд явахдаа их ч юм үзлээ. Өнөөхийн гурав дахь гарын тухай яриа ч нэг их үндэсгүй зүйл биш гэж би боддог шүү гэж Ээнэнаа эгч хэлэв.

	Би ч таны ярьж байгааг зөв гэж бодож байна. Юу гэвэл би нэг хэрээтэй танил л даа гэж идэр Хааруус эелдэгхэн хэллээ. Хааруус жаахан түгдэрснээ тэнд байгаа бүх амьтдыг тойруулан хараад, тэд цөмөөрөө түүний яриаг анхаарал тавин сонсож буйг мэдэж, сэтгэл нь тайвширч, цааш үргэлжлүүлэн:

	— Хэрээ маш их юм мэддэг шүү дээ. Гайхмаар юм их мэддэг гэж би давтан хэлэх гэсэн юм. Өнөөхийг заримдаа гурав дахь гараа ашигладаг гэж хэрээ ярьсан юм. Хэрээний ярьснаар бол гурав дахь гар нь маш их хөнөөлтэй юм гэнэ лээ. Энэ гурав дахь гар нь биеэс ургаагүй нөгөө хоёр шигээ үргэлж байдаг биш юм гэнэ. Өнөөх тэр гараа үүрч явдаг юм гэнэ лээ. Өнөөхийг аюултай юу, аюулгүй юу гэдгийг урьдаас хэзээ ч хэлж чадна гэж Хэрээ өөрөө ярьж байна лээ. Хэрвээ өнөөх гурав дахь гаргүй явбал, түүнээс айх хэрэггүй юм гэнэ лээ гэв.

	Нээтлээ эгч нь инээд алдан 

	— Чиний тэр хэрээ ч дээ, хайрт Хааруус минь хамгийн тэнэг амьтан л байх даа. Надад итгэж үз. Хэрвээ хумсын чинээ ч гэсэн ухаантай амьтан сан бол, Өнөөх хэзээ ямагт аюултай амьтан гэдгийг тэр мэддэг байх сан гэв.

	Гэлээ ч Нээтлээ эгчтэй хэн ч санал нийлсэнгүй.

	— Тэдний дунд ч аюулгүй өнөөх бас бий шүү дээ. Аюулгүй гэдэг нь ердөө тэр л дороо мэдэгдэнэ гэж Бээмбийн эх өгүүлэв. Үгүй ер өө! Чи л нээрэн өнөөхийг ойртож байхад тоохгүй зогсоод л “та сайн байна уу” гэж хэлэх гээд л тайван байх вий дээ гэж Нээтлээ эгч дургүйцлээ.

	— Тэгэхгүй л дээ би зугтдаг юм чинь гэж эх нь намуухан хариулав.

	— Хэзээ ч гэсэн зугтаж байх хэрэгтэй! гэж Фалиймаа тэндээс чангаар хашхирав. 

	Бүгдээрээ инээлдлээ. Фалиймаагаас болж хөгжөөнтэй яриа аажимдаа замхарлаа. Тураг3 бүрд л ямар нэг аюул гамшиг тэднийг заналхийлж байгаа юм шиг бодогдох болжээ. Үүнийг гурав дахь гар ч гэлтэй биш, хөнөөл ч гэлтэй биш дээ. Үгээр илэрхийлж үл болно.

	Тэдний олонх өнөөхтэй халз тааралдаж байгаагүй, голдуу түүний тухай сонсохын төдий мэддэг байлаа. Өнөөх хол зогсож байгаад гэнэт л аянга ниргэж байгаа юм шиг дуу гаргаад, гал улсхийлгэвэл тэдний хэн нэг нь үхдэг л байлаа.

	Тургууд бие биедээ бөөрөө нийлүүлэн тэднийг айлгаж сүрдүүлсэн тэр нэгэн үл ойлгогдох зүйлийн тухай зүрх шимшрэн зогсоно.

	Аюул аймшгаар дүүрэн энэ яриаг тэд анхааралтай сонсоно. Саявтархан болж өнгөрсөн үйл явдлыг аль эрт урьд болоод өнгөрсөн мартагдах дөхсөн зүйлтэй хүртэл хольж ярина. Өнөөх явсан газраа дандаа үхэл авчирч байдаг учраас хэн нь ч гэсэн түүнээс өршөөл эрж болдоггүй юм болов уу, яаж түүний энэ аюулаас гарах вэ? гэж боддог байлаа.

	— Өнөөх тийм холоос яахлаараа алж чаддаг байна? гэж гэнэт Хааруус асуулаа.

	— Чи тэр өөрийнхөө ухаантай хэрээнээс л асуумаар юм даа гэж Нээтлээ эгч зэвүүцсэн маягтай хэллээ.

	— Би асуухыг ч аль хэдийнээ асуусан. Тэр мэдэхгүй юм билээ... гэв.

	— Тэгвэл өнөөх чинь дур нь хүрвэл модон дээр сууж байгаа хэрээг өөрийг нь хүртэл алдаг юм чинь гэж Орооноо нэмэрлэв.

	— Нисэж яваа гургуулыг ч гэсэн дээ! гэж Ээнэнээ эгч ярианд оролцлоо.

	— Өнөөх чинь гараа хаа хамаагүй шидэлдэг байх аа. Миний эмээ ээж тэгж ярьдаг сан гэж Бээмбийгийн эх хэлэв.

	— Тийм гэж үү дээ? Чанга дуугаргаад байдаг нь чухам юу байдаг юм бол доо гэж Нээтлээ эгч эргэлзэнэ.

	Өнөөхийг нэг гараа шидэхэд гал авалцаад, аянга ниргэж байдаг тэр өөрөө галаас тогтсон юм гэж Бээмбийгийн ээж тайлбарлав.

	— Уучлаарай та. Тэр галаас тогтсон нь үнэн. Гарын хувьд та андуурч байна. Гараараа та нарын энэ харж байгаа шиг шархыг яалаа гэж гаргаж чадах вэ дээ! Ээ дээ энэ нь ч шүд л байх аа даа. Өнөөх бидэн рүү шүд л цацдаг байх. Шүд гэхлээр та нарт нэлээн ойлгомжтой болох болов уу? Махнаасаа өмөртөл хазуулна гэдгийг бол та бидний хэн маань гэсэн мэднэ дээ гэж Орооноо хэлэв. Залуу Хааруус гүнээс сүүрс алдан:

	— Өнөөх ер нь биднийг мөрдөж мөшгөдгөө болихгүй юм бол уу гэв. Тэгэхэд нь бараг хүүхдээрээ яваа Мариймаа охин гэнэт ярианд оролцон,

	— Нэгэн сайхан өдөр өнөөх яг л бидэн шиг хорон санаа өвөрлөлгүй хүрч ирэх юм гэнэ лээ. Бидэнтэй тоглох юм гэнэ лээ. Тэр үед ой тэр аяараа аз жаргалтай болж, нийтээрээ найрсаг сайхан болох юм гэнэ лээ гэж ярилцацгаах юм байна гэв.

	— Тэр ч худлаа, өнөөх өөрөө хувиа борлуулж харин биднийг тайван байлгадаг бол болох нь тэр гэж Нээтлээ эгч тачигнатал инээж хариулав.

	— Яалаа гэж дээ. Бас тэгж ярьж болохгүй шүү гэж Ээнэнаа эгч хэллээ.

	— Яагаад тэр бил ээ? Би өнөөхөд хумсын чинээ ч сүжиггүй. Бодоцгоо л доо. Намайг юм мэддэг болоход бидний ах, эгч, эх, хамаг л ойрын төрөл садныг маань алдаг л байсан. Ертөнц дээр чинь бидэнд санаа амар байна гэх нөхцөл даан ч алга даа. Өнөөх биднийг үзэхээр алж хөнөөнө. Тэгээд байхад нь бид түүнтэй бас эвлэрэх юм гэнэ. Дэмий юм чинь ёстой энэ байх гэж Нээтлээ эгч тас зөрлөө.

	Мариймаа охин талимаарсан намуухан харцаар бүхнийг тойруулан харснаа:

	— Бүгдээрээ эвлэрч зохицно гэдэг ч дэмий юм биш ээ. Хэзээ ч гэсэн эвлэрэх л ёстой юм чинь гэв.

	Нээтлээ эгч эргээд явахдаа:

	— Би явж жаахан юм олж идэх минь! хэмээн үглэсээр тэр хэдийг орхиод явж билээ.

	 

	Өвөл үргэлжилсээр байв. Үе үе хүйтэн намживч төдий л удалгүй ахиж цас ороод, явж туулахад хэцүү том том хунгар үүсгэнэ.

	Нар жаахан гарахад цас ялимгүйхэн хайлмагтана. Шөнийн жавар өдрийн хайлсан цасыг хөлдөөж газрын хөрсийг нимгэн мөсөн хуягаар хучиж бүрнэ. Жаахан халтирвал, мөсөн хуяг хага үсрээд хурц ирмэг нь хөлийн хэврэг судсыг нь өвдтөл ханана.

	Сүүлийн хэдэн өдөр жавар гэдэг тачигналаа. Жавартай үед агаарын цэлмэг тунгалагхан гэдэг нь. Гэвч энэ сайхан ойд аймшигт цуст үйл явдал туйлдаа хүрэх шиг болжээ.

	Хэрээ өвчинд хатсан бяцхан бөжин рүү дайрч ховдоглон тоншсоор зуушаа хийлээ. Хөөрхий бөжингийн нарийхан, чарласан дуу ойд удаан сонсогджээ. Үерхдэг найз туулай нь яг энэ үед холхон газар явж байсан болохоор эмгэнэлт энэ мэдээг сонсмогцоо золтой л ухаан нь балартсангүй.

	Бас нэгэн удаа суусар хэрмийн хоолойг хазжээ. Хэрэм түүний хурц хумснаас золоор мултарч, модон дээр үсрэн гараад ёстой эртэйдээ зугтсан юм шиг мөчрөөс мөчирт дүүлжээ. Хааяа нэг суугаад урд хоёр хөлөө өргөн, толгойгоо барилж үзэхэд нь түүний цагаан хэнхдэгийг дагаж цус урсана. Тэр гэнэт эвхрээд, мөчир шажигнуулан цас руу унажээ. Яг л тэр үед нь шаазгайнууд нисэн ирж, хөөрхий хэрмийн зэмээр зоог барьжээ. 

	Үүний дараахан ой даяараа хүндэлж хайрлаж байдаг бяр чадал ч ихтэй сайхан гургуулыг үнэг барьж иджээ.

	Түүний амь эрсэдсэн тухай яриа холын холд тарж сонссон бүхний эмгэнэлийг төрүүлж уй гашуунд дарагдсан бэлэвсэн гэргийг нь өрөвдөцгөөнө. Гургуул өөрөө найдвартай нуугдлаа даа гэж баттай бодож өвөлжих гэж байсан хунгар дороос нь түүнийг үнэг ухаж авсан ажээ. Гэгээн цагаан өдрөөр ингээд л өөрийгөө айх аюулгүй гэж тооцох нөхцөл хэнд ч алга болжээ. Эх захгүй юм шиг тэдний мөрөөсөл нэг талаар тэдний зан аашийг ширүүн догшин болгоно.

	Энэ мөрөөсөл нь жудаг алдуулж эелдэг сайхан аашийг нь бусниулж уламжилж ирсэн сайхан ёс төрийг эвдүүлж, юмыг өрөвдөж хайрлах гэдгийг нь мартуулна.

	— Хэзээ нэгэн цагт сайхан болох бол уу гэж найдах арга алга даа! гэж Бээмбийгийн ээж санаа алдан хэллээ. Тэгэхэд Ээнэнаа эгч бас л санаа алдан:

	— Урьд ч гэсэндээ одоогоос дээр байсан болов уу гэж би боддоггүй шүү гэв.

	— Аяа яалаа гэж дээ! Би ч яасан сайхан байгаа вэ дээ гэж дандаа бодож явдаг шүү гэж Мариймаа тас зөрж алс холын ямар нэгэн юмыг ширтэн байж бодлогошронгуй хэллээ. Нээтлээ эгч Ээнэнаа эгчид хандаж Гообоо руу толгойгоороо дохиод:

	— Хөөш танай энэ жаал яагаад чичирч байгаа юм бэ! Дандаа л ингэж чичирдэг юм уу? гэхэд

	— Ингээд л байдаг юм даа. Хар нялхаасаа ингэдэг юм гэж Ээнэнаа эгч гомдолтойгоор хариуллаа.

	— Хөөрхий дөө миний хүүхэд байсан бол ч би онд орж хаврыг үзэж чадахгүй нь дээ гэж айж явах юм байна даа гэж Нээтлээ эгч өөрийн сурснаараа түс тас хэллээ. Үнэхээр Гообоо хөөрхийлөлтэй байлаа. Тэр Бээмбий, Фалиймаа хоёроос дорой хатангир биетэй, аргагүй л өрөвдүүштэй амьтан. Өдөр ирэх тутам сульдаж муудан байлаа. Гообоо цас малтаж өвс идэх чадал тэнхээ нь хүрэхгүй болжээ. Өлсөж даарч хоолгүйдэж чичирч ямар ч юмыг үл сонирхоно.

	Нээтлээ эгч Гообоо руу ойртож очоод түүний бөөр лүү нөхөрсгөөр түлхэж:

	— Юунд гуньсан юм бэ? Залуу тураг ингэж байж болохгүй. Ер нь хортой шүү гээд өөрийн сэтгэлийн догдлолоо нуухын тул буцаад явлаа.

	Гэнэт ойрхон хэвтэж байсан Орооноо ухасхийгээд

	— Юу юм бол... би ч мэдэхийг болилоо гээд тал тал тийшээ харж бувтнав. 

	Бүгдээрээ анхааралтай сонслоо.

	— Юу болов оо?...

	— Би мэдсэнгүй. Юу ч мэдсэнгүй нэг л эвгүй оргиод явчихлаа... Цаанаа нэг биш дээ... ийм л юм дандаа болдог боллоо доо гэж Орооноо давтан хэлэв.

	Хааруус агаар үнэртсэнээ

	— Үнэртэх л юм лав алга гэв.

	Тэр хоёр чихээ соотгонуулан, агаарыг гүн амьсгалж үнэртлээ.

	— Юу ч алга шив дээ юм алга шиг байна гэж хоёулаа ярилцав.

	— Гэхдээ биш дээ. Намайг ч та нар ингэж тайвшруулахгүй шүү...... Нэг л юм болж байна шүү гэж Орооноо их л сэжигтэй хэллээ.

	— Хэрээ хашхирч байна гэж Мариймаа хэллээ.

	— Тэд ахиад л хашхирлаа гээд Фалиймаа тэрхэн дор нь нэмж хэллээ. Тэд чинь тэр нисэж явна гэж Хааруус хашхиран хэллээ.

	Бүгдээрээ зэрэг тийшээ харлаа. Модны үзүүр дээгүүр нисэж яваа сүрэг хэрээг харцгаав. Дандаа л аюул гарч байдаг ойн тэр талаас тэд нисэж явлаа. Хэрээнүүд ууртайгаар шуугилдацгаана.

	— Би худлаа хэлээгүй байгаа биз дээ. Нэг юм ч дөхөж байгаа нь бүр ч илт боллоо доо гэж Орооноо хэлэв.

	— Одоо яадаг билээ дээ? гэж Бээмбийгийн эх сүрдэж шивгэнэн асуулаа.

	— Зугтдаг хэрэг дээ гэж Ээнэнаа эгч хариулав.

	— Хүлээнэ ээ гэж Орооноо нухацтай хэлэв.

	— Хүүхдүүдтэйгээ юү? Гообоо маань хөлөө арай ядан зөөж байхад хүлээх гэж үү? гэж Ээнэнаа эгч дахин асууна.

	Орооноо бодож байснаа:

	— За тэг дээ... явцгаа л даа. Уг нь өдийд зугтах нь ч утгагүй л юм даа. Яах вэ сүүлд нь та нарт буруутан болж үлдэхийг ч хүсэхгүй байна гэв.

	— Гообоо явъя! Фалиймаа явъя гэж Ээнэнаа эгч хүүхдүүдээ аваад цаашаа зугтлаа. Бусад нь тэндээ үлдлээ. Тэд цөм нэг адил чичирч чив чимээгүй зогсоцгооно.

	— Ингэж айж сүрдэх л бидэнд дутаад байх шиг байсан юм гэж Нээтлээ эгч хэллээ. Хэрээ нисэж гарч ирсэн ойн зах руу шаазгайнууд шулганалдаж дуулдана.

	— Анхаараарай... Анхааралтайхан байгаарай, Анхааралтайхан байгаарай гээд тэд шулганана. Хэдийгээр тэд харагдах болоогүй ч гэсэн

	— Ан-хаа-аа-аар! гэж ам булаалдан хашхирч дохио өгөх нь тодоос тодхон сонсогдоно.

	Шаазгайнууд ч гараад ирлээ. Нэг модноос нөгөө модонд дамжин ниссээр тэндээ эргэлдээд айсан янзтай нь илт ажээ.

	— Гха-х! гэж Ятга, бүхний мэдэх аюулын дохиог чангаар хашхирлаа. 

	Бугууд гэнэт бөөгнөрч хуйларлаа. Лав өнөөх дэг шүү!

	Эхүүн үнэр ой нэвт ханхалж, бөөлжис цутгуулж, зүрхийг нь бөмбөгнөтөл чичрүүлнэ. Ой тэр аяараа гүйж зугтаж байгаа, шулганалдан хашхиралдаж байгаа чимээгээр дүүрлээ. Модны мөчир дээр сууж байгаа учиргүй олон жижигхэн хөөрхөн бөндгөр хөх бух байдаг хоолойгоороо:

	— Цаашлаарай, цаашлаарай! гэж хашхирцгаана.

	Хар тоншуул айж тэвдсэн дуугаар хашхирсаар өнгөрлөө. Навчаа гүвсэн нүцгэн бутны сараалжилсан сүүдэр дунд, цасан дээр юм шиг нарийхан урт сүүдэр ийш тийш гүйлдэнэ. Энэ бол гургуул байлаа.

	Тэр дунд нэг улаан юм гялс хийсэн нь үнэг л байсан бол уу даа. Үнэгнээс айх амьтан даан ч алга даа. Ой нэвтлэн ирж байгаа тэвчишгүй муухай үнэр ойн бүх амьтдын алиныг ч сүрдүүлж юутай ч байсан амь зулбан гарах гэсэн хүсэл нь тэднийг эвлэрүүлжээ. Ойд ханхалж байгаа энэ хачин үл ойлгогдох үнэр хэзээ ч сонсоогүйгээр хэзээ ч тийм байдаггүйгээр тод үнэртэж байгаа нь энэ удаад өнөөх лав ганцаараа биш гэдгийг бүгд ойлгов. 

	Өнөөх үнэндээ олуулаа байлаа. Бугууд сандарч тэвдээд нэг модноос нөгөө модонд дүүлж байгаа хөх бух, хөөндэй, хэрмийг хараад энэ жаахан амьтад юунаасаа ч айгаад байх вэ дээ гэж бодоцгоов ч үл хөдөлнө. Гэвч хөөрхий эд жижиг амьтад л Өнөөхийг алсаас харсан гэдгийг нь тэд мэднэ. Өнөөхийг ойртон ирж явахад нь тэвчээд өнгөрөх амьтан ойд ч ер нь байдаггүй байх аа.

	Найз танил Туулай үсрэн дүүлсээр гараад ирснээ түр зогтусаж цаашаа яаран харайлаа.

	Цаана чинь юу болж байна гэж хойноос нь Хааруус асуулаа. Туулай оцойж сууснаа нүд нь бүлтгэнээд юу ч ярьж чадахгүй байв.

	— Юуг нь асуусан юм бэ? гэж Орооноо дурамжхан хэлэв.

	Найз Туулай нь агаар залгиснаа

	— Бид бүслэгдээд байна. Гарц даан ч алга. Газар сайгүй Өнөөх! гэж дуулдах төдий шивгэнэн хэлэв. 

	Яг л тэр үед бүгдээрээ Өнөөхийн хашхирахыг сонсоцгоов.

	— Хүүе, хүүе, хүүе! Хаая, хаая, хаая гээд арав, хорь, гуч дахин хашхирцгаана.

	Их хүчтэй салхи шуурга шиг сүртэй дуугарч байгаа гэдэг нь. Тэр модыг ёолж, ёхлон яраглатал дэлдэнэ. Үүний нь аймшигтай гэдэг нь ярагдаж гишгэгдэж байгаа бутны шажигнах, хугарах, модны цуурай, хугарч байгаа мөчрийн дуу чимээ Өнөөхийн алхах бүрийд гарна.

	Өнөөх тэдний байгаа төгөл рүү ирж явав. Түүний ирж яваа зүгээс огцомхон исгэрээн, өргөн том далавчны дэвэлт сонсогдсон нь гургуул үргэн нисэж байгаа нь тэр ажээ. Өндрөө авч нисэж байгаа нь хормын төдийд сонсогдсоноос гэнэт аянга ниргэх шиг болов.

	Чив чимээгүй. Газар дээр юм түс хийж уналаа.

	— Алагдлаа даа хөөрхий гэж Бээмбийн ээж бувтнан хэлээ.

	— Эхнийх нь энэ байж дээ гэж Орооноо нэмж хэллээ.

	— Одоо ч биднээс амьд гарах юм цөөн байх аа даа. Би бас алагдах байх аа гэв.

	Бүгдээрээ айж байсан болохоор түүний хэлснийг сонсохтой мантай. Бээмбий болж байгаа зүйлийг ойлгохыг хичээвч улам бүр тодорч байгаа чимээ шуугиан түүний бодлыг үймүүлнэ. Тал талаас юм түчигнээд исгэрээд, шажигнаад, хүнгэнээд учир нь олдохгүй энэ их чимээн дунд Бээмбий зүрхээ хэрхэн дэлсэн байгааг гагцхүү сонсоно.

	“Надаас битгий холдоорой” гэж эх нь Бээмбийд үе үе сануулна. Хэдийгээр ээж нь бараг орилж чанга ярьж байсан боловч эргэн тойронд гарч байгаа энэ их чимээнд дарагдаад шивгэнээд байгаа юм шиг санагдаж байжээ. Яах ч учраа олохгүй тулгамдах бүрдээ энэ үгийг Бээмбий сонсож байжээ.

	Бээмбий эргэн тойрноо ажиглан харлаа. Хажуугаар нь бараг нүдгүй юм уу гэмээр нарийхан биетэй хоёр үен эвхэг эвхэг гээд гүйж явна. Зараа гуай л харин гайхшаа барсан туулайн ярьж байгаа сонин сайхныг их л амтархан сонсож, цээжилж авахыг хичээнэ. Тал тал тийшээ гүйлдэж байгаа гургуул дунд Үнэг эргэлдэнэ. Гургуулууд нь ч түүнийг ер тоохгүй, бараг л аманд нь орчих гээд гүйлдэнэ. Үнэг ч амь наана там цаана байлаа. Хүзүүгээ сунгаж чихээ соотолзуулаад зогсоо зайгүй үнэртэн, энэ их үймэлдээн дунд юу болж байгааг ойлгохыг оролдоно. Том сахлаг сүүлээрээ дахин дахин шарваж хөлөө ороолгоно.

	Гургуул яаруухан гүйж ирлээ. Хөөрхий тэр хамгийн аюултай газраас золоор гарч ирсэн учир ухаан алдталаа айжээ.

	— Гагцхүү битгий л нисээрэй! Гагцхүү битгий л нисээрэй, гүйгээрэй гүйгээрэй гүйгээрэй гэж бусад гургуулдаа тэр хашхирна. Сандарсандаа тэр өөртөө сүжиглэн итгэх гэж байгаа юм шиг ганцхан юмыг эх захгүй дахин дахин давтана. Гэвч ярьж байгаагаа өөрөө мэдэхгүй байжээ.

	Бараг хажууханд нь хүүе, хүүе хүүе гэж дуугарлаа. Гагцхүү битгий л нисээрэй гэж гургуул хашхирснаа тэрхэн дороо далавчаа сүр хийтэл дэлгэж нислээ. Модны хоорондуур эгцээрээ огцомхон өөдөө дүүлж далавчаараа чимээтэй дэвж, түүний хөх толботой хүрэн цоохор бие нь ид шидийн гайхамшигт өмсгөл шиг болж харагдахыг Бээмбий ажиглан зогсоно. Түүний урт сүүл нь би л ийм дээ гэсэн шиг агаарт байдаг чинээгээрээ сарвайж харагдана.

	Аянгын огцом дуу гэнэт дуугарлаа. Гургуул эвхрэлдэн хошуугаараа хөлөө үмхэн авах гэж байгаа юм шиг толгой дээгүүрээ годройтоод газар дээр лүг хийтэл унав.

	Үймэлдэж байгаа гургуул дунд унаад тэр дахин огтхон ч хөдөлсөнгүй. Тав ч юм уу зургаа ч юм уу гургуул нэг зэрэг далавчаараа чанга дэвсээр агаарт хөөрлөө.

	— Битгий нисээрэй гээд тал тал тийшээ зугтан гүйлдэж байгаа гургуулууд хашхирна. Тав ч юм уу, зургаа ч юм уу аянга тачигналаа. Ниссэн гургуулууд амьсгаа ч байхгүйгээр газарт унацгаалаа!

	— Одоо л явцгаая гэж эх нь хэллээ. Бээмбий эргэлээ. Орооноо Хааруус хоёр аль хэдийн явчихлаа. Нээтлээ ч алга байв. Ганцхан Мариймаа тэдэнтэй үлдсэн ажээ. Тэд гүйлээ. Бээмбий ээжтэйгээ зэрэгцээд, жаахан хойно нь Мариймаа болгоомжтойхон дагаж гүйлээ.

	Тал талд нь шуугиан хашхираан, тачигнаан тас түс чимээ үл тасалдана. Ээж нь тайван зогсоно. Хэдийгээр чичирч бэмбэгэнэн байгаагаа нууж чадахгүй ч гэсэн ухаан бодол нь тайван ажээ.

	— Бээмбий миний хүү ээжийнхээ үгэнд л ороорой! ээжээсээ хэзээ ч битгий холдож үзээрэй. Бид эндээс гарахаа гарна. Ганцхан яарч л болохгүй гэж эх нь ярина. Чимээ шуугиан бүр нэмэгдлээ. Гараараа дуугаргаж байгаа өнөөхийн аянга арав, арван хоёр удаа дараалаад дуугарлаа.

	— Битгий сандар гүйж л болохгүй юм шүү. Жаахан сиймхий л олдвол чадал мэдэн зугтаарай. Миний хүү тэгж явахдаа ээжээ яав ийв гэж анхаарал тавих хэрэггүй гэдгийг санаарай. Надад ямар нэг юм тохиолдлоо ч, хэрвээ намайг унаж байсан ч гэсэн гүйгээрэй. Чадал мэдэн гүйгээрэй! Ээ дээ үүнийг мартав зээ! гэж эх нь дахин дахин хэлнэ.

	Эх нь тооцоотойгоор, алхам алхмаар урагшилж эргэн тойрон юу болж байгааг ч үл анхаарна.

	Гургуулууд хойш урагшаа гүйлдэж хар эрчээрээ цас руу шигдэн унаснаа төдхөн тэндээс сугаран гарч наашаа хурдална. Нэгэн бүл туулай хойно хойноосоо мурилзан гүйлдсээр гарч ирснээ түр зуур оцойж сууснаа нэг зэрэг үсрээд далд орлоо.

	Хэн ч үл ярина. Аянгын үл тасалдах дуунд балмагдсан, айж сандарсан ойн амьтад яах ч учраа олохоо болилоо. Ой бага зэрэгхэн сийрэг боллоо. Урд талд нь бөөн бут сүглийж дундуур нь гэгээ туссан нарийхан завсар харагджээ.

	Хойноос нь модыг бөмбөр шиг цохих чимээ, хугарч байгаа мөчрийн тачигнах “Хүүе, хүүе, хүүе, хүүг” гэх дуу хурам тутамд улам ойртоно. Бугын замыг нөгөө найз Туулай нь бас хоёр нөхөртэйгөө хамт хөндлөн гарлаа. Түн-тан! гээд аянга ниргэлээ. Цайвар өехийгөө гялс хийлгэн гүйдэл дундаа унаад тэндээс босоогүй туулайг Бээмбий харлаа. Тэр нэг хоёрхон тийчилснээ, хөдлөхөө ч больжээ. Бээмбий айсандаа зогтуслаа.

	Гэтэл ар талд нь

	— Өнөөдүүл чинь ирлээ! Наанаасаа зайлаарай түргэн зайлаарай гэж хэн нь ч юм хашхирахыг сонсжээ.

	Байдгаараа дэвсэн жигүүрийн тодхон дэвэлт исгэрээн, ёолоо, өд сөдний чимээ гарах нь сүрэг гургуул зэрэг дэрхийн нисэж байгаа нь тэр ажээ. Аянга нижигнээд тэднийг агаарт жижигхэн хэсгүүд болгоод хаячих шиг болжээ. Оногдсон шувууд энд тэндгүй түс пүс гэх бүдэгхэн дуу гарган унаж байв. Мөн амьд үлдсэн нэг нь амь зулбан одно. Гэнэт Бээмбий хэзээ ч сонсож байгаагүй чимээ аваад хартал өнөөх байх нь тэр ээ. Өнөөх чинь ойр холын бут болгоны цаанаас гараад ирлээ. Хаашаа ч харсан эргэн тойрон тэд харагдаад том модыг юмаар бөмбөрдөөд бут сөөг гэдгийг чинь хугачаад тал талаас нь ойртон ирж байжээ.

	— За одоо зугтаарай! Надтай битгий зэрэгцээрэй! Жаахан хоцорсхийж яв! гэж эх нь хэлээд бут руу харайн орлоо. Бөөн цасан тоос манарган тэндээсээ цаашаа зугтлаа. Бээмбий хойноос нь гүйлээ. Аянга гэдэг яг л түүний толгой дээгүүр нижигнэж тэнгэр цуурчих шиг болжээ. Бээмбий урдаа юу ч байгааг үл анзааран байдаг хурдаараа гүйлээ. Юу ч болсон дүүрсэн хэрэг энэ ёрын муухай чимээ бөөлжис зутгуулсан өмхий үнэрээс яаж ийгээд дайжиж аврагдах юм сан гэдэг цорын ганц хүсэл, түүнийг эзэмдсэн байлаа. Өөр юм ч бодох завгүй байв. Бээмбий гүйлээ. Эх нь өнхрөн унах шиг болжээ.

	Түүнд тэгж бодогдсон ч байж болох юм. Нүд нь бүрэлзээд юу ч хараагүй ажээ. Аюулаас зугтан яваа тэр яахаа мэдэхээ болиод хар хурдаараа давхив. Нэг хэсэг ил газрыг өнгөрөхөд өөр нэгэн хэсэг модонд шурган орлоо. Ар талд нь бас л хашхирсаар буу тачигнасаар бөгөөд модны мөчир дээр ямар нэгэн юм мөндөр шиг унасаар ажээ. Дараад нь чив чимээгүй боллоо. Цасан дээр хүзүүгээ нуга дарж далавч нь үл мэдэг хөдлөн үхэж буй гургуул хэвтэж байв. Бээмбийгийн алхааг сонсоод дөнгөж нэг хөдөлснөө

	— Ингээд өнгөрөв өө гэж шивгэнэв. Түүнийг нь ч үл хайхран Бээмбий хажуугаар нь гүйж өнгөрлөө. Төдхөн зай завсаргүй хөндөлсөх унангид тээглээд алхаагаа арга буюу удаашруулжээ. Тэвдүүхэн зөрөг жим эрж байснаа

	— Бээмбий гэхийг сонслоо.

	Бээмбий зогтуслаа. Энэ дуу лав л ямар нэгэн бугын дуу байв.

	— Бээмбий чи юм уу?.. гэж ахин дуугарлаа. Жимийн хажуухан талд бараг хүзүүгээрээ татсан цасан дунд Гообоо байж байв. Хамаг тэнхээ тамираа бараад хөл дээрээ босохоосоо өнгөрөөд хэвтэж байгаа бололтой. Өрөвдөх сэтгэлдээ дийлдээд Бээмбий өөрийнхөө найз руу гүйж очлоо.

	— Гообоо, ээж чинь хаана байгаа юм бэ? Фалиймаа чинь хаана байгаа юм бэ? гэж амьсгаадан Бээмбий маш түргэн догдлон тэвдүү хэллээ.

	Айсандаа түүний зүрх дэлссээр байлаа.

	— Ээж, Фалиймаа хоёр ийшээ зугтаад явсан. Тэд арга буюу намайг энд орхиод явсан. Би даан ч явж чадахгүй нь дээ. Чи өөрөө явж үз... гэж Гообоо их л хүлцэнгүйгээр хариулав. Хөөрхий тэр маш намуухан, их л бодлогоширсон байдалтай, хашир том буга шиг ярилаа.

	— Босооч Гообоо бос л доо. Чи овоо амарчихлаа шүү дээ! Бос л доо хоёулаа явъя гэж Бээмбий хашхирлаа.

	— Үгүй намайг орхи! Би босож ч чадахгүй байна. Чадал ерөөсөө алга. Үнэн шүү Бээмбий минь. Би чинийхээ хүслийг дуртайяа биелүүлэх л байна. Даан ч чадашгүй нь гэж Гообоо намуухан хэллээ.

	— Чамайг минь яадаг бол доо гэж Бээмбий гунигтайгаар асуулаа. 

	— Мэдэхгүй л дээ би үхэх л байлгүй дээ! гэж Гообоо хээвнэг хэллээ. Тэр үед ахиад буу дуугараад хашхираад эхэллээ. Бээмбий зугтахад бэлдлээ. Бутан дотор ямар нэгэн юм хөдөлж, цас шажигнасан нь залуу Хааруус гэнэт гарч ирлээ. Бээмбийг ажигласнаа:

	— Зугтаарай битгий саатаарай чадах л нэг нь зугтаарай! гэж гүйдэл дундаа хашхирлаа.

	Тэр далд орлоо. Гэвч түүний ингэж тэвдэн зугтаасан Бээмбийг бүр ч сандрууллаа. Бээмбий гүйж яваагаа хүртэл үл мэдэн нэлээн хугацаа өнгөрсөн хойно эргэж ч харалгүйгээр

	— Гообоо баяртай гэж хашхирчээ. Гообоо түүнийг сонсохооргүй тийм холдсон байлаа. 

	Орой болон болтол нижигнэн нүргэлсэн ой дундуур цөхөртлөө гүйжээ. Харуй бүрий болсон хойноо л нам гүм болжээ. Ойн хамгийн бөглүү газарт хүртэл нэвтэрч амжсан эхүүн муухай үнэрийг сэвэлзүүр салхи бузгай арилгалаа. Бээмбий эхлээд Орооноотой тааралдав. Тэр ердийнхөөсөө бүр ихээр хазганана.

	— Том нарсны хажууд нэг үнэг үхэх гэж татвалзаад хэвтэж байна. Би сая хажуугаар нь гараад ирлээ. Тарчилж байна гэдгийг нь харах юм биш. Цас мэрээд байсан юм сан. Одоо газар мэрж байгааг нь гэж Орооноо ярьж гарлаа.

	— Та манай ээжийг харсан уу гэж Бээмбий асуулаа.

	— Үгүй гэж Бээмбийд айсан байдалтай хариулаад тэр дороо холдлоо. Бүр шөнө болсон хойно Бээмбий Нээтлээ эгчийг Фалиймаатай явж байхад нь тааралджээ. Баярласан гэдгийг яана аа!

	— Та нар миний ээжийг харсан уу гэж Бээмбий асуулаа.

	— Үгүй. Би өөрийнхөө ээжийг ч хаана явааг хүртэл мэдэхгүй байна гэж Фалиймаа хэллээ.

	— За даа ашгүй дээ! Би санамсаргүй бэлэгтэй ч учрав бололтой! Би ер нь хэзээ ч хүүхэдгүй явах юм гэж баярлаж явдаг байсныг яана. Тэгэх нь ээ бүр болох болохдоо хоёртой болдог байжээ. Мөн ч гялайлаа даа гэж Нээтлээ эгч хөгжөөнтэй ярилаа.

	Бээмбий, Фалиймаа хоёр ч инээлдлээ. Дараа нь Гообоогийн тухай яриа үүсжээ. Бээмбий түүнтэй яаж байхад нь тааралдсанаа ярив.

	Тэр хоёр түүнийг өрөвдөж нүдэнд нь нулимс цэлэлзлээ. Гэлээ ч Нээтлээ эгч тэдэнд уйлах зав өгсөнгүй. Юуны урьд идэх юмаа бодоцгоосон нь дээр байх аа. Бүтэн өдрийн турш хэлэн дээрээ юу ч тавилгүй юу гэсэн үг вэ.

	Нээтлээ эгч нь тэр хоёрыг бут руу дагуулан очжээ. Тэнд нь хатаж хорчийсон, хорчийж яваа навч бага сага үлджээ. Өөрөө юу ч идэлгүй Фалиймаа, Бээмбий хоёрыг цадталаа идэж аваг гээд хүлээж байв. Дараа нь цасан дороос бутлан цухуйсан өвстэй газар дагуулж очоод (энд сайхан байна даа... үгүй энд л дээр байна) гэж зааж өглөө. Хааяа Нээтлээ эгч:

	— Элэг буруутай гэдэг нь үү! Муу санаатайг нь яана аа. Нээтлээ чи л дандаа ийм тэнэг явдалд орооцолдож явах юм даа гэж үглэж гардаг сан.

	Гэнэт тэд Ээнэнаа эгчийг олж хараад урдаас нь гүйж очжээ. Фалиймаа баярлан хөөрч, дэвхэрч цовхроод л

	— Ээж ээ! ээж ээ! гэж дуу аялан гүйвч

	— Ээнэнаа эгч ээ! гээд Бээмбий хаширна. Гэлээ ч үхэх шахтлаа ядарсан юм шиг Ээнэнаа эгч уйлна.

	— Гообоо байдаггүй. Бид түүнийг орхисон газар дээр очоод ирлээ. Тэндээ ч алга. Миний бяцхан Гообоо байдаггүй шүү. Хүүгээ алдчихлаа гээд эхэр татан уйлна.

	— Мөр нь хаашаа явсныг чи хардаг байгаа даа. Уйлж байснаас тэр нь дээр байсан даа гэж Нээтлээ эгч бувтнана.

	— Тэнд миний хүүгийн мөр алга. Гэхдээ л... Гообоогийн минь хэвтэж байсан тэр газар өнөөхийн мөр гэж зөндөө гэж Ээнэнаа эгч хариулав.

	Бүгд чив чимээгүй боллоо. Тэр үед Бээмбий гүнээр сүүрс алдаж

	— Ээнэнаа эгч ээ, манай ээжийг та хараагүй биз гэж асуулаа.

	— Үгүй гэж Ээнэнаа намуухан хариуллаа. 

	Бээмбий түүнээс хойш эхтэйгээ ер уулзсангүй... 

	 

	Нуга хэдийнээ цэцэглэжээ. Мод сөөг ногоорсон боловч шинэхэн цухуйсан навч маш жижигхэнээрээ байлаа. Эдгээр навч өглөөний нарны туяанд умбаад нойрноосоо дөнгөж сэрсэн хүүхдийг санагдуулахаар мишээгээд ч байгаа юм шиг харагдана.

	
Бээмбий шид модны дэргэд зогсоод урган буй эврээрээ бутны ишийг шөргөөнө. Ингэж байх нь ер бусын сонин байлаа. Түүнээс гадна эврийг нь бүрсэн арьс хөндийрч салбарч явсан болохоороо ингэж цэвэрлэх зайлшгүй шаардлагатай байв. Биеэ өөдтэйхөн авч явахыг хүсдэг хэн боловч өөрийнхөө тухай санаа тавьдаг болохоор энэ үзэмжгүй бүрээсийг арилаасай гэх нь аргагүй шүү дээ. Бээмбий эврээ маш хичээнгүйгээр цэвэрлэнэ. Модны долон шиг цуурч урагдсан эврийнх нь бүрээс түүний чих рүү цацаг шиг унжина.

	Шид модыг эврээрээ нуга дарчхаад байж байх үед эвэр нь тэр модны ишээс ч бат бэх юм шиг Бээмбийд бодогджээ. Ингэж бодогдсоноос хойш түүнд бахархах сэтгэл төрж, бяр чадал ч нэмэгдэх шиг болжээ. Тэгэхлээр нь Бээмбий шид мод руу бүр ч омогтойхон дайрч холтсыг нь хуу татаж хаяна. Холтсыг нь дурсалж шалдалсан цагаан мод тэрхэн даруйдаа зэв өвчний улаан өнгөнд хучигдана. Гэлээ ч Бээмбий ер өрөвдөхгүйгээр харин ч мод ингэж гэмтээх бүрийд бүр ч омог нь оволзоно.

	Удалгүй тэр хавьд байсан шид мод өмх ховлын бүх бутыг ингэж шархлуулж гэмтээжээ.

	— Ахиад жаахан тэг л дээ. Тэгээд л болох нь тэр, Бээмбий! гэх холгүй ямар нэг нялх амьтны нарийн дуу гарчээ.

	Бээмбий толгойгоо өөд нь өргөн түүнийг нөхөрсөг анхааралтай ажиглаж байгаа хэрмийг олж харав.

	Хи-хи-ха гээд бүр дээр нь тодхон огцомхоноор инээд алджээ. Бээмбий хэрэм хоёр аль аль нь айж ч амжаагүй байтал битүү ургасан царсны мөчир дундаас тоншуулын дуу гараад:

	— Уучилж үзээрэй! ийм юм үзэхээрээ би инээдээ ерөөсөө барьж чаддаггүй юм гэжээ.

	— Юу нь таны инээдийг хүргэдэг билээ дээ гэж Бээмбий хүндэтгэн асуужээ.

	— Яах вэ дээ ажил хийнэ гэдгийг ч та нар чадахгүй юм аа. Би юунаас түрүүнд жаахан бүдүүхэн шиг мод сонгож авдаг юм. Нарийн модонд тэд чинь ерөөсөө байдаггүй юм гэж тоншуул хэллээ. 

	— Ямар юмыг байдаггүй гэв ээ? гэж Бээмбий асуув.

	— Цох л байхгүй юу? Цох өтний тухай ярьж байна, яадгийг та нар хар л даа гээд мод руу түг түг! тоншив.

	Хэрэм модонд авирч гүйснээ тоншуулыг олоод

	— Юунд дэмий юм чалчина вэ? Ийм ноёнд цох хорхой өт чинь ямар хэрэгтэй юм бэ? гэж загнав.

	— Яагаад хэрэггүй байдаг юм бэ? Аль аль нь маш амттай гэж Тоншуул гайхаад нэг цох хорхойг шажигнатал үмхэж залгиад дахиад царсны холтсыг хошуугаараа тоншлоо.

	— Ээ дээ та ч мөн юм ойлгохгүй байна аа даа! энэ алдарт ноён шал өөр, маш эрхэм зорил эрмэлзэлтэй юм байхгүй юү... гэтэл та түүнд ингэж хэлж байх гэж дээ гэж хэрэм дургүйцжээ.

	— Тэр нь надад ямар хамаатай юм бэ? Эрхэм мэрхэм зорил эрмэлзэл гэнэ шүү бас! гээд тоншуул хашхираад нисэж далд орлоо. Хэрэм доошоо бууж ирэв.

	— Та намайг танихгүй биз дээ гэж Бээмбийгээс тэр асуулаа.

	— Таныг ч сайн таньдаг шиг бодогдоод байна. Та тэр дээр амьдардаг биз дээ гэж Бээмбий нөхөрсгөөр хариулж толгойгоороо царсны үзүүр луу дохижээ.

	Хэрэм инээд нь хүрсэн байдалтай түүнийг хараад:

	— Та намайг эмээтэй андуурч байна аа. Намайг эмээтэй таныг андуурна гэж мэдэж байсан юм. Таныг Бээмбий гэдэг жаахан хүүхэд байхад тэр дээр эмээ маань байсан юм байхгүй юу. Эмээ маань надад таны тухай дандаа ярьж өгдөг байсан юм. Дараа нь хөөрхийг суусар барьчихсан юм даа. Бүүр дээр үед өвлөөр тэгсэн юм. Та лав санаж байгаа байлгүй дээ гэв.

	— Яалаа гэж дээ энэ тухай бол би сонссон гэж Бээмбий толгойгоо гудайлгав.

	— Эмээгийн дараа энд миний аав сууж байсан юм та тэгвэл намайг аавтай минь андуурч байгаа юм болов уу? Та манай аавыг таних уу? гэж хэрэм нүдээ дүрлийлгэн, эгцэрч зогсоод урт хөлөө цээжиндээ найрсаг байдалтай эвхэж барьжээ.

	— Даанч ингэж танилцах завшаан гараагүй юм даа.

	— Үүнд гайхах юм байхгүй. Аав маань дуугүй аймхай болохоор хэнтэй ч юм ярьдаггүй байсан юм даа гэж хэрэм дуу алдав.

	— Аав чинь одоо хаана байдаг юм бэ? гэж Бээмбий сонирхов.

	— Аав уу?.. Сарын өмнө ууланд баригдчихсан. Түүний дараа би энд ирж суусан юм. Би энд бүх насаараа амьдарч байгаа юм шиг та нарт бодогдохоор удчихлаа гэж хэрэм хариулав. Бээмбийг замдаа орохоор эргэтэл нь

	— Та жаахан хүлээ л дээ. Би тантай ийм юм ярих гээгүй юм. Би шал өөр юм бодож байсан юм сан! гэж хэрэм дууджээ.

	— Та юу хэлэх гээ вэ? гээд Бээмбий зогсоод эелдгээр асуув.

	— Би юу хэлэх гэлээ дээ? гээд хэрэм бодлоо, дараа нь гэнэт харайгаад сахлаг сүүлэн дээрээ тулаад оцойн сууснаа:

	— Өө за би одоо саналаа! Би таны эврийг ер бусын сайхан эвэр байна гэж хэлэх гэсэн юм гэв.

	— Танд таалагдаа юу? гэж Бээмбий баяртайгаар асуулаа.

	— Ёстой гайхамшигтай эвэр байна. Ийм урт мөртөө олон салаатайг нь яана аа. Ганц салаа нь гэхэд ямар урт юм бэ дээ! Ийм эвэр ч ховор доо гээд хэрэм тангараглаж байгаа юм шиг урд хөлөө элгэндээ наажээ.

	— Нээрэн үү дээ! гэж Бээмбий асуув.

	Тэр баярласандаа болоод ахиад бут руу дайрч үзлээ. Холтос нь урт уртаараа цуурч хуурч байв.

	Тэр үед нь хэрэм үргэлжлүүлэн

	— Өвгөн тэргүүчээс бусад бугад таных шиг эвэр мэдээжийн байхгүй гэдгийг би шууд хэлэх ёстой байсан юм. Энэ бол ер бусын юм шүү, ялангуяа, өнгөрсөн зун таныг ямар байсныг мэдэх амьтан бол... би ч таныг нэг л удаа харсан юм. Тэр жаал ийм болж гэхэд итгэхэд бэрх болжээ. Нэг хэдхэн сэрвийсэн эвэр л... гэхэд

	— Сайн сууж байгаарай! явах минь боллоо гээд Бээмбий түүний яриаг гэнэт таслаад гүйж далд оржээ.

	Бээмбий өнгөрсөн зуны нь тухай түүнд дурсаж сануулахыг маш зэвүүцнэ. Энэ бол түүний амьдралын хамгийн хүнд үе байв. Анхандаа эхийгээ алга болсноос хойш өөрийгөө ч өнгөрсөн амьтан гэж боддог ч байлаа. Тэр жил даарч, өлссөн ойн амьтдад хавар болохгүй юм шиг бодогдуулсан барагдашгүй урт өвөл үргэлжилснийг хэлэх үү. Хэрвээ Нээтлээ эгч байгаагүй бол ч Бээмбий ч лав онд ороогүй байх аа. Бээмбийг тэр өөрийн үр шиг бөөцийлж чадах ядахаараа тусалсны хүч билээ. Гэвч Бээмбийд маш ганцаардмал бодогддог байв. Гообоог тэр их үгүйлдэг сэн. Хөөрхий муу Гообоо ер нь ойн олон амьтдад учирсан уй гашууныг дандаа хуваалцдаг сан.

	Талийгаач найзыгаа ямар сайхан сэтгэлтэй, ямар сайхан амьтан байсныг тэгэхэд л үнэнээр нь ойлгож авчээ. Фалиймаатай хааяа нэг тааралдаж байв. Ер бусын аймхай, ичимтгий Фалиймаа ээжээсээ бараг үл сална.

	Хавар нэлээд оройтсон хойно арай хийж нэг дулаарч Бээмбий жаахан хүч тэнхээ авсан юм. Бээмбий өөрийнхөө анхны жижиг эврээ гялалзтал нь цэвэрлээд түүгээрээ маш их бахархдаг болсон сон. Гэтэл бас нэгэн шинэ аюул учрав. Эвэртэй буга бүр түүнийг хажиглан янз бүрээр хөөж туудаг ч болжээ. Тэд ойр байхыг үнэхээр дургүйцэж, өөрсдөөсөө холтгож хөөцгөөнө. Тэд ингэж хэрцгий харьцах болсон нь Бээмбийг байнга айж эмээж явахад хүргэж, алхам бүрд золгүй явдал учрах боллоо. Буга олноороо цугларсан газраас зугтдаг ч болов. Нууцхан жим, бөглүүхэн газрыг сонгон аваад гунигтай, дүнсгэрхэн ганцаараа тэнэдэг болов.

	Цэлмэг, нартай өдрүүдэд санаа сэтгэл нь нэг л уймарч их уйтгарлаж, гунигтай аймаар юм шиг таатай ч юм шиг бодогдох болжээ. Хааяа Фалиймаатай юм уу түүний найз согоонуудтай тааралдахаар тэвчиж болшгүйгээр тэдэнд татагдаж байгаагаа мэдрэх болов. Ингэж бодолд автахаар тэднийг мөрөөр нь таньж тэдний ойрхон байгааг совингоороо мэдэж чаддаг болжээ.

	Заримдаа өөрийгөө захирч чадахгүй тэднийг эрж явдаг ч болов. Тэдний хэнийг нь ч ололгүй, дэмий баахан тэнээд санаа сэтгэл биеэ жаахан зовооно. Энэ ч харин азтай тохиолдол. Эрж явж байгаад тургуудтай тааралдах юм бол өнгөрөх нь тэр. Тэгэхэд ч түүнийг мөн болгож тавина даа. Мөргөж хөөнө. Унагаад газар дээгүүр түрж өнхрүүлнэ. Түүнийг ичгүүртэйгээр хөөж зайлуулдаг сан. Орооноо, Хааруус хоёр л түүнтэй бүр ч хэрцгий харьцдаг байв. Яахлаараа энэ хэрэм түүнд энэ гашуун үеийнх нь тухай сануулав аа, доромжлогдон амьдарч байсан бэрх үеийг нь юунд сануулав даа. Энэ бүхнээс зугтах гэсэн юм шиг Бээмбий ухас хийж өөрийнхөө яваа жимээ ч үл хайхран гүйлээ.

	Хөх бух, цэцгий Бээмбийгийн хар хурдаараа гүйж гарсан бутан дундаас эмээсэн байдалтай үргэж ниссэнээ их л гайхсан байдалтайгаар:

	— Энэ чинь хэн бэ!.. Юу болов оо? гэж бие биеэсээ асууцгаав.

	— Юу болчхов? Юу болчхов? гэж шаазгай шаагьцгаав. Хариуд нь ятга шаазгай ууртайгаар

	— Наана чинь яачхав гэж хашхирав. Бээмбий энэ бүхнийг даан ч нэг тоосонгүй дээ. 

	Хар өнгөт хөөндэй нэг модноос нөгөө модонд дүүлж явахдаа:

	— Сайхан унтав уу. Би мөн баярлалаа даа! гэж дуу аялж байгаа юм шиг уянгалуулан асууна.

	Бээмбий түүнийг ингэж мэндэлж байгааг мэдэлгүй дүлий годил шиг өнгөрөв.

	Нарны гэрэл нэвт тусаад ой эргэн тойрон гэгээрлээ. Гэлээ ч Бээмбий үүнийг ч анзаарсангүй.

	Гэнэт хөл дороос нь нэг юм сүр сар гэж солонгын бүх өнгөөр алаглан нисэхэд нь Бээмбийн нүд тэрхэн зуур гялбав. Тэр нь Жанээлоо гэдэг гургуул байжээ. Жаахан азнасан бол Бээмбий лав түүний нуруун дээр гишгэх байсан бий дээ. Өндрөө авч нисэж явах үедээ Жанээлоо чангаар хараана.

	— Хэзээ ингэж байлаа! г... гээд тэр муухай зэвүүн дуу гарган хашхирна.

	Бээмбий хойноос нь санаа зовсон байдалтай харна. 

	— Ингэж өнгөрдөг нь ч ашгүй л дээ... таны хувьд үнэндээ болгоомжгүй юм боллоо шүү гэж Бээмбийгийн хажуухан талд эелдэгхэн жиг жиг гэсэн дуу гарлаа.

	Энэ бол саяын гургуулын авгай Жанээлинаа байжээ. Өвсөн дунд өндгөө дарж хэвтэж байлаа.

	— Манай нөхөр ухаан гартлаа айсаан. Би ч гэсэн дээ бас л айлаа. Энд жаалтай байгаа болохоор би хөдөлж ч амжсангүй. Ер нь ийм үед хөдлөх ч зовлонтой шүү дээ. Та намайг амархан няц гишгэх л байлаа гээд... түүнийг зэмлэн ярив.

	Бээмбий сэтгэл зовжээ.

	— Уучлаарай л даа, санамсаргүй л тэглээ шүү дээ гэж тэр түгдрэн хариуллаа.

	— За яах вэ мэдээжийн санамсаргүй тэгсэн байх даа. Манай нөхөр бид хоёр сэтгэл тавгүйхэн байгаа юм шүү дээ. Та ч өөрөө ойлгож байгаа байх аа гэв. 

	Бээмбий юу ч ойлгосонгүй цаашаа тэнэлээ. Эргэн тойронд нь ой тэр аяараа ая өргөнө. Нар агаарыг зөвхөн гэрлээрээ гийгүүлээд зогссонгүй түүнийг бүлээн таатай болгожээ. Бут, сөөг, өвс ургамлаас ууршиж байгаа шүүдэрт газрын үнэр таатай сэнгэнэнэ. Бээмбийгийн бие шинэ хүч чадал сэлбэсэн тул их л уян налархай онцгой алхаагаар цаашаа улам холдлоо.

	Тэр өмх ховол модны бутанд ойртож ирээд хөлөө өвдгөөр нь нугалж дээр дээр өргөөд газар малтаад тал тал тийш нь бөөн бараан шороо цацалж эхлэв. Түүний нарийхан, хурц салаа туруу нь өмх ховлын ёроолоор ургасан нялх яргуй, туулайн байцайг тас тас цавчиж, тал тал тийш нь хаялаад, нэг хэсэг газрыг ухаж онгилж орхив. Модны салаалсан үндэс дунд нүх ухаж байсан хоёр сохор номин Бээмбийг гайхан харцгаана.

	— Хийж байгааг нь ээ. Инээд барахаар юм. Газрыг чинь ингэж ухдаг бил үү гэж нэг сохор номин нь нөгөөдөө хэллээ. Нөгөөх нь нимгэн уруулаа их л доогтойгоор жимийж ирээд:

	— Ухах тухай ч мэдэх юм алга даа... ил харагдаж байна даа чадахгүй юмыг хийхэд ч дандаа ингэдэг хог доо гэв.

	Гэнэт Бээмбий толгойгоо өргөөд чихээ соотолзуулаад, анхааралтайгаар харав. Бут сөөгийн өтгөн навчис дундуур ямар нэгэн улаан юм гэрэлтэж тургийн эврийн цагаан, цагаан салаа бүдэгхэн харагджээ. Бээмбий тургилаа. Хэн түүнийг мөрдөж мөшгөж явдаг билээ. Орооноо Хааруус хоёрын нэг юм уу эсвэл өөр тураг байдаг бол уу? Тэгнэ вий та нар? Хэнээс ч айдаггүй болсныгоо одоо нэг хариулаадах. Чамаас айж явдаг болог гэсэн бодол Бээмбийд төрлөө. Тэгээд хар хурдаар ухас хийлээ.

	Бут шажигнаад хурдаараа дайрч байгаа Бээмбийгийн замд тааралдсан мөчир хугарч цуурна. Өрсөлдөгчийгөө бүх биеэрээ ил гарч харагдахад нь хүртэл чухам хэн гэдгийг ажсангүй. Нүд гэдэг нь бүрэлзээд дайрах л юм шүү гэсэн ганц бодол л тархинд байсан юм даа.

	Эврээ доош нь болгоод, хамаг хүчээ хүзүүндээ хураагаад мөргөхөд Бээмбий зэхчихсэн байлаа. Тэр өрсөлдөгчийнхөө арьсны үнэрийг авч түүний сүвээ нь ямар ч хамгаалалтгүй байхыг олж харжээ. Гэтэл яг тэгэхэд өрсөлдөгч нь гялс гээд хөдлөх шиг болжээ.

	Бээмбий ухас гээд дайртал мөргөх юм нь зайлчихжээ. Хий мөргөсөндөө тэр дайвалзаж тэнцвэрээ арайхийж хадгалаад шалавхан эргэж дахиад л дайрахад бэлджээ. Тэгтэл тэр нь өвгөн тэргүүч байсныг таньжээ. Гэтэл таньсандаа Бээмбий бажгадаж айж балмагдаад, гагцхүү ичсэндээ болж зугтаж чадсангүй. Тэр хөлөө учир зүггүй сольж гишгэлээд зогсож байв.

	— Дахихгүй юу? гэж өвгөн тэргүүч тайвнаар хэлэв. Намуухан дуугарсан түүний тайван дуу Бээмбийгийн сэтгэл санаанд өнөөх л байдгаараа сүрдээмтгий санагджээ.

	— Дахь л даа гэж өвгөн тэргүүч дахин хэллээ.

	— Би андуураад... Орооноо ч юм уу, хэн ч бол гэж андуураад гээд Бээмбий бувтнана. Тэр хулчганаж, өвгөн тэргүүчийг айсан байдалтай гөлөлзөн харна. Харин өвгөн тэргүүч хөдлөлгүй, хэнэггүйхэн зогсоно. Түүний толгойд буурал суужээ. Түүний дүнсгэрхэн ажигламтгай харц нь идэр залуу үеийнх шиг нь золбоотой хийморьлог гялалзана.

	— Чи яагаад над руу дайрахгүй байгаа юм бэ? гэж өвгөн тэргүүч асуув. Бээмбий түүнийг гайхсан, сониучилж, сэтгэл нь хөдөлсөн, битүүдээ эмээсэн харцаар харж гөлөрчээ. Тэр өвгөн тэргүүч танд би хайртай болохоороо тэр шүү дээ гэж хэлэхийг хүсэвч түүний оронд:

	— Мэдэхгүй л дээ гэж хэлэв.

	— Чамайг харалгүй их удлаа. Чи том болж, чадал суужээ гэв. Бээмбий ч юу ч хариулсангүй, баярласандаа бие нь чичирнэ. Өвгөн тэргүүч гэнэт тэр Бээмбийд биеэ нөөж ойртон зогссоноо,

	— Зоригтой, зүрхтэй яваарай гэж хэлээд эргэх шиг болсноо тэрхэн дороо алга болов. Бээмбий тэндээ удтал зогссоор л байжээ. Халуун зун боллоо. Таатайхан ч юм шиг атлаа дандаа уйтгарлаж сэтгэл нь тогтож өгөхгүй зовооно. Энэ уйтгар гэгч юм түүний цусанд нь хүртэл шингээд бие махбодод нь хүртэл нэвчсэн шиг болжээ.

	Санаа сэтгэлийг нь уймруулна. Юуг ч юм шамдангуй хичээнгүйгээр эрж хайгаад ой дундуур эцэж ядрахаа ч үл мэдэн хэсэх болжээ.

	Нэг удаа Фалиймаатай тааралджээ. Санамсаргүй гэнэт тааралдаад өөрийнхөө гайхмаар уйтгартаа дийлдэж явсан болохоор эхлээд түүнийг таниагүй юм.

	Тэр хоёр ингэж тааралдах учиртай байжээ. Хэдэн хором хэртэй Бээмбий юу ч дуугаралгүй бишрэн харж байгаад арай хийж

	— Фалиймаа чи яасан сайхан согоо бол оо вэ? гэж хэлэв.

	— Чи намайг тэгээд танилаа гэж үү дээ? гэж Фалиймаа асуужээ.

	— Би чамайг танихгүй байж яаж болох бил ээ! Бид хоёр хамт өсөөгүй сэн бил үү! гэж Бээмбий хашхирах шахам хариулав.

	Фалиймаа санаа алдан:

	— Бид тааралдалгүй мөн ч удаж дээ... гэснээ бие биеэ ч бараг мартаж дээ гэж нэмээд яг л багынх шигээ хөнгөн, чөлөөтэй ярьдгаараа тэр хэлжээ. Тэр хоёр бие биеийнхээ дэргэд ойрхон зогсож байв.

	— Намайг жаахан хүүхэд байхад ээжтэйгээ бид дандаа яг энэ жимээр явдаг сан гэж Бээмбий жаахан дуугүй байснаа хэлэв.

	— Энэ жим ойн цоорхой руу аваачдаг юм гэж Фалиймаа хэлэв.

	— Эхлээд би чамтай ойн цоорхойд тааралдсан юм даа. Чи санаж байна уу гэж Бээмбий баяртайгаар хэлэв.

	— Тийм ээ, Гообоо бид хоёртой тааралдаагүй юу? Хөөрхий Гообоо минь? гэж тэр чимээгүйхэн санаа алдлаа.

	— Хөөрхий Гообоо минь! гэж Бээмбий дуурайв. Чи санаж байна уу? (Үүнийг чи санаж байна уу) гэж тэр хоёр бие биеэсээ ямар нэг юмыг асуусаар багын явдлаа дурсан ярилцаж эхлэв.

	Хоёулаа юуг ч мартаагүй санаж явдаг юм байна. Энэ нь тэр хоёрыг ихээр баярлуулж гайхлыг нь төрүүлнэ.

	— Тэнд ойн цоорхойд бид хөөцөлдөн тоглодог байж билээ. Санаж байна уу гэж Бээмбий дурсан ярив.

	— Ингэдэг бай л уу даа... гээд Фалиймаа гэнэт хажуу тийшээ бултас хийгээд цахилгаан шиг хурдан зугтлаа.

	Эхлээд Бээмбий хэсэгхэн зуур яарч хөөснөө дараад нь баярлаж хөөрсөн дуугаар

	— Хүлээ л дээ. Жаахан хүлээ л дээ гэж хашхирав.

	— Би хүлээж чадахгүй. Би маш их яарч байна гэж Фалиймаа шоолон хэлэв. Бут сөөг, өвсөн дээгүүр хөнгөхөн харайж дүүлээд тойрч гүйнэ.

	Бээмбий урдуур нь амдан гүйгээд дорхноо гүйцэж түүний замыг хааж зогсов. Тэр хоёр зэрэгцээд тайван зогсоцгоогоод дэмий юм ярьцгааж, инээлдэцгээнэ. Тэр ямар хөгжөөнтэй байсан гээ. Гэнэт Фалиймаа ямар нэг юмаар хатгаад авсан юм шиг цовхрон үсэрч хажуу тийшээ бултаад дахиад л ойн цоорхойд тойрч гүйв. Бээмбий хойноос нь хөөлөө. Фалиймаа бултаж зугтаад түүнд тийм ч амар гүйцэгдэхгүй байв.

	— Хүлээ л дээ! Хүлээгээч дээ... Би чамд нэг юм хэлэх гэсэн юм гэж Бээмбий гуйна. Фалиймаа зогслоо.

	— Юу гээ вэ... гэж тэр сониучлан асуув. Бээмбий дуугүй л байлаа.

	— Дандаа ингэж чи хуурдаг шүү гээд Фалиймаа явах гэж байгаа юм шиг эргэжээ.

	— Хүлээ л дээ... Би чамаас... Би чамаас асуух л гэсэн юм. Чи ер нь надад хайртай юу даа Фалиймаа? гэж Бээмбий түргэн хэллээ.

	Цаадах нь түүнийг сонирхсон, хүлээсэн байдалтай харж байснаа

	— Би мэдэхгүй гэв.

	— Чи мэдэх ёстой шүү дээ. Би өөрөө бол бүх л байдгаараа чамд хайртай сэтгэлтэй гэдгийгээ бол мэднэ. Чамд их хайртай шүү. Чи надад хайртай биз дээ, хэл л дээ гэж Бээмбий шаардав.

	— Хайртай байж ч болох л юм гэж Фалиймаа итгэлгүйхэн хариуллаа.

	— Чи надтай дандаа хамт байх юм байгаа биз дээ.

	— Чи хэрвээ гуйж чадах юм бол ч яах вэ гэж инээмсэглэв.

	— Фалиймаа минь би чамаас үүнийг гуйя. Хайрт минь, эрхэм минь миний сайхан Фалиймаа минь! Чи сонсож байна уу? Би чин сэтгэлээсээ үүнийг гуйя! Хайрт минь, эрхэм минь, миний сайхан Фалиймаа минь! Чи сонсож байна уу? Би чин сэтгэлээсээ үүнийг гуйж байна шүү гэж Бээмбий чанга чанга ярина.

	— За тэгвэл ч би чамтайгаа байлгүй яах вэ дээ гэж Фалиймаа эелдгээр хариулж түүнд толгойгоороо дохиод, цаашаа явлаа. Бахархаж, хөөрсөн Бээмбий түүний хойноос зайдуухан дагаж хөдөллөө. Модны чөлөөгөөр нугыг тойроод Фалиймаа шугуй ой руу гүн орлоо. Бээмбий түүний хойноос явах гэтэл, ойрхон мөчир тачигнаад урд талд омог нь бадарсан Хааруус зогсож байв.

	— Зогс гэж цаадах нь хашхирав.

	Гагцхүү Фалиймааг бодож явсан Бээмбий түүнийг дөнгөж ширвүүхэн харав.

	— Боль доо чамтай саатах зав алга гэж яаруухан хэлжээ.

	— Зайлаач! Одоохон зайл! Эсвэл би чамайг сэглээд хаялаа шүү! Фалиймааг дагаж явахыг би хориглож байна гэж Хааруус ууртайгаар хяхтнан хэлэв.

	Энэ үг Бээмбийд хамгийн гашуун, хамгийн үзэн ядаж явсан бодлыг түүнд санагдуулжээ. Түүнийг яаж шударга бусаар, яаж хайргүйгээр дандаа хөөж мөшгөж, бэртээж зовоож байлаа. Тэр ганц ч үг хэлсэнгүй. Гэвч тэрхэн дороо уур омог нь шатаад, толгойгоо доош нь болгоод Хааруус руу дайрлаа. 

	Энэ дайралт бол зогсоож болохооргүй хүчтэй байв. Юу болсныг нь Хааруус бодож ч амжихын тухгүйгээр газар дээр тэрийж унажээ. Хааруус тэр дороо босон харайгаад хөл дээрээ дэнжгэнээд дөнгөж бостол нь ахин хүчтэй мөргөөд хажуу тийш нь шидээд унагав. Хааруус ганхаж дайвалзаад хойшоо оцойж өндийхдөө бүх үе мөч нь яагаад ч юм мэдээ алдсаныг мэдэрчээ.

	— Бээмбий! 

	Тэр хашхираад ахиад л Бээм... гэж хашхирах гэтэл түүний дал руу гурав дахь удаагаа мөргөхөд арай л амь тавьсангүй.

	Хааруус Бээмбийгийн дахин дайрахаас зугтаж хажуу тийшээ бултаад үхэж ч магадгүй нь байна гэсэн хачин бодол түүнд төржээ. Эргээд тэр чигтээ зугтлаа. Бээмбий түүний хойноос дуугүйхэн хөөжээ. Хааруус өрсөлдөгчийнхөө сэжигтэйхэн дуугүй байгааг түүнийг шийтгэх ямар ч өршөөлгүй шийтгэл. Бээмбий түүнтэй нэгийгээ үзэлцэхээр баттай шийдсэний тэмдэг гэдгийг гадарлав.

	Хааруус замаас огцом эргээд хамгийн эцсийн, барагдаж байгаа хүчээ шавхан бутан дундуур бүдэчсээр модны мөчирт үс наалдуулж орхисоор цаашаа зугтлаа.

	Гэтэл Бээмбий хөөхөө гэнэт болилоо. Тэр чагнаж, чихээ анхааралтай соотолзуулж байснаа, буцаад яаран гүйв. Ойн цоорхойд гүйж ирмэгцээ Орооноод хөөгдөж яваа Фалиймааг харжээ.

	— Орооноо! гэж өөрөө өөрийнхөө дууг ч сонсолгүй тэр хашхирчээ. Хазгар Орооноо муухан гүйнэ. Гэнэт ингэж дуудахад нь баярласан ч юм шиг тэр Фалиймааг хөөхөө тэр дорхноо болив.

	— Бас ингэх байжээ. Миний бяцхан Бээмбий чи надаар яах гэсэн юм бэ? гэж тэр тоохгүй шинжтэй хэлэв.

	— Би юу. Би бол чамайг Фалиймааг тайван байлгаач. Одоохон өөрөө эндээс зайл гэх гэсэн юм гээд уураа барьж ядан хэллээ.

	— Зөвхөн үү? Чи бүр зоригтой эр болжээ дээ гэж Орооноо дооглонгуй өгүүлэв.

	— Орооноо! Би чамайг өөрийг чинь бодож ингэж гуйж байна шүү. Одоо бол зайлж болдог дээрээ байна. Хэрвээ дараад нь бол... хожимдоно.

	— Өө хө! Чи минь ингэж ярьдаг болсон уу? Чи намайг доголон юм гэж элэг барих гээгүй биз? Муу Хааруусыг дийлчхээд сагсайгаад байгаа юм биш биз дээ? Чи миний үгэнд ор... гэж Орооноо үнэнээсээ уурсан хэлжээ.

	— Үгүй Орооноо. Чи миний үгэнд орж зайлж үз... Орооноо би чамайг дандаа хайрлаж хүндэлж байсан. Чиний ухаалгийг би биширч явлаа. Чи надаас ахмад туршлагатай болохоор би чамайг ингэж хүндэлдэг байв. Одоо бол сүүлчийн удаа зайл! гэж хэллээ шүү. Би тэвчээд байж чадахгүй дэг шүү гэж түүний хоолой нь чичирч сонсогджээ.

	— Чи ийм тэвчээр муутай байдаг чинь л муу даа. Жаал минь, энэ чинь том дутагдал даа. Гайгүй чи тайвшир. Би чамайг ямар бариад байгаа биш. Нүд ирмэхийн зуур чамайг ид бад хийчихнэ шүү. Би ер чамайг хэчнээн удаа үнгэж байсныг эсвэл чи мартсан уу? гэж Орооноо их зэвүүцсэн байдалтай хэллээ.

	Орооноо энэ тухай сануулахгүй байсан сан бол дээр л байсан юм сан. Бээмбий ууртаа дийлдээд, галзуу амьтан шиг Орооноо руу дайрлаа. Цаадах нь толгойгоо доош нь болгоод зэхчихсэн байлаа.

	Тас няс гээд духаараа мөргөлдлөө. Орооноо ч хөдөлгөөнгүйгээр суурьтайхан зогссон болохоороо Бээмбийг гэдрэгээ савж унаагүйг гайхжээ. Бээмбийг эхлээд дайрах зоригтой гэж тэр огтхон ч санасангүй. Өрсөлдөгчийнхөө шийдэмгийг тэр гайхлаа. Бээмбийгийн шинэхэн нэмсэн бяд чадлыг тэр мэдэрч, дийлэхгүй нь гэдгээ ч ойлгов. Тэгэхлээр нь Орооноо заль гаргаж толгойгоо түргэн шиг хөдөлгөн зайлуулж, Бээмбийг тулах юмгүй хүчинд нь унагахаар тооцжээ. Гэвч Бээмбий бага зэрэг дайвснаа хойд хоёр хөл дээрээ оцос гэж сууснаа бүр ч их ууртайгаар Орооноо руу дайрлаа. Тас хийж дуугараад, юм хугарах шиг болсон нь Орооноогийн эврийн нэг салаа хуга үсрээд дух нь цуурчих шиг өөрт нь санагджээ. Түүний чих нь шунгинаад нүдэнд нь гал бутрах шиг болжээ. Тэрхэн даруйд хүчтэй мөргөж мөрийг нь сэтэлж гэмтээлээ. Орооноогийн амьсгаа нь давхцаж, газар дээр унахад дээрээс нь уураа барьж ядсан Бээмбий өнгийж харна.

	— Өршөөгөөч ч... гэж Орооноо ёолно. 

	Бээмбий харалгүйгээр таавраар, түүнийг дахин мөргөлөө.

	— Би чамаас гуйж байна шүү дээ. Чи намайг хазгар гэдгийг мэднэ шүү дээ... Би зүгээр л тоглосон юм сан... намайг өршөө л дөө гэж Орооноо гомдолтойгоор наманчлан гуйна.

	Бээмбийгийн цээж сүртэй түнхэлзэнэ.

	Тэр мөргөх гэж чиглүүлсэн эврээ аажмаар татаж авснаа, хажуу тийшээ зайллаа. Орооноо арай хийж босжээ. Тэр цусаа гоожуулан гуйвсаар юу ч дуугаралгүй шалавхан зайлжээ...

	Бээмбий Фалиймааг эрэхээр шугуй руу гүйлээ. Харин тэр өөрөө түүнийг тосож гарч иржээ. Тэр модон дотор нуугдаж бүгдийг харжээ.

	— Сайхан болголоо доо? гэж тэр инээж хэлснээ. Би чамд хайртай шүү гэж намуухан тайвнаар нэмэн өгүүлэв.

	Нэгэн удаа тэд өвгөн тэргүүчтэй сүүлчийн удаа уулзсан ойн цоорхойг эрж олохоор шийджээ. Бээмбий нэг биш удаа энэ уулзалтынхаа тухай Фалиймаад бахархан ярьсан юм.

	— Түүнтэй тааралдах аз байж магадгүй шүү. Би уулзах юм сан гэж их бодох боллоо.

	— Уулзвал ч зүгээр л байна даа. Жаахан дэмий юм яриад авахад ч дургүйлхэх юм алга гэж Фалиймаа тоомжиргүйхэн хэллээ.

	Үнэндээ тэр худлаа хэлжээ. Ний нуугүй яривал хөнгөн саваагүй зантай болохоороо өвгөн тэргүүчээс тэр эмээж явдаг юм чинь дээ. Үүрийн харанхуй бага зэрэг арилж, нар мандах дөхөж байв. Өглөөний сэвэлзсэн салхинд найгаж байгаа бут дундуур тэд маш аажуухан явж байв. Тэдэнд ойрхон нэг юм шажигналаа. Эргэн тойрныхоо торлогийг тэд их л анхааралтай харж тэндээ зогсжээ.

	Тэд юу олж харсан гээ? Бутыг яраад удаахан хөдөлсөөр тэдний умар зүгийн мундаг хамаатан шатсан ой руу гарч иржээ. Огторгуйг тийм өнгөтэй гэхээргүй үүрийн гэгээ сайн ороогүй байхад маш том зэрэглээ шиг саарал юм харагджээ.

	Фалиймаа гомдолтойгоор хашхирлаа. Бээмбий ч гэсэн бас айв. Хэдийгээр хоолой мэдэн сурснаараа орилчихмоор байв ч тэр маш их хичээж биеэ барьж байлаа. Фалиймаагийн дуу нь цаанаа нэг л гонгиноод, өрөвдмөөр, зовуурьтай дуугарч байгаа нь Бээмбийгийн айхыг бүр нэмэгдүүлнэ.

	— Чи юу болов оо? Чи юу болов оо? цаадах чинь бидэнд ямар ч муу юм хийхгүй шүү дээ гэж их л эелдэг, санаа зовсон байдалтай шивнэж байвч түүний хоолой нь чичирнэ.

	Гэлээ ч Фалиймаа ухаангүй юм шиг гонгиноно.

	— Эрхэм минь битгий сандар л даа цаадах чинь чухамдаа бол бидний хамаатан шүү дээ гэж Бээмбий гуйлаа. Гэлээ ч Фалиймаа ийм удам мудмын тухай сонсохыг ч хүсэхээргүй байв. Ямар сэтгэгдэл тэдэнд төрүүлээд байгаа тухайгаа ч огтхон ч бодох юмгүй. Цаашаа тайван алхалж яваа том биетэй энэ манжийг4 бахархсан юм шиг хараагаа үл салгана. Фалиймаа улам улам хашхирна.

	— Чи болиоч дээ. Биднийг юу гэж бодох юм билээ дээ гэж Бээмбий гуйв.

	— Юу л бодвол бодог А—а—а... Баа-а-о, А-аа-о! ийм том амьтан байх гэж! А—аа-о... Ба-аа-о гээд үргэлжлүүлэн хоолой мэдэн орилно. Орилж байх хоорондоо Бээмбийд хандаж намайг тайван байлгаж үзээч! Би ингэхгүй бол болохгүй байна! А-аа-оо Баа-а-о гэж хашхирна.

	Энэ лут том хамаатан нь шатсан ой руу очиж зогсоод өвс ногооны амттайг нь эрж эхлэв.

	Ухаан санаа нь үймэрсэн Фалиймаагаас гайхшаа барсан харцаа шилжүүлж, хэнэггүй байгаа баатрыг хараад Бээмбий ямар нэгэн шинэ үл мэдэх сэтгэл төрснөө мэджээ. Фалиймаагаа тайтгаруулж байхдаа өөрийнхөө айж эмээснээ арай хийж дийлээд эдгээр дээдэстэй уулзахаараа яагаад айдаг байсан юм бол гэж бодоод гайхжээ.

	— Тэнэг юм! Ичээч дээ! Би очиж түүнтэй танилцана гэж чин үнэнээс хэлэв.

	— За чи болиорой, болиорой л доо! Баа-аа-оо! бидэнд гай болно шүү! Баа-аа-оо! гэж Фалиймаа хашхирна.

	— Би танилцахад ч заавал танилцана аа гэж Бээмбий шийдвэртэйхэн хэлэв.

	Өөрийг нь огтхон ч анхаарахгүй байгаа энэ хандгай бугын тайван хэнэггүй байдал нь нэг ёсондоо түүнийг доромжлоод, басамжлаад ч байх шиг санагджээ.

	— Тийшээ би очлоо. Фалиймаа минь чи тайвшрахыг бодож үз. Муу юм болохгүйг чи үзнэ ээ гэж тэр хэлээд нээрэн яваад өгчээ.

	Фалиймаа юу болохыг хүлээж байж чадсангүй тэр эргээд чанга чанга хашхирсаар далд оров.

	— Баа-аа-оо!.. Баа-аа-оо! гэсэн түүний дуу удаан сонсогдов.

	Үнэнийг хэлэхэд Бээмбий ч гэсэн түүний жишээгээр дуртайяа зугтах байсан боловч ингэхэд даанч боломжгүй болжээ.

	Зориг гарган байж бүр дөхөн очжээ. Ойн цоорхой руу түүнийг явж очиход Бээмбийгийн цээжинд зүрх нь чанга чанга дэлсэж байжээ. Аварга том манж толгойгоо өргөж ойртож ирсэн Бээмбийг дээрээс нь доош харснаа, тэрхэн дороо харцаа буруулав.

	Тоохгүй, тоомсоргүй байгаа нь түүний алхам бүрд тодорхой, Наад зах нь Бээмбийг сонжсон янзтай ширэв татан харахдаа хүртэл түүний толгой дээгүүр тэртээ алсын юмыг ажиглаж байгаа юм шиг хялалзаж байгааг нь дээ.

	Бээмбий хэдийгээр тэвдэж байсан ч энэ манжтай ярина гэж эргэлтгүй шийдсэн юм. Сайхан нойрсов уу! намайг Бээмбий гэдэг. Таны алдрыг мэдэж болох сон болов уу гэж асуух гэж хүссэн билээ. Зөвхөн үүнийг л хүссэн юм. Яг тулаад очихоор тийм ч амар биш ажээ. Нэгэнт өөрөө хандгай руу ойртож ирсэн болохоор Бээмбий эхлээд ярих ёстой боловч шалз шиг салдаггүй амьтан ир ээ юу гэж бодогдохгүйн тул дуугарч бас чадсангүй.

	Хандгай буга тоох шинжгүй сүрлэг зогсож байгаа нь Бээмбийг сүрдэж биеэ барихад хүргэжээ.

	Би яагаад айна вэ? Би бараг л өөрөө өөр шиг нь ийм том шүү дээ. Би өөрөө өөр шиг нь том шүү дээ... гэж өөртөө итгүүлэхийг хичээвч хачин хулчийхаа больж үл чадна. Хэчнээн ч ингэж бодоод бодоод Бээмбий өөрөө энэ хандгай шиг том биш гэдгээ бас мэднэ.

	Ийм том ч бас биш шүү дээ. Түүний сэтгэл нь уйтгартай, гунигтай ч байх шиг санагджээ. Харин манж Бээмбий рүү хараад:

	“Энэ ч сайхан буга байна даа... энэ ч ёстой л сайхан буга байна даа... Мөн сайхан амьтан аа!.. Хөдөлж барьж байгаагийнх нь намбатайг нь ээ!.. энэ сайхан залууг сонжиж шинжсэн юм шиг харах ёсгүй юм шүү! Сэтгэлийг нь зовоочхож магад” гэж боджээ.

	Тэгээд л Бээмбийгийн дээгүүр алсыг ажиглан харжээ. Ямар тоомсоргүй харна вэ? Үүнийг нь ч тэвчиж болшгүй нь. Байтлаа аалзны торонд орооцолдсон, цөхөрчихсөн ялаа байгаа юм шиг бодогдох нь шив дээ!

	Харин манж нь «би ч үүнтэй дуртайяа ярих байлаа даа. Бид хоорондоо ярилцаж харьцаж байдаггүй маань яасан ч дэмий, яасан ч тусгүй юм бэ дээ» гэж бодно. Түүний харц нь бага зэргийн уйтгарт автаж талимаарч

	«Намайг амьд амьтан гэж тоох шинж алга аа. Биднийг ч энэ омгийн ноёд ч юм гэж тоодоггүй юм байна даа» гэж Бээмбий бодлоо. 

	«Би үүнтэй чинь юуны тухай ч ярих юм билээ дээ. Би хэлэмгий ч биш дээ. Шал хэрэггүй ганц юм хэлчхээд маш ухаалаг байдалтай энэ залуугийн доог л болж ч магад» гэж хандгай бодлоо.

	Бээмбий арайхийж зориг ороод хандгай руу ширүүхэн харжээ. «Ямар ч сайхан бардам харагдана бэ?» гэж тэр бишрэн бодлоо» 

	“Дараа л танилцахаар хойшлуулдаг хэрэг үү дээ” гэж хандгай шийдээд өөрийнхөө замаар ороод дурамжхан уймарсан байдалтай боловч ерийн байдгаараа сүрлэгхэн алхалсаар явав.

	Бээмбий түүний хойноос харан харсаар хоцров.

	 

	... Нарны төөнөх илчинд ойд хүртэл бүгчим байлаа. Нар дөнгөж тусмагцаа тэнгэрт байсан бүх үүлийг хөөгөөд хумсын чинээн торойх юм үлдээгээгүй болохоор халуунд улам цэнхэртэн харагдах хязгааргүй уудам огторгуйд наран мэлтийж түүнийг ганцаараа эзэгнэнэ.

	Ойн цоорхой нугын дээгүүр, модны титмийн үзүүрт агаар шил шиг гялалзсан долгион аятай үелзэн зэрэглээтээд халуун дөлөн дээр байгаа юм шиг дайвалзан чичирч гялалзана. Навч цэцэг ч хөдөлж ганхаж байгаа юм гэж алга. Шувуухайнууд навчны сүүдэрт бүгжээ.

	Ойн цоорхой, зам зөрөг хүртэл хов хоосон, жимээр яваа ганц ч ан араатан алга. Хурц гэрэлд шарагдаад ой тэр аяараа сөнөчихөө юу гэмээр юу ч үл хөдөлнө. Гэвч үнэндээ ой бол нууцхан амьдралаар дүүрэн байлаа.

	Газар байтугай цэцэг бут, мод хүртэл амьсгалж араатан амьтад бүгчим халуунд аахилцгааж байв. Бээмбий унтаж байв.

	Тэр бүх шөнөжингөө Фалиймаатай хамт жаргасан юм. Өглөө болтол тэр хоёр хөгжилдөн тоглосон билээ. Нэг мэдэхэд үүр цайчихсан, юм идэх тухай бодох хэрэгтэй үе болсон байлаа.

	Гэвч Бээмбий өлссөнөө ч бүр анзаарахгүйгээр ядарсан байв. Нүд нь анилдаад өөрийн эрхгүй нойртоо дийлдсэн юм. Бут дунд газар дээр тэр чигээрээ хэвтээд тэрхэн дороо унтав. Наранд халсан арцны гашуувтар хурц үнэр зулзаган моносны таатай үнэртэй холилдоод түүний унтаж байгаа тархийг улам ч согтууруулан тайвшруулна. 

	Гэнэт тэр эвгүй цочиж сэрэв. Нойрон дунд нь өөрийгөө дуудаж байхыг сонсжээ. Фалиймаа юм болов уу?

	Бээмбий эргэн тойрноо ажлаа. Фалиймаа түүний хажууханд зогсоод бутны навч таслан идэж байсныг нь санана. Өөрийнхөө хажууд тэгээд л тэр чигтээ байж байгаа юм гэж бодсоныг яана аа. 

	Гэтэл ингээд явчихсан байдаг. Ганцаараа уйдаад, түүнийг дуудаж байгаа нь энэ дээ... Түүнийг сонсож  байхдаа би хэр их удаан унтсан юм бол, Фалиймаа намайг дуудаад удаа бол уу гэдгийг таах гэж оролдовч нойрноосоо гүйцэд сэрээгүй нойрмог зүүрмэгхэн байв. 

	Ахиад дуудаж байгаа нь сонсогдоход дуу гарсан зүг рүү ухас гээд эргэв. Ахин ахин дуудлаа. Бээмбийгийн нойр нь дорхноо хулжиж, бие нь амарчихсан, чадал тэнхээ ч суучихсан юм шиг боловч маш өлсөж байжээ. 

	Шувуу шулганаж байгаа юм шиг уйдсан, эелдэг дуугаар маш цэвэрхэн дахин дуудаад

	— Хүрээд ир... Хүрээд ир!.. гэв. 

	Энэ бол түүний хоолой нь мөн байлаа. Фалиймаа нь дуудаж байв. Унтсан газраасаа Бээмбий хурдан хөдлөхөд ширэнгийн мөчир нахилзаад навч шажигнав. Бээмбий ид хурдаа аваад хажуу тийшээ эргэтэл түүний яг урд нь явах замыг нь хөндөлсөөд өвгөн тэргүүч зогсож байжээ. 

	Бээмбийгийн хайр дурлал оволзож явсан болохоор өвгөн тэргүүч ер падгүй санагджээ. Өөр цагт сан бол түүнтэй дуртайяа уулзах сан, харин одоо юун түүнтэй уулзах мантай. Бээмбий өвгөн тэргүүчтэй толгойгоороо үл мэдэг мэхэсхийгээд хажуугаар нь өнгөрөх гэжээ. 

	— Хаачих нь вэ? гэж өвгөн буга ширүүхэн асуув. Бээмбий ичих шиг болсноо яг үнэнээрээ Фалиймаа дээр очъё гэв. 

	— Битгий яв гэж өвгөн тэргүүч хэлэв. 

	Фалиймаа руу очиж болохгүй гэнэ шүү. Энэ муу хэрцгий өвгөн буга ингэж бас шаардах юм гэнэ ээ. Бээмбий зугтаад явахыг шийдтэл Сүргийн тэргүүчийн том бараан нүдний хялайж харсан харц, дандаа л урьдын адил түүнийг байранд нь хадчих шиг болжээ. 

	— Намайг дуудаад байна шүү дээ... гэж тэвчиж ядсандаа чичрэн байж хэлэв. 

	— Үгүй, тэр чамайг дуудсан юм биш гэж өвгөн тэргүүч хариулав. Яг тэгэхэд нь шувуу шулганаж байгаа шиг нарийн дуугаар

	— Хүрээд ир ээ! гэж дуудлаа. 

	— Дахиад л дуудлаа шүү дээ! Та сонсож байгаа биз дээ? гэж Бээмбий нэлээн урамтайхан хэлжээ. 

	— Сонсож байна гэж өвгөн тэргүүч толгой дохилоо. 

	— Тэгвэл би явах шив дээ! Надад явахыг зөвшөөрөөч дээ гэж Бээмбий яаруухан хэлэв. 

	Гэтэл

	— Зогс! гэж өвгөн тушаав. 

	— Та надаар яах гээд байгаа юм бэ? Намайг явуулаадах! Цаана чинь Фалиймаа дуудаад байна. Та ойлгодог юм байгаа биз дээ гэж Бээмбий хашхиран хэлэв. 

	— Цаадхыг чинь биш гэж би чамд хэлж байна шүү гэж өвгөн дуугарав. 

	— Би түүнийгээ таниад байна. Дуу нь мөн байна шүү дээ гэж Бээмбий гайхаш нь тасарсан байдалтай хэлэв. 

	— За тэгвэл сонс... гэж өвгөн тэргүүчийн хэлтэл ахиад л дуудахад, Бээмбийд хөл доорх газар нь шатаж байгаа юм шиг санагджээ. 

	— Намайг явуул л даа! Би мөдхөн дөнгөж очоод буцаад ирье гэж гуйлаа. 

	— Үгүй чи буцаж ирэхгүй. Хэзээ ч чи буцаж ирэхгүй гэж гунигтайгаар өвгөн тэргүүч хэлэв. Ахиад дуудаж сонсогдлоо. 

	— Би очих ёстой... ёстой шүү дээ! гэж Бээмбий амандаа бувтнана. 

	— За яах вэ хоёулаа хамт явна даа гэж өвгөн гунигтайгаар хэлэв. 

	— Түргэлье дээ! гэж Бээмбий хашхирч урагшаа харайлаа. 

	— Битгий яар! Чи миний хойноос мөрөөр дагаад яв! гэж өвгөн тушааж хэллээ. 

	Өвгөн тэргүүч урагшаа хөдөллөө. Бээмбий тэвчээргүйхэн амьсгаадсаар түүний хойноос дагана. 

	— Чи сонс! Хэчнээн ч удаа чамайг дуудаж байгааг сонслоо ч, миний хажуугаас битгий холд. Хэрвээ Фалиймаа байх юм бол тэр чамаас хаашаа ч зайлж чадахгүй. Гэвч энэ бол Фалиймаа биш шүү. Надад итгээд үгэнд ороорой гэж өвгөн хэлэв. 

	Бээмбий уй гашуунд дарагдсан юм шиг дуугүй л байжээ. Тэр хоёр маш удаан урагшилна. Энэ хөгшин яаж явахыг даан ч нэг андахгүй дээ. 

	Огт чимээгүй алхаж гишгэнэ. Түүний замд ганц ч навч үл хөдөлнө. 

	Ганц ч мөчрийг хуга гишгэхгүй явна. Шигүү ширэлдсэн ширгэн дундуур яваа хэрэг шүү. 

	Бээмбий хэдийгээр яарч явавч түүний ингэж явахыг бахархан, бас түүнийг дуурайхыг оролдоно. 

	Уйдаж гүйцсэн дуугаар дахин дахин дуудаж сонсогдоно. Гэнэт өвгөн баруун тийшээ эргэж явлаа. Бээмбий тойрч очих гэж байна даа гэж ойлгон, ингэж дэмий саатах юм даа гэж гайхаш нь барагдана. 

	— Хүрээд ирээч ээ!.. гэж дахин сонсогдоно. Гэхдээ тэр дуу бүр нөгөө талд гарчээ. Цаг гэдэг яасан зовлонтой өнгөрч байна вэ? Эргэн тойрондоо өөрийн эелдэг уриагаа залхуугүйгээр зарлан буй дуу гарч байгаа тэр газар луу тэд улам бүр ойртоно. 

	— Чи юу ч харсан битгий хөдлөөрэй... сонсож байна уу? Чи намайг анхааралтай харж бай. Миний яасныг дуурайж яг хий... айх хэрэг огт байхгүй гэж өвгөн шивгэнэн хэлэв. 

	Ахиад хэд алхтал гэнэт бүхнийг мартагдуулсан танил тодхон үнэр Бээмбийн хамрыг дэлсжээ... Тэр түүнийг олон удаа амьсгалж хашхирахгүй байх гэж биеэ арай ядан барина. Зогсож байсан газраа гадаслагдсан юм шиг чимээгүй зогсоход, түүний зүрх амаар нь гарчих гэж байгаа шиг цохилно. 

	Өвгөн тайван байдлаа бүрэн хадгалж байлаа. «Тэнд» гэж тэр Бээмбийд харцаараа дохижээ. 

	Харин тэнд нь тэдний яг хажууханд нь царс мод түшээд ширэнгэд хагас халхлагдаад нэг Өнөөх зогсож байв. Тэр л намуухнаар

	— Хүрээд ир!.. Хүрээд ир... гэж дуудна. Түүний өргөн нуруу нь буга руу харж байсан болохоор нүүр нь далд байжээ. Бээмбий айх гайхах зэрэгцэн өөрөө өөртөө

	«Нээрээ энэ чинь Өнөөх байна... Энэ чинь нээрэн өнөөх байна... Энэ муу Фалиймааг минь дуурайж дуугардаг байна. 

	Энэ л хүрээд ир, хүрээд ир! гээд байгаа юм байна» гэж дахин давтан хэлнэ. 

	Сүүлд нь энэхүү үнэн явдлыг ухаан санаандаа бүрэн шингэсэн хойно Бээмбийгийн бие нь зарсхийж хүйт оргиод зугтах л юм сан гэсэн бодол биеийг хөвчилж өгчээ. 

	— Битгий хөдлөөрэй! гэж маш түргэн, захирангуйгаар өвгөн тэргүүч шивгэнэв. 

	Сэтгэл нь уймран сандарсан үед нь хүртэл Бээмбий бурууг нь хүлээлгэхээр ийм хүч чадалтай дуу билээ. 

	Өвгөн түүнийг дооглонгуй инээмсэглэн харснаа дараад нь түүний харц бодлогоширсон сайн сайхныг хүссэн байдалтай болжээ. Гэлээ ч Бээмбий Өнөөхийн яг хажууд нь ингээд зогсож байж чадахгүй нь гэдгээ ойлгожээ. 

	— Явцгаая! гэж түүний бодлыг ойлгосон юм шиг өвгөн эргэн явлаа. Тэд болгоомжтойхон зайлж холдов. Өвгөн тэргүүч шулуухан зайлсангүй модны хоорондуур сүлжиж явсны гол санааг ч Бээмбий ойлгосонгүй гэвч түүнээс зөрөхийг үл зүрхлэн хэдийгээр түүний хамаг бие нь тэвчиж ядсандаа чичрэвч алхсан алхам бүрийг хичээнгүйлэн дуурайхыг оролдоно. Одоо л түүнийг хайр дурлалын сэтгэл биш, харин айсан эмээсэн сэтгэл эзэмджээ. Харин өвгөн хааяа зогсон чагнаад дахин зам буруулан явснаа л төдхөн л зогсоно. Тэгснээ дахиад яаралгүй маш яаралгүй алхална. 

	 

	Хэд хоногийн дараагаар тэр хоёр ойн цоорхойн нөгөө талын зулзаган царсан ойн төгөл дундуур огт бодох санах юмгүй явцгааж байв. Тэд ойн цоорхойг туулж өнгөрөхөөр хажуухнаас нь тэдний явдаг жим эхэлдэг царс руу очиж явжээ. 

	Ойн захаар ширэнгэ нэлээн сийрэг тэд алхаагаа удаашруулж анхааралтай харцгаажээ. Өвгөн царсны ойролцоо ногооны навчин дунд ямар нэг улаан юм гялс хийжээ. 

	— Энэ чинь хэн байдаг билээ дээ гэж Бээмбий шивгэнэв. 

	— Орооноо, Хааруус хоёроос өөр хэн байв гэж дээ гэж Фалиймаа хариулав. 

	— Биш байлгүй дээ. Эртээрийнхээс хойш тэд надаас зугтаж дайждаг болсон юм... Орооноо, Хааруус хоёр л лав биш танихгүй буга байна гэж Бээмбий толгой сэгсрэн хэлэв. 

	— Нээрэн хараад байхад танихгүй буга байна. Биеэ ямар хачин авч явдаг юм бэ гэж Фалиймаа ам нийллээ. 

	— Хачин биш, тэнэг хэрэг! Гайхмаар тэнэг хэрэг байна! Биеэ авч явааг нь дээ яг л нялх хүүхэд дээ. Хорвоогийн аюул барагдсан юм шиг явж байх шив дээ гэж Бээмбий хэлэв. 

	Фалиймаа “хэн юм бол” гэж тааж ядна. 

	— Тийшээ очъё доо! гэв

	— За тэгье залуухан ч амьтан байна. Сайн хараад авахад юу нь ч илүүдэх вэ дээ! гэж Бээмбий зөвшөөрлөө. Тэр хоёр тийшээ хэд алхсанаа

	— Зодоо хийх гээд өдвөл яах юм бэ?.. цаадах чинь чадалтай бололтой шүү гэж Фалиймаа эргэлзжээ. 

	— Лаа-лаа! ямар ч жаахан эвэртэй юм бэ дээ... би түүнээс айх юм болж байна уу? Үнэндээ энэ залуу пагдгархан, бүдүүн биетэй юм. Яадаг л байв гэж дээ... Гайгүй байлгүй дээ. Очно оо хө гэж Бээмбий толгойгоо их тоомсоргүйхэн хаялан хариулав. 

	Тэд цаашлан хөдөлжээ. 

	Тэгэхэд нь үл таних буга ер тоосон ч шинжгүй өвсний амттай толгой таслан идэж байв. Тэр хоёрыг ойн цоорхойн дунд орсон хойно цаадах нь хармагцаа урдаас нь тоглож байгаа юм шиг, хөгжөөнтэйгөөр цовхчсоор гүйж иржээ. Бээмбий, Фалиймаа хоёр зогтусжээ. 

	Харин тэр буга улам ойртсоор алхмын цаана хүрч ирээд зогссоноо:

	— Та нар намайг танихгүй байна уу? гэж асуув. 

	Бээмбий тулалдахад бэлдэж толгойгоо доош нь болгоод зэхчихсэн байлаа. 

	— Та нар намайг танихгүй байна гэж үү дээ? гэж тэр асуув. 

	— Чи, Бээмбий шүү дээ? гэж цаадах нь үнэхээр итгэн найдсан байдалтай хэлжээ. 

	Бээмбий өөрийн нэрийг сонсож цочоод өөрийн эрхгүй хойшоо ухарлаа. Энэ дууг сонсоод түүний сэтгэл санаанд аль хар нялхаараа явсан үеийн хамаг юм оржээ. Фалиймаа үл таних буга руу хар хурдаар гүйж хүрэв. 

	— Гообоо! Чи чинь Гообоо байна шүү дээ гэж Фалиймаа хашхирна. 

	— Фалиймаа, Фалиймаа... миний бүсгүй дүү минь... чи намайгаа танилаа шүү дээ! гэж Гообоо намуухан өгүүлэв. Тэр дүүдээ ойртож очоод үнслээ. Хоёр шанааг нь дагаж нулимс нь урсана. Фалиймаа үг ч дуугарч чадахгүй эхэр татан уйлна. 

	— Энэ чинь Гообоо... шив дээ. Энэ чинь... Гообоо маань байна... Чи минь үхээгүй байсан юм уу? гэж Бээмбий бувтнана. Бээмбий гайхахын дээдээр гайхаж, сэтгэл нь догдлон хөдөлж яах ч учраа үл олно. 

	— Чи өөрөө харж байна шүү дээ... Яасан нь ойлгомжтой байгаа биз дээ гэж Гообоо инээмсэглэв. 

	— Гэхдээ... тэгэхэд... цасан дээр... гэж Бээмбий мухардуулахаар тулгахад

	— Тэгэхэд... тэгэхэд Өнөөх өөрөө намайг аварсан юм. 

	— Өдий хугацаа өнгөртөл чи хаана байв! гэж нүдээ том болгож ахыгаа гайхсан маягтай асуув. 

	— Өнөөхийнд л. Дандаа өнөөхийнд байв гэж Гообоо хариулав. Фалиймаа руу нэг хараад Бээмбий рүү нэг хараад тэдний ингэж гайхаж байгааг Гообоо маш таашаана. 

	— Эрхмүүд минь... би ганцаараа та хоёр хоёулаа энэ ойд хамт зовж байснаас чинь хавьгүй илүү зовж явлаа... гэж хэлэвч түүний үгэнд бага зэрэгхэн бардамнан сайрхах шинж илрэх ажээ. Гэвч Фалиймаа, Бээмбий хоёр энэ зэргийн юмыг ажихааргүйгээр хачин балмагдсан ажээ. 

	— Ярь л даа, нэг их хүлээлгээд яах вэ дээ! гэж Фалиймаа шаардав. 

	— Өө! Бүтэн өдөржин яриад, бас цааш нь ярих юм үлдэх болно гэж Гообоо тоомсоргүйхэн дуугарлаа. 

	— Гообоо зах зухаас нь ч бол эхэл л дээ! гэж Бээмбий хэлэв. 

	Ээж амьд уу гэж тэр айсан байдалтай намуухан асуулаа. 

	— Амьд аа! ээж маань амьд яваа... харин би тааралдалгүй нэлээн удлаа даа гэж Фалиймаа хөгжөөнтэй өгүүлэв. 

	— Би одоо ээж рүүгээ очмоор байна! Та нар надтай хамт явах уу? гэж Гообоо хэлэв. 

	Тэр гурав цаашаа явахдаа хоорондоо юу ч ярилцсангүй. Бээмбий Фалиймаа хоёр Гообоог ээжийгээ бодож яваа гэдгийг нь мэдэж байгаа болохоор түүний бодлыг сарниулахыг бас ч цээрлэнэ. Харин Гообоо яарч гүйсэндээ тойрох ёстой газрынхаа хажуугаар өнгөрөх эсвэл явах ёстой газраа өөр зүгт одмоор болоход түүний замыг тэд чимээгүйхэн зааж өгч явав. 

	— Эгцээрээ! гэж Бээмбий шивгэнэнэ. 

	— Үгүй ийшээ биш ээ, гэж Фалиймаа шивгэнэнэ. Тэд хэд хэдэн удаа ой модгүй ил газрыг хөндлөн гарчээ. Ойн захад очоод ганц ч удаа Гообоо юм харах гэж зогсоогүйг Бээмбий, Фалиймаа хоёр ажжээ. Ил газар луу айх эмээх ч юм байхгүй шууд л гүйгээд очиход тэр хоёр хоорондоо гайхсан нүдээр бие биеэ хараад Гообоод юу ч үл ярьж түүний хойноос сэтгэл жаахан зовсхийн арга буюу дагацгаана. Тэд Гообоог бага байхдаа явдаг байсан жим харгуйгаа танин таньтал ой дундуур зөндөө удаан явцгаажээ. Сэтгэл нь хөдөлсөн Гообоо өөрийг нь Фалиймаа, Бээмбий хоёр энд авчирсныг нь ч тааварлахгүйгээр эргэж хараад л:

	— Би та нарыг дагуулаад ирж дөнгөж байгаа биз дээ? гэж орилов. 

	Удалгүй тэд ойн нэг бяцхан нууц газар луу очицгоожээ. 

	— Энд оръё! гээд Фалиймаа хашхиран дотогшоо орлоо. Гообоо хойноос нь даган орохдоо зүрх нь нэг л сонин шимшрэх шиг болжээ. Энэ бол тэр хоёр эхтэйгээ хамт хүүхэд ахуй цагаа өнгөрөөсөн нууцавч, ногооны өргөө нь билээ. Тэр хоёрын харц мөргөлдөхөд Фалиймаа ахыгаа үнсжээ. 

	Ахиад тэд ой дундуур зөндөө удаан тэнэжээ. Навч, мөчир дундуур нарны гэрэл тусаж гэгээ улам тодроод ойд өдрийн нам гүм эхэлж, тэдний амардаг цаг ч дөхөж байлаа. 

	Харин Гообоо ядарснаа мэдээгүй ажээ. Тэр зам харгуйг шилэх сонгох гэж байхгүй эргэн тойрноо ямар ч зорилгогүй нэг бүрчлэн харсаар алхална. Тэр ойн амьдралаас үнэхээр хөндийрч мартжээ. Өвсөн дотор үен ухасхийхэд хамаг биеэ хураагаад, газарт наалдан хэвтсэн гургуулыг бараг гишгэчих дөхөв. Өнөө гургуул нь далавчаараа сүр сар хийлгээд бараг хамар доороос нисэхэд Гообоогийн айж сандарсан гэдэг үү. 

	Гообоогийн сүйр сайр гэж эв дүйгүй, гаднын амьтан шиг авирлахад нь Бээмбий гайхахын ихээр гайхжээ. Гэтэл Гообоо алхмаа удаашруулж Фалиймаа руу эргэж хараад гайхаш нь тасарсан байдалтайгаар:

	— Ээжийг бид ерөөсөө олохгүй нь шив дээ гэж өгүүлэв. Гообоо бүр сэтгэлээр уначихсан харагджээ. Ингэдгийг нь Фалиймаа маш сайн мэддэг юм чинь дээ. 

	— Мөдхөн Гообоо минь мөдхөн! гэж зөөлхөн хэлэв. Тэгснээ инээмсэглэн байж хоёулаа бага байхдаа дуудаж байсан шигээ ээжийгээ дуудах уу? Чи санаж байгаа биз дээ? гэж нэмж хэлэв. 

	Яг л тэгэхэд тэр хоёрын урд түрүүлж явсан Бээмбий Ээнэнаа эгчийг гэнэт олж харжээ. 

	Тэр модны сүүдэрт хэвтэн амарч байв. Дуудахаас нь өмнө Гообоо, Фалиймаа хоёр түүний дэргэд бүр ирчихсэн байжээ. 

	Тэр гурав гурвуулаа Ээнэнаа эгчийг дуугүй харна. Цаадах нь толгойгоо зөөлхөн өргөж нойрмоглон нүдээ нээлээ. 

	Гообоо урагшаа зүрх муутайхан дөхлөө. 

	— Ээж ээ! гэж аяархан бөнжгөнөсөн дуугаар өгүүлэв. Аянгын дуунд цочсон юм шиг Ээнэнаа эгч хоромхон зуур босон харайж, Гообоо ч хар эрчээрээ эх рүүгээ ухасхийв. 

	— Ээж ээ!.. гээд л хоолой зангирав. 

	Эх нь хүүгийнхээ нүд рүү ширтэн хамаг бие нь тэр чигтээ чичирнэ. Тэр юу ч хэлж чадсангүй. Юу ч асуусангүй. Гагцхүү Гообоогийн уруул дээр удаан үнэртэж долоогоод түүний хүзүү, хацрыг нь долоов. Дээр үед түүнийг ертөнцөд анх мэндлэхэд л тэр ингэж долоож байж билээ дээ. 

	 

	... Ойн бүх амьтад Гообоогийн яриаг сонсох гээд ойн гүнд бөөгнөрч цугларцгаав. Тэнд талийгаач туулайн хүү нь болох тэдний танил найз бөжин нь бас иржээ. Ганц үг ч сонсохгүй өнгөрчих вий гэсэн шиг гайхахын ихээр гайхаж байгаа харагдана. Халбага шиг дэлдэн хоёр чихээ солбиулж байснаа өөрийн эрхгүй түүнийгээ доош нь унахад дахиад босгож уйгагүй дэлбэгэнүүлнэ. Зулзаган эвэр модны доохон талын мөчир дээр шаазгай суусан нь яриа дэлгэн суугаа Гообоод шаалттай гадас шиг харагдана. Ховол модон дээр тавгүйхэн суугаад үе үе хашхираад, гайхаж биширснээ далдалж чадахгүй байгаа ятга шаазгайг бодвол тэр намбатай сонсоно. 

	Тэнд бас тэдний танил гургуул авгай хүүхдүүдтэйгээ ирчихсэн байв. Тэд юу ч үл дуугарах бөгөөд гайхаж биширсэндээ хүзүүгээ ийш тийш нь нугалан эргэлдүүлэхэд нарны гэрэл тал тийшээ ойж гялтганана. Сэтгэл нь догдолсон хэрэм мөчир дээгүүр зогсоо зайгүй хойш урагшаа гүйнэ. Хэрэм модны иш дамжин бараг газарт буух гэснээ тэрхэн дороо өөдөө гүйгээд модны үзүүрт оччихно. Тэрхэн даруйдаа сахлаг сүүлээ дороо хийж ивээд цагаан хэнхдэгээ гарган сууна. Гообоогийн яриан дундуур орж ярьчих гээд тэвчин ядан байгаа нь тэр бөгөөд тэнд цугларсан олон түүний яриаг хэд хэдэн удаа тасалсан юм. 

	Харин Гообоо үхэх мөчийг хүлээгээд ямар ч тус дэм байхгүйгээр цасан дээр яаж хэвтэж байснаа л ярьж байлаа. 

	— Нохойнууд нь намайг олоод ирсэн юм. Нохой бол энэ хорвоогийн хамгийн аймшигтай юм чинь билээ. Тэдний ам нь цус нөж болчихсон, тэдний архирах ээрэх гэдгийг цаанаа заналтай гэдэг нь үү! Бусдын зовж байгааг даанч нэг мэдэхгүй дээ гэж тэр ярьж байлаа. 

	Яриагаа сонсож байгаа олныг тэр үл тоомсорлосон байдлаар хараад:

	— Тэр цагаас хойш... би тэдэнтэй ах дүү бугатайгаа тоглож байгаа юм шиг наадаж байсан ч гэсэн одоо хэр нь тэднээс айж явдаг юм. Гэлээ ч нохой хуцаж байгааг дуулахаараа миний толгойд юм шунгинаад зүрх гэдэг пал пал гээд явчихдаг хэвээрээ. Муу юм санаж явдагтаа тэд дандаа тэгдэг биш л дээ. Гэхдээ л тэдний хуцаж ээрэхийг нь тэвчинэ гэдэг амархан ч юм биш ээ гэж үргэлжлүүлэн ярьж байснаа Гообоо нэг хэсэг дуугүй боллоо. 

	— За тэгээд юу болсон бэ гэж Фалиймаа эмээсэн байдалтай сонирхон асуув. 

	— Яг тэр үед ч намайг ёстой урж тастчих дээрээ тулаад байлаа. Харин тэрхэн дор нь Өнөөх өөрөө ирсэн л дээ! гэв. 

	Гообоо яриагаа түр таслахад түүнийг сонсож байсан амьтад бүгдээрээ алмайран ширтсэн байв. Өнөөх ирүүт нохой руугаа хараад хашхирахад цаадуул нь надаас холдсоон. Өнөөхийг дахиад хашхирахад бүх нохой нь түүний хөлийн хажууд дуулгавартайхан хэвтэцгээгээд өгсөн. Тэгээд өнөөх намайг өргөж аваад, энхрийлсэн маягтай цээжиндээ тэврээд, явсан даа... гэлээ. 

	— Аваад явсан гэдэг чинь юу гэсэн үг гэж Фалиймаа асуулаа. Гообоо түүнд нухацтай жинтэйхэн хариу өгөхийг хичээв. 

	— За энэ ч яах вэ хялбар зүйл гэж түүний яриаг Бээмбий таслаад Фалиймаа чи хараач Хэрэмхэн цээжиндээ боргоцой тэвэрчхээд гүйж байгааг нь энэ чинь «аваад явж байна» гэсэн үг гэв. 

	Одоо л юм хэлэх далим гарлаа гэж хэрэмхэн бодоод:

	— Миний ах нарын нэг нь... гээд түрүүнийх шиг эхэлтэл тэнд байсан бусад амьтад

	— Чимээгүй, чимээгүй. Гообоо л өөрөө л үргэлжлүүлж яриг гэж хашхирцгаав. 

	Хэрэмхэн арга буюу чимээгүй боллоо. 

	Тэр урд хоёр хөлөө элгэндээ гомдолтойгоор тэвэрч шаазгай руу эргэн харж намайг энэ л лав сонсох байх гэж бодоод

	— Үнэн хэрэг дээрээ миний ах нарын нэг нь... гэж эхэлтэл шаазгай огт тоосонгүй буруу харчхав. 

	Харин Гообоо гадаа хүйтэн, тэнгэр хямарч байхад зун шиг дулаахан, намуухан байдаг ч гэх шиг... янз бүрийн сонин юмны тухай ярьсаар байлаа. 

	— Гха гээд ятга шаазгай хашхирав. 

	— Гадаа бороо цутгаад бүх юм норж байхад дотор тал нь ганц ч дусал унахгүй хув хуурайгаараа байх юм гэв. Гургуул гуай гоё өд сөдөө гялалзуулан зөвшөөрсний тэмдэг болгон толгойгоо дохино. 

	— Гадаа зузаан сэвсгэр цасанд дарагдсан байхад би даарах нь байтугай бүр ч халууцдаг байлаа. Өнөөх намайг туулайн бөөр, төмс, манжин тэр ч байтугай өвсөөр тэжээж өөрөөр хэлбэл миний хүссэн бүгдийг өгч байсан юм гэлээ. 

	— Өвсөөр өө? гэж гайхаж үл итгэсэн байдлаар бугууд зэрэг шагшран асуув. 

	— Тийм ээ, шинэхэн шимтэй өвсөөр гэж уг яриа эгэл жирийн юмны тухай болж байгаа мэт байдлаар Гообоо давтан хэлэв. Энэхэн зуур бий болсон маш чимээгүй байдлыг ашиглан

	— Миний ах нарын нэг нь гэж Хэрмийн шингэн дуу гарлаа. 

	— Дуугүй байл даа чи! гэж бусад нь зэрэг хашхирцгаав. Дахин чимээ намдмагц:

	— Өнөөх өвөл болсон хойно хаанаас тэр бусад зүйлийг чинь олдог байна аа гэж Фалиймаа ахаасаа асуув. 

	— Тарьж ургуулдаг юм гэж Гообоо ихэмсэг байдлаар хариулав. Өнөөх бол хэзээ юу хүссэнээ ургуулж чаддаг юм. 

	Ер нь өнөөх юу л хүснэ, тэр нь санаснаар нь бүтэж байдаг юм гэв. 

	— Гообоо үнэнээр нь хэл л дээ. Өнөөхийн хажууд байхдаа чи үнэхээр айхгүй байсан гэж үү дээ гэв. Гообоо тоомсоргүйхэн инээмсэглээд

	— Үгүй эрхэм Фалиймаа минь, хэзээ ч үгүй Өнөөхийг надад муу юм хийхгүй гэдгийг нь би мэдэж байсан юм чинь дээ. Би яалаа гэж айх вэ! Та нар өнөөхийг их зэвүүн амьтан гэж бодож байх шиг байна. Тийм ч зэвүүн амьтан биш шүү. Тэр чинь итгэсэн хайрласан амьтандаа гайхалтай зөөлөн харьцдаг юм. Хорвоо дээр түүн шиг зөөлөн сэтгэлтэй юм бас байхгүй шүү дээ гэв. 

	Өвгөн тэргүүчийг хажуугийн торлог дотроос чимээ аниргүй гарч ирэх үед Гообоо шинэ найзынхаа өрөвч сэтгэлтэйг магтаж байжээ. Гообоо түүнийг ажиглаагүй боловч бусад нь өвгөн тэргүүчийг хараад хүндэтгэн эмээсэндээ чив чимээгүй болцгоожээ. Гообоог ширүүхэн ажигласан харцаар шинжих мэт хараад хөдлөлгүйгээр зогсоно. 

	— Өнөөхийн хүүхдүүд нь хүртэл намайг хайрлаж байсан, эхнэр нь ч тэр, түүний гэр бүлийнхэн цөмөөрөө намайг хайрладаг байв. Тэд намайг энхрийлж надад янз бүрийн амттан идээ өгч, надтай тоглодог байсан гэж Гообоо хөөрнө. 

	Гообоо өвгөн тэргүүчийн байгааг олж хараад хэл нь гацчих шиг болжээ. 

	Анир чимээгүй болоход нь өвгөн тэргүүч Гообоод хандаж өөрийн ердийн тайван захирамтгай дуугаараа:

	— Чиний наад хүзүү чинь яагаад ингэж халцарсан байдаг билээ хө? гэж асуув. Тэгэхэд л зөвхөн тэнд байсан бүх амьтад Гообоогийн хүзүүний хэсэг газрын үс эргэн тойрондоо бөөгнөрч ширэлдэж халцарсныг ажиглажээ. 

	— Энэ үү? Миний зүүж байсан гоё хүзүүвчний мөр байгаа юм. Өнөөхийн хүзүүвчийг зүүж явна гэдэг бол их л хүндтэй зүйл дээ гэж Гообоо хэллээ.

	Өвгөн тэргүүч Гообоог дүнсгэрхэн дургүйхэн харцаар удаан харж байснаа: Золгүй ч амьтан даа гэж намуухан хэлээд, эргээд тэрхэн дороо далд оров. 

	Хэсэгхэн зуур чимээгүй байгааг хэрэм ашиглан

	— Үнэндээ гэхэд. Ах нарийн маань нэг нь өнөөхийнд бас байсан юм шүү? Өнөөх ахыг минь барьж авчхаад зөндөө удаан түгжээтэй байлгасан юм. Маш удаан, ёстой удаан байлгасан юм. Гэлээ ч нэг удаа миний ах...

	Хэн ч хэрмийн яриаг сонссонгүй. Бүгд л гүн бодолд дарагдаад, санаа сэтгэл нь уймраад тарцгааж байлаа. Санаандгүй байтал нь Мариймаа гарч ирэв. Гообоог алга болдог тэр өвөл, согоо болж байснаас хойш тэдний хэн нь ч түүнтэй тааралдаж байсангүй. Энэ нь тэр өөрөө бусадтай нийлж хамт явахыг ч үл хүсэж зожиглож явснаас болжээ. 

	Тэр өнөө л туранхай чигээрээ байгаа болохоор залуу ч юм шиг харагдана. Гэлээ ч тэр юманд хянуур, дөлгөөн ааштайгаараа үеийнхнээсээ илүүтэй билээ. 

	Хэрэм, хөөндэй, шаазгайнуудын ярианаас Гообоо гайхмаар зовж зүдэрч яваад ойдоо буцаж ирсэн гэдгийг саяхан дуулаад түүнтэй уулзахаар ирсэн нь энэ ажээ. 

	Гообоогийн эх Мариймааг ирлээ гэж бахархана. Хөөрхий ээж нь өөрийн амьдралынхаа хамгийн сайхан үед байгаа нь энэ билээ. Ой даяар түүний хүүгийн тухай ярьж алдар цуунд дасчхаад тааралдсан болгоноос Гообоог энэ ертөнцөд хамгийн ухаантай хамгийн гавьяатай хамгийн мундаг нь гэж магтахыг шаардах болжээ. 

	—Мариймаа чи юу гэмээр байна? Гообоогийн тухай чи юу гэмээр байна даа гэж зочноо мэндлэхдээ асууснаа, түүнийг юу гэж ч хэлэхийг хүлээлгүйгээр Нээтлээ эгч хүйтэн жавартайд жаахан чичирсний төдийд Гообоо юман чинээ ч тоохгүй байдаг байсныг санаж байгаа биз дээ? Хүү минь надад жаахан ч баяр баясгалан авчрахгүй гэж ярьдаг байсныг чи санаж байгаа биз дээ? гэв. 

	—Гообоогоос болж та багагүй зовж зүдэрсэн шүү дээ! гэж Мариймаа хэлэв. 

	— Энэ бүхэн чинь өнгөрсөн явдал гээд одоо чинь тийм юмыг дурсаж байж болох уу гэж үнэн сэтгэлээсээ хэлэв. Ээ хөөрхий муу Нээтлаа эгчийг маш их өрөвдөх юм даа! Миний Гообоо хүүг ийм болохыг үзэлгүй үхэх гэж дээ гэлээ. 

	— Нээрэн дээ хөөрхий муу Нээтлаа эгч минь бидний дунд одоо байгаа сан бол... гэж Мариймаа намуухан хэлэв.

	Гообоо ээжийнхээ магтаалыг үнэхээр бахархан сонсож, тэр магтаал нь нарны илч шиг түүнийг энхрийлээд байх шиг санагджээ. 

	— Өвгөн тэргүүч хүртэл Гообоог үзэх гэж ирсэн. Ер нь бидэнтэй нийлнэ гэж ерөөсөө байдаггүй шүү дээ... тэгэхэд Гообоог бодоод ирсэн юм шүү гэж эх нь нууц юм шиг шивгэнэн үргэлжлүүлнэ. 

	— Яахлаараа тэр намайг золгүй амьтан гэсэн юм бэ? Энэ ер нь юу гэсэн үг вэ? гэдгийг нь мэдэж авах юм сан гэж Гообоо дурамжханаар асуув. 

	— Боль доо цаадах чинь өтөлчхөөд зөнөглөж байгаа юм гэж эх нь түүнийг тайвшрууллаа. 

	Гэвч Гообоо ерөөсөө тайвширсан янзгүйгээр

	— Би энэ үгийг дандаа бодож явах боллоо. Золгүй амьтан! Би ямар юмны нь золгүй амьтан байх билээ. Би бол маш их азтай амьтан. Би та бүхнийг бүгдийн чинь үзсэнээс их юмыг үзэж зовж явлаа. Хорвоо гэдгийг та нараас, ойн ямар ч амьтнаас амьдралыг илүү мэднэ. Мариймаа минь чи юу гэж бодож байна даа гэлээ. 

	— Эргэлзэх юм алга..... хэн ч гэсэн үүнийг чинь үгүйсгэж чадахгүй шүү дээ гэж Мариймаа итгэлтэйгээр хариулжээ. 

	Тэр үеэс хойш Гообоо Мариймаа хоёр хамт явдаг болжээ.

	Бээмбий өвгөн тэргүүчийг эрсээр байжээ. Шөнийн харанхуй, үүрийн гэгээ өглөөний нарнаар явж үзээгүй жимээр Фалиймаагаа ч дагуулалгүй ганцаараа тэнэнэ. Заримдаа ч Фалиймаа дээрээ очмоор санагдаад түүний ярих элдэв яриаг урьдын адилаар сонсон хоёулаа сэтгэл ханатлаа зугаацан сэлгүүцэж ойн цоорхойд юм уу нуганд очиж хамт идээшилж явавч энэ бүхэнд даанч удаан уягдаж байх чадалгүй болжээ. Эртхэндээ бол Фалиймаатайгаа хамт яваа болохоороо өвгөн тэргүүчтэй уулзах тухай бодол хааяа л ганц нэг удаа төрдөг байлаа. Одоо бол түүнийг ой дундуур эрж хайгаад Фалиймааг ч бараг дурсаж санахаа больжээ. 

	Гообоод өвгөн тэргүүчийн хэлсэн үг, Бээмбийн чихнээс огтхон ч салахаа больжээ. Гообоог буцаж ирснээс хойш Бээмбийгийн сэтгэл түгших болжээ. Түүнийг харахад үнэхээр өрөвдмөөр, зовмоор юм маш их байлаа. Бээмбий Гообоогийн төлөө айх өрөвдөх болсноо огтхон ч үл орхиж, түүнтэй уулзахдаа үл ойлгогдох тайлбарлагдашгүйгээр ичих шиг болдог болов. 

	Биеэ тоож өөрийгөө ихэд бодогч гэнэн Гообоогийн сүрэгт очиж нийлэхийн цагт түүний сэтгэлд «золгүй ч амьтан даа» гэсэн үг дандаа буудаг болжээ. Тэр энэ үгийг мартаж үл чадна. 

	Нэгэн удаа харанхуй шөнөөр Бээмбийг хуучин танил бүгээхэй нь хашхирч зогсоожээ. Бээмбий худлаа айсан болж марзганадаг шөнийн нислэгч энэ шувуу түүний эрэлд тус болж магадгүй гэж гэнэт боджээ. 

	— Өвгөн тэргүүч одоо хаана байгааг та ч завшаан болоход мэдэх юм биш биз дээ? гэж тэр Бүгээхэйнээс асуув. 

	Бүгээхэй, энэ тухай даан ч мэдэх юм алга даа гэж бувтнаж цаанаа нэг нуугаад байх шиг Бээмбийд бодогджээ. 

	— Яалаа гэж дээ. Би танд үнэмшихгүй байна. Ойд юу болж байгааг та бүгдийг нь мэддэг. Та мундаг ухаантай шүү дээ. Өвгөн тэргүүч хаана байгааг та тэгж мэдэхгүй байж гэнэ шүү гэж тэр Бүгээхэйд хэлэв. 

	Бүгээхэй ихэд онгирч өд сөдөө биедээ өрвийлгөлгүй хумихад нь маш жижигхэн, гөлгөр ч юм шиг болжээ. 

	— Энэ бүхнийг би мэдэх нь мэдэлгүй яах вэ дээ. Гэхдээ нууцыг нь алдагдуулж би зүрхлэхгүй байна гэж намуухнаар дүрэмтэйхэн өгүүлэв. 

	Бээмбий бүр гуйхаар шийдэж:

	— Би таныг хэллээ гэхгүй шүү дээ. Таныг маш хүндэтгэж явдаг болохоор бүр ч хэлж чадахгүй шүү дээ... гэв. 

	Бүгээхэй ахиад сахлаг зөөлөн зэгэл хүрэн бөмбөлөг болсноо ямар нэг юм санаанд нь таалагдсан үед тэгдгээрээ өнөө ухаалаг том нүдээ эргэлдүүлэн байж

	— За за та намайг хүндэлж явдаг юм байж. Юуны учир тэгдэг бил ээ? гэж асуумаар байна. 

	— Таныг ухаантай болохоор, бас та дандаа хөгжөөнтэй, мэндтэй устай явдаг, хавьтсан ойртсоноо ёстой нэг айлгаж чаддаг болохоор л тэр дээ! Та тийм л мундаг ухаантай, ер бусын ухаантай шүү дээ! Хэрвээ би таны авьяас эзэмшсэн сэн бол энэ бүхэн надад ямар их тус болох сон бол гэж Бээмбий чин сэтгэлээсээ хэллээ. Бүгээхэй эвэр хошуугаа хэнхдэгийнхээ өдөн дунд далдлаад үнэхээр аз жаргалтай байдалтай харагдана.

	— Өвгөн танд их найддагийг бид мэднэ гэж тэр хэлэв.

	— Яагаад та тэгж боддог бил ээ? гэж Бээмбий асуухад түүний зүрх баяртайгаар цохилно.

	— Би үүнд ч үнэхээр итгэдэг юм. Танд тэр үнэн голоосоо найддаг болохоор түүний хаана байгаа газрыг хэлээд өгөхөд ч буруугүй бол уу гэж бодож байна гэж Бүгээхэй хариулав.

	Тэр ахиад баяр хүргүүлж илүүлж таалуулах гэж байгаа юм шиг өд сөдөө хумхилаа.

	— Бургасны ширэнгэтэй жалгыг та мэдэх үү? гэв.

	— Мэднэ ээ гэж Бээмбий толгой дохив.

	Гүнзгий жалганы цаад талд байдаг ногоон зулзаган царсан ойг та мэдэх үү? гэв.

	— Үгүй. Би тэртээ талд ерөөс очиж үзээгүй гэж Бээмбий үнэнээ өчив.

	— Тэгвэл анхааралтайхан сонсож бай. Жалгын тэртээ талд зулзаган царсан ой бий. Царсан ойн цаад талд нэг их ширэнгэ байгаа. Нүргэс, мөнгөлөг улиас, долоогоно гээд янз янзын мод ургасан нэг их ширэнгэ байгаа шүү. Салхинд унасан өмхөрч хөгширсөн эвэр мод бий. Түүнийг л та заавал эрж олох хэрэгтэй. Ээ дээ намайг л хэлсэн гэж болохгүй шүү дээ! гэж Бүгээхэй шивгэнэн хэлэв.

	— Тэр модон дор уу? гэж Бээмбий баярлан асуув.

	— Тийм тийм тэр мод чинь жалга дамнан унасан юм. Тэндээс л та өвгөн тэргүүчийг олно доо гэж Бүгээхэй инээлээ.

	— Танд баярлалаа! Энэ тэмдгээр би түүнийг олж чадах бол уу даа мэдэхгүй л байна шүү. Гэлээ ч танд би түмэнтээ баярлалаа гэж Бээмбий үнэн сэтгэлээсээ хэлэв.

	Тэгээд л тэр цаашаа гүйж оджээ. Бүгээхэй түүний хойноос чимээгүйхэн дагаж яваад гэнэт бараг чихэн дээр нь очоод

	— Үү-их! үү-их! үү-их гэж хашхирав.

	Бээмбийгийн үнхэлцэг хагарчих шахжээ.

	— Та айв уу? Би таныг айлгалаа шүү дээ гэж Бүгээхэй хэлэв.

	— Тэглээ! гэж Бээмбийн хоолой зангиран энэ удаад үнэнээ хэллээ.

	 

	 

	 

	Бүгээхэй маш их тааламжтайгаар:

	— Ээ дээ намайг хэлсэн гэж болохгүй шүү гэдгээ сануулах л гэж тэгсэн юм гэж хэлэв.

	Гэлээ ч Бээмбий бүр холдоод явсан байлаа. Түүнийг жалганы захад хүрмэгц харанхуй сүрдмээр гүнзгий газраас түүний урдаас гэнэтхэн чимээгүйгээр өвгөн тэргүүч гараад иржээ.

	— Чиний очих гэж байгаа газарт чинь би байхгүй байгаа шүү, чи надаар яах гээд байгаа юм бэ? гэж тэр асуужээ.

	— Зүгээр ээ... Ер нь бараг зүгээр шахуу л даа гэж Бээмбий гэнэт айсандаа балмагдаад ээрч хэлэв.

	Өвгөн жаахан дуугүй байснаа маш эелдэг хоолойгоор

	— Гэхдээ чи намайг зөвхөн өнөөдөр эрээгүй шүү дээ. Өчигдөр чи хоёр ахиад миний бараг хажуугаар өнгөрсөн. Өнөөдөр бас үнэгний нүхний хажуугийн унанги дээгүүр гарч явахдаа бараг над дээр гишгэчих дөхсөн гэв.

	— Яагаад... яагаад та тэгэхэд Гообоогийн тухай тэгж хэлсэн юм бэ? гэж Бээмбий хамаг зоригоо шавхан байж асуув.

	— Чи намайг буруу ярьсан гэж боддог юм биш биз дээ?

	— Үгүй, би ч энэ үнэн байх л гэж санадаг! гэж Бээмбий хичээнгүйхэн хариулав.

	Өвгөн тэргүүч үл мэдэгхэн толгой дохижээ. Түүний нүд нь хэзээ ч ингэж Бээмбийг таашаасан мэт харж байгаагүй болохоор Бээмбий зүрх орж

	— Гэхдээ яагаад тэр вэ? Би үүнийг л огт ойлгохгүй юм даа гэж давтав.

	— Чи үүнийг санаж явна гэдэг чинь болох нь тэр. Чи бүхнийг ойлгох цаг ирнэ ээ гайгүй. Баяртай гэв.

	Удалгүйхэн ойд амьдардаг бүх амьтад Гообоогийн гайхууштай аюултай байдлыг бүр мэддэг болжээ.

	Шөнийн цагаар бүгдээрээ нойр ханачхаад ой дотор тэнэж явахад Гообоо л ганцаараа унтаж байдаг байж. Гэхдээ ухаантайхан амьтан бүр унтаж, амрах нууцхан газар олж өдөр болоход Гообоо айх эмээхгүй ой дотроос гараад гэгээн цагаан өдөр ойн цоорхойд зогсчихсон санаа сэтгэл нь тайван байдаг байж.

	Бээмбий иймэрхүү тэнэг явдлыг тэсэж байж чадахаа бүр больжээ.

	— Чи чинь яахаараа аюулын тухай бодохоо больчихсон байдаг билээ гэж Гообоогоос тэр асуужээ.

	— Яах юм бэ? Миний хувьд л тэр аюул гэгч юм чинь байхгүй юм чинь гэж Гообоо хариулжээ.

	— Хүндэт Бээмбий минь чи мартаж л дээ чи Өнөөх чинь миний Гообоогийн сайн найз нь гэдгийг чи мартаж л дээ яагаад миний Гообоо ингэж чамайг юм уу бусдыг бодох нь ээ эрх дархтай байдаг нь энэ дээ гэж Ээнэнаа эгч хөндлөнгөөс нь хэллээ. Тэгээд Ээнэнаа эгч омойтсон байдалтайгаар тал тал тийшээ харлаа. Нэгэн удаа Гообоо түүнд итгэмжилсэн байдалтайгаар,

	— Ойд танай энд хачин дэглэмтэй юм аа. Дор дороо л дуртай цагтаа тааралдсан газраа хооллох юм гэж хэлжээ.

	— Өөрөөр яах гэж? Бээмбий юу ч ойлгосонгүй.

	— Миний тухайд гэвэл байна шүү. Тодорхой цагт идэх хоолыг минь авчирч өгөөд хоолоо зоогло гэж уриулж би сурчихсан юм гэж Гообоо өөрийгөө их тоосон байдалтай хэлжээ.

	Бээмбий Гообоог их л айсан харцаар харжээ. Дараа нь тэр Ээнэнаа эгч, Фалиймаа, Мариймааг дараалан харахад, харин тэд Гообоогийн үгэнд хөөрцгөөгөөд зөвхөн инээмсэглэцгээж байв.

	— Гообоо чамайг өвөлд дасах гэж бүр зовох байх гэж би бодох боллоо. Өвөл манай энд шинэхэн өвс, төмс, саримс, манжин аль аль нь байдаггүй юм гэж Фалиймаа хэллээ.

	— Нээрэн ч тэгэх байх даа. Би энэ тухай ч бодоогүй л явлаа шүү. Өвөл ямар байх бол гэж ухаанд нэг л орж өгөөгүй байна шүү. Маш аймшигтай байх бол уу даа! гэж Гообоо бодлогошрон хэлжээ.

	— Хэтрүүлээд ч хэрэггүй биз дээ? Үнэндээ ч заримдаа хэцүү байдаг л юм. Гэлээ ч аймшигтай юм ч байхгүй шүү гэж Бээмбий их л тайвуу хэлэв.

	— Заа даа надад хэцүүхэн шиг байх юм бол би ахиад л Өнөөх рүүгээ шуудхан очдог хэрэг ээ. Яагаад би өлсөж явах ёстой юм бэ. Би даанч үүнийг чинь сураагүй юм гэж Гообоо тоомсоргүйхэн ярив.

	Бээмбий юу ч дуугаралгүй эргээд, тэр чигтээ яваад өгчээ.

	Гообоо Мариймаатай хоёулхнаа үлдсэн хойноо Бээмбийгийн тухай ярилцжээ.

	— Энэ намайг даанч ойлгохгүй юм даа. Тэр жилийн тэр нэгэн тэнэг, жижигхэн Гообоо гэж л хөөрхий муу Бээмбий намайг бодох юм даа.

	Намайг бусад бугатай даан ч адилгүй ер бусын ийм болсон гэдгийг тэр нэг ойлгохгүй юм. Аюул аюул гээд байх юм мэдээжийн хөөрхий тэр сайн сэтгэлээсээ хэлж байгаа хэрэг л дээ. Гэхдээ аюул гэдэг чинь түүний хувьд л түүн шиг юмнуудын хувьд л байгаа болохоос над шигд нь падгүй гэдгийг насан турш мэдэж авах л хэрэгтэй байгаа юм гэж ярив.

	Мариймаа Гообоогийн хэлснийг бүрэн зөвшөөрнө. Өөрөө Гообоод хайртай, Гообоо ч өөрийг нь хайрладаг болохоор тэр хоёр хэн хэнтэйгээ хамт байгаадаа маш ихээр баярлацгаана.

	— Намайг чамаас өөр ингэж сайн ойлгох амьтан гэж алга даа. Мэдээжийн намайг хаа сайгүй хүндэтгэж тоож байгаа болохоор гомдоод байх юм ч алга. Гэхдээ чи минь л намайг бусдаас илүү ойлгох юм даа.

	Би Өнөөхийн сайхан сэтгэлийн тухай хэчнээн ч удаа ярилаа гэхэд сонсож сонсчхоод өөрсдийнхөө бодсоноороо үлдэцгээх юм даа... гэж Гообоо үргэлжлүүлэн ярив.

	— Би ч Өнөөхөд дандаа итгэдэг байсан шүү.. чамайг алга болохоос бүүр өмнө бид өнөөхийн тухай ярилцаж байсныг чи санаж байна уу? Тэгэхэд л би өнөөх бидэн рүү ойд хүрч ирээд, бидэнтэй тоглох тийм цаг ирнэ гээд л ярьж байсан даа... гэж Мариймаа мөрөөдөнгүй ярилаа.

	— Үгүй үүнийг би санахгүй байна гэж Гообоо унжруулан хэлэв. 

	 

	Хэдэн долоо хоног өнгөрлөө. Бээмбий, Фалиймаа, Гообоо, Мариймаа дөрвийг нугаас холгүйхэн байдаг төрсөн өссөн ширэнгэн дотроо өглөөгүүр явж байхад тэнгэр бүүдгэрхэн байв. Бээмбий Фалиймаа хоёр зөвхөн зугаалгаасаа буцаж ирээд өвгөн царсны хажуугаар өнгөрөхөд унтах газраа хайж явтал нь гэнэн Гообоо, Мариймаа хоёртой тааралджээ. Гообоо нуга руу очих гэж яваа нь тэр ажээ.

	— Чи бидэнтэй хамт үлдэх чинь дээр юм биш үү. Мөдхөн нар тусна одоо хэн маань ч зоргоороо явах өнгөрлөө гэж Бээмбий хэлэв.

	— Тийм бий. Би чамд бусдын амаар будаа иддэггүй гэж нэг биш удаа ярьж байсан биз дээ гэж дооглонгуй хариулжээ.

	Тэр ирсэн замаараа цаашаа явахад Мариймаа түүний хойноос дагаж явав.

	— Дураараа болог яая гэх вэ дээ хоёулаа явцгаая! гэж Бээмбийд Фалиймаа гайхаш нь тасран хэлжээ.

	Тэр хоёрыг ганцхан ч алхаж амжаагүй байтал нугын тэртээ талд ятга шаазгай сэргэмжлээрэй гэсэн чанга дуу гарчээ.

	Бээмбий гэнэт эргээд Гообоогийн хойноос гүйлээ. Гообоо Мариймаа хоёрыг бараг царсны яг хажууд гүйцэж очив.

	— Сонсож байна уу? гэж Бээмбий хашхиран асуулаа.

	— Чи юуны тухай ярьж байна вэ?.. гэж Гообоо санаа нь зовж асуув.

	Ахиад ятга шаазгай чангаар хашхирчээ.

	— Чи ерөөсөө сонсохгүй байна гэж үү дээ? гэж Бээмбий дахин асуулаа.

	— Өө чи ятга шаазгайг хэлж байгаа юм уу. Тэр надад ямар пад байна вэ? гэж Гообоо тайван хэллээ.

	— Энэ чинь аюул гэдгийг чи нэг ойлго л доо! гэж Бээмбий түүнд үнэмшүүлэхийг оролдов.

	Яг л тэр үед эхлээд нэг дараахан нь хоёр дахь шаазгай шулганаснаа төдхөн гурвуулаа болоод түгшүүр зарлалаа. Ахиад ятга шаазгай хашхирав. Тэртээ дээр тэнгэрт хэрээ гуаглаж өөрийн дохиогоо өглөө.

	Тэгэхэд Фалиймаа ахыгаа гуйж

	— Гообоо минь битгий тийшээ ил гар! Аюултай шүү.

	— Гообоо чи энд үлд л дээ! Гайгүй шүү дээ ах аа! Өнөөдөр бидэнтэй хамт үлдээч дээ... цаана чинь бүр аюултай шүү гэж гуйжээ.

	Гэвч Гообоо зөвхөн инээмсэглэж

	— Аюул! «...» Аюул!.. та нарын тэр аюул надад ямар хамаа байна гэв. Тэгэхэд Фалиймаад сонин санаа төрж:

	— Тэгвэл бидний хэн нэг нь тийшээ ганцаараа ил гараад юу байдгийг мэдээдэхье л дээ... гэв.

	Фалиймаа хэлж дуусаагүй байтал Мариймаа аль хэдийнээ нуугдаж байсан газраасаа ганцхан үсрээд ил гарлаа. Тэр гурав түүний хойноос харцгаав. Бээмбий, Фалиймаа хоёр амьсгаагаа бараг хураажээ. Гообоо тоох ч шинжгүй зогсоно. Мариймаа аажимхан ганхаж гунхалзсаар нугын зүг рүү алхам алхмаар ойртож байгааг тэд харцгаана. Тэд толгойгоо өндөр өргөн тал тал тийшээ харж үнэртэнэ.

	Гэнэтхэн цахилгаан шиг гялсхийж эргээд үсрэн дүүлж хүчтэй салхинд хийсэж яваа юм шиг төгөл ой руу хурдалж иржээ. Өнөөх! Тэнд Өнөөх байна! Би... би харлаа. Өнөөх чинь тэртээ талд нүргэсний хажууд байна гэж айж сандарсандаа дуу нь тасалдаж ээрч хэллээ.

	— За зугтацгаая гэж Бээмбий хашхирав.

	— Гообоо зугтацгаая! гэж Фалиймаа гуйлаа. Харин Мариймаа маш намуухнаар

	— Гообоо минь чамаас гуйж байна шүү дээ. Эндээс зугтацгаая... би чамаас гуйж байна шүү дээ гэж шивгэнэнэ.

	Харин Гообоо тоох янзгүйгээр.

	— Зугтацгаахгүй юу! Хэн та нарыг барьсан юм бэ! Би ч Өнөөхийн урдаас очиж түүнтэй мэндлээд ирдэг хэрэг гэв. Тэгээд л тэр ямар ч эргэлзээгүйгээр тийшээ зүглэн хөдөлжээ. Гообоогийн төлөө айцгаасан тэр гурав тэндээ зогсоод цаадах нь итгэлтэйхэн яаралгүйхэн нуга руу ил гарч явааг харцгаана.

	Нугын голд тайван зогсоод Гообоо нүргэс модны хаа байгааг нүдээрээ эрж байгаа бололтой тэгснээ толгойгоо баяртайгаар данхалзуулсан нь бодвол өөрийнхөө найзыг мэндэлж байгаа нь тэр бол уу. 

	Яг л тэхэд аянга ниргэлээ. Гообоо өөдөө үсрээд түргэн эргээд буцаад шугуй руу нэг л жигтэйхэн харайсаар зугтлаа.

	Бээмбий, Фалиймаа, Мариймаа гурав хажуугаараа Гообоог хар хурдаараа өнгөрөхөд айсандаа балмагдаад зогссон хэвээрээ байлаа. Тэд түүний амьсгаа нь хяхтнаж байхыг сонсож зэрэг эргээд Гообоог гүйцэж очоод түүнийг дундаа оруулаад цаашаа зугтацгаав.

	Өвгөн царсны хажууд Гообоо уналаа. Тэр гурав тэр дороо эргэн зогслоо. Мариймаа Гообоотой зэрэгцээд, Бээмбий, Фалиймаа хоёр жаахан холхон зогсжээ.

	Гообоо тал биеэ хүү татуулаад хэвтэж байв. Ядруухан, жигтэйхэн хөдөлж толгойгоо өндийлгөв.

	— Мариймаа... Мариймаа тэр намайг таньсангүй шүү гэж арай ядан ярьж байснаа... түүний дуу нь тасалдлаа. Нугын захын бут чимээтэй, аймшигтай шажигнана.

	Мариймаа Гообоо руу тонгойгоод,

	— Гообоо! Өнөөх ирлээ шүү. Өнөөх ирж явна... босооч дээ чи босох ёстой шүү дээ гэж хэллээ.

	Гообоо дахиад толгойгоо өндийлгөхийг оролдоод хөл нь тийчлээд хөдлөхөө ч болилоо. Тас няс гэж шажигнаад, исгэрээд бут ярагдаад Өнөөх гараад ирлээ.

	Мариймаа түүнийг бүр ойрхноос харлаа. Аажимхан чимээгүй хойшоо ухарч ширэнгэн дунд орж нуугдаад дараа нь үл дуулдахаар хөнгөхөн дүүлсээр Бээмбий, Фалиймаа хоёр луу зугтжээ.

	Гүйж явах хоорондоо нэг удаа эргэж харахад Гообоогийн дээрээс Өнөөх тонгойж, барьж авч байгааг нь үзжээ. Дараад нь Гообоогийн амьсгаа хурааж байгаа муухай дуу л гарчээ.

	 

	Бээмбий ганцаараа байлаа. Өтгөн зэгс, өвгөрсөн бургасан дундуур намуухан урсдаг гол руу очиж явав. Бээмбий ганцаараа явах болсноос хойш дахин дахин тийшээ очдог болсон ажээ. Энд ямар ч жим мөр байхгүй учраас ямар нэгэн турагтай тааралдах вий гэж эмээх ч зовлонгүй. Тэр сүүлийн үед маш их өөрчлөгдөж ааш зан нь ширүүсэж уйтгарлан явах болсон тул амьдрал гэдэг бол түүнд найдваргүй хоосон ч юм шиг бодогдох болжээ. Юу гэгч юм болж байгаагаа өөрөө тэр огтхон ч ойлгохгүй бөгөөд ойлгоё гэж ч өөрөө үл хичээнэ.

	Толгойд нь бүрэг барагхан үймэрсэн бодол орж гараад хааяа бодох гэхлээр бүр ч түүнийг ядраана.

	Бээмбий голын эрэг дээр удаан зогсох дуртай. Голын тохойрсон газрын усыг ажиглах нь түүнд маш ихээр таалагдана. Усны долгионы сэрүү татуулсан амьсгаа, үл таних гашуувтар үнэр ханхлуулаад сэтгэл санааг тайвшруулан сэргээнэ. Ёстой нугасны орон гэж болохоор ажээ.

	Эндэхийн үй түмэн нугасыг Бээмбий харж зогсоно. Тэд хоорондоо дандаа эелдэг ухаалаг, яриандаа бүр нэг улайчихсан зогсоо зайгүй ярилцацгаадаг сан. Эргийн хажуугаар дэгдээхэйгээ дагуулсан хэдэн нугас усанд хөвцгөөнө. Эхүүд нь дэгдээхэйнүүддээ шинэ шинэ ашигтай юмыг ярьж, эцэж цуцахыг мэдэхгүйгээр дандаа сургаж, хүмүүжүүлнэ.

	Үе үе эхчүүлийн аль нэг нь аюулын дохио өгнө. Дэгдээхэйнүүд тэрхэн дороо тал тал тийшээ ямар ч чимээ гаргалгүй, маш түргэн гүйж тарцгаана. Бээмбий нисэж сураагүй байгаа хэдэн жижиг дэгдээхэй өтгөн ургасан зэгс рүү зугтаж орохыг харжээ.

	Тэд ганц ч зэгсийг хөдөлгөлгүйгээр өөрсдийгөө хаа яваагаа мэдэгдэхгүйгээр авхаалжтай, болгоомжтой гүйлдэцгээнэ.

	Тэнд эндгүй жижигхэн амьтад өвсний цаагуур түргэн нуугдацгаав. Эх нь дуудмагц тэд цөмөөрөө эргээд хар хурдаараа гүйлдэнэ.

	Нүд ирмэхийн зуур дэгдээхэйнүүд нь бөөгнөрөөд, голын тохой руу чиглээд болгоомжтойгоор дахиад сэлцгээнэ. Бээмбий нугасны ийм авхаалжтай сэргэлэнг нь гайхаж үл барна. Үнэхээр ч илбэ харж байгаа юм шиг санагддаг байжээ.

	Нэгэн удаа ээлжит түгшүүрийн дараагаар дэгдээхэйнүүдийн эх нугаснаас

	— Яагаад түгшүүр зарлав аа. Би маш анхааралтай ажиглаад, ер сэжигтэй юм харсангүй гэж Бээмбий асуув.

	— Юу ч байгаагүй гэж нугас хариулжээ.

	Дараад нь нэг удаа түгшүүрийн чимээг нэгэн жижигхэн дэгдээхэй гаргажээ. Хоёр гуравхан удаа дуугараад, өөрөө эргээд хар хурдаараа зэгсэн дундуур гүйгээд Бээмбийгийн зогсож байсан яг тэр эрэг дээр гараад иржээ.

	— За юу болов оо? Би л юу ч ажигласангүй гэж Бээмбий асууж

	— Өө юу ч болоогүй юм аа гэж дэгдээхэй хариулжээ.

	Тэр сүүлнийхээ хэдэн өдийг хэвлүүхэн аргагүй гозолзуулаад далавчныхаа сарвагар дээрээ чадварлаг хумхиад ус руу дахин пол хийгээд шумбажээ.

	Харин Бээмбий нугасыг маш их тоодог байсан бөгөөд түүнийгээ ч үндэстэй гэж итгэдэг байв. Нугасыг өөрөөсөө ч сэрэмжтэй соргог, сонсгол нь ч хараа нь ч хурц гэж Бээмбий боддог байлаа.

	Нугасны ойролцоо ирэхээрээ ялангуяа сүүлийн үе дандаа биеэ барьж цэнэж явдгаа түр ч гэсэн тэр больдог болжээ.

	Бээмбий нугастай элдвийн юм ярилцах тун дуртай болжээ. Ойн бусад амьтдыг бодох нь ээ хэрэгтэй, хэрэггүй юмны тухай улигладаггүйгээрээ тэд ялгаатай. Тэд агаарын тухай, салхины тухай амттай, шүүстэй ногоо ургадаг алс холын нутгийн тухай ярьдаг байжээ. 

	Голын эргийн дагуу түүний огт танихгүй нэгэн жижигхэн шувуу агаарт янз янзын өнгөтэй болж хувираад цахилгаан шиг түргэн өнгөрөхийг Бээмбий хэд хэдэн удаа харав. Ш-р-р! гээд зөвхөн өөрөө өөртөө тэгж байгаа бол уу гэхээр намуухнаар дуугарч байгаа тэр шувуу нэг үе маш жижигхэн жингэнэсэн цэг болж харагдана. Тэр цэнхэр, ногоон болж байснаа ув улаан болж харагдаад, гэнэт гал авалцах шиг болоод огт үзэгдэхээ болино. Өнгө зүс нь ингэж хувирдаг танихгүй энэ шувууг харж гайхсан Бээмбий хэд хэдэн удаа түүнийг дуудаад дуудаад ер ашиг болсонгүй.

	— Та дуудаад дэмий. Цаадах чинь яалаа ч гэсэн хариу өгөхгүй гэж шигүү ургасан зэгсэн дотроос усны тахианы дуу дуулджээ.

	— Та хаана байна аа гэж түүнийг зэгсэн дотор олж харах санаатай Бээмбий асуув.

	— Би энд л байна. Таны саяны дууддаг чинь хэнтэй ч юм ярьдаггүй, дүлий годил байхгүй юу, дэмий юмыг дуудаад яах юм бэ? гэж усны тахианы дооглонгуй дуу өвсөн дотроос сонсогджээ.

	— Тэр мөн сайхан амьтан аа! гэж Бээмбий хэлэв.

	— Муухай амьтан гээч! гэж хэлэхдээ усны тахиа байраа бас л сольж амжчихсан ажээ.

	— Яахлаараа та тэгж бодож байгаа юм бэ? гэж Бээмбий сонирхов. Бүр нөгөө талаас нь хатаж, шарласан хулсан дотроос:

	— Цаадах чинь юуг ч, хэнийг ч сонирхдоггүй юм. Галав юүллээ ч түүнд ер хамаагүй амьтан даа. Хэнтэй ч мэнд усны зөрөөгүй мэндийн хариугүй амьтан даа. Аюул ойрхон байна шүү гэж хэзээ ч хэлж үзээгүй. Амнаас нь алт уначих вий гэсэн шиг ярьдаггүй амьтан гэж хариуд нь усны тахиа хэллээ.

	— Тийм байж л дээ гэж Бээмбий хэлэв. 

	Усны тахиа цааш нь үргэлжлүүлээд

	— Тэр өөрийнхөө хоёр гурван өнгө гаргадагтаа бусдын атаархлыг төрүүлдэг биз гэж боддог байх аа. Тийм ч учраас өөрийгөө бусдад тухтайхан харуулахгүйг хичээдэг байх аа гэж буй түүний хөгжөөнтэй дуу нь бадамлянхуаны том далбагар бараан навчин дундаас сонсогджээ.

	— Та ч өөрөө биеэ харуулдаггүй юм байна шүү дээ гэж Бээмбий хэлэв. Тэрхэн дороо усны тахиа түүний өмнө ил гараад иржээ. Бие нь жижигхэн гуалигхан усанд норж гялалзсан бараан өнгийн гоёлтой, сэргэлэн, өхөөрдмөөр амьтан Бээмбийн өмнө зогсож байснаа тэрхэн дороо усанд шумбан нуугдлаа. 

	— Ганцхан газар ингээд удаан зогсоод байж яаж болдгийг би ойлгохгүй байна. Энэ чинь уйтгартай, аюултай шүү дээ! гэж тэр нэлээн холоос хашхирч хэлжээ. Тэгснээ түүний дуу бүр нөгөө талд нь гарчихсан

	— Хөдөлж барьж байгаач дээ! гэх нь сонсогдов.

	Усны тахиа, бас л байраа сольчхоод

	— Хэрвээ урт удаан насалж, дандаа цатгалан явъя гэвэл хөдөлж явж байх хэрэгтэй! хэмээн хөгжөөнтэйгөөр хэлжээ.

	Өвс үл мэдэгдэм ганхан хөдлөхөд Бээмбий сэжиг аваад анхааралтайяа тэр зүг ажиглана. Нурсан эргийн хавьд улаан шаргал өнгийн ямар нэг юм гялс хийгээд зэгс рүү далд орлоо. Тэрхэн даруйд үнэгний хурц, бүлээн үнэрийг тэр үнэртлээ. Бээмбий дохио болгон туруугаараа газар дэлсэж хашхирах гэсэн боловч даан ч амжсангүй. Зэгс шажигнаад, ямар нэгэн юм тэлчилж байснаа дорой дуугаар нугас хашхирчээ. Бээмбий нугасны арга нь тасарсан дууг сонстол өвсний цаанаас нэг нугас ухасхийснээ далд оржээ. Нугас хамаг чадлаараа үнэгний хоёр шанаа руу нь далавчаараа нүдэж байгааг харжээ. 

	 

	[image: Image]

	 

	Харин тэгэх нь ээ нэг үнэг олзоо амандаа зуучихсан дахиад гарч ирэв. Нугасны толгой санжганан унжиж, харин түүний далавч нь үл мэдэгдэм татганана. Үүнийг үнэг ер тоож байгаа шинж алга. Толгойгоо гилжийлгэн Бээмбийг доогтойхон харснаа шугуй руу далд оржээ.

	Бээмбий хөдлөлгүй зогсож байлаа. Чанга хашхирсаар хоёр хөгшин нугас агаарт хөөрлөө. Усны тахиа байдаг л тэнхээгээрээ хожигдсон ч гэсэн түгшүүрийн дохиог өгч байв. Түүний дуу нь нэг зэрэг хэд хэдэн газраас дуугарч байх шиг санагджээ. Хөх бух бутан дээр сэтгэл нь догдолсон байдалтай шулганана. Зэгсэн дотуур нугасны дэгдээхэй төөрсөн юм шиг гүйлдэцгээнэ. Шогшор шувуу эргийн дээгүүр гялалзан өнгөө хувиргасаар нисэж байв.

	— Уучлаарай! та манай ээжийг үзэв үү гэж нугасны дэгдээхэй хашхирав.

	— Ш-р-р! танай эх надад ямар хамаа байна! гээд шогшор шувуу хэлснээ ув улаан өнгөтэй болмогцоо алга болов. 

	 

	Бээмбий эргээд тэр чигтээ явлаа. Тэр бээр сөөг ургасан ойн цоорхойг өнгөрч өндөр бутан дотуур гараад гүнзгий ганганы хөвөөн дээр очтолоо шид модны зулзага ширэлдэн ургасан газраар удаан явжээ.

	Ганга гараад, өвгөн тэргүүчийг Бээмбий хайж эхлэв. Гообоог алагдсанаас хойш, тэр хоёр уулзалдаагүй яваа юм даа. Бүр сүүлд нь Бээмбий өвгөн тэргүүчийг үзмэгцээ түүн рүү хамаг хурдаараа угтан гүйж хүрлээ. Тэр хоёр хоёулаа бөөр нийлүүлж нэг хэсэгтээ дуугарахгүй явж байв. Тэгтэл өвгөн буга

	— Цаадуул чинь түүнийг хэр их дурсаж байна вэ дээ гэж асуув. Бээмбий энэ маань Гообоогийн тухай асууж байна гэдгийг нь тааварлажээ.

	— Мэдэхгүй л дээ... би бараг л ганцаараа байдаг гэснээ... Харин би л түүний тухай дандаа бодох л юм даа гэж хулчиймтгайхан нэмж хэллээ.

	— Тэгвэл чи ганцаараа яваа хэрэг үү?

	— Тийм ээ, гэж Бээмбий хэлээд Өвгөн бугыг юу гэх бол гэсэн шиг урдаас нь харлаа.

	Гэвч өвгөн юу ч дуугарсангүй тэр хоёр цаашаа явцгаалаа. Гэнэт өвгөн буга зогсоод:

	— Чи юу ч сонсохгүй байна уу? гэж асуулаа.

	Бээмбий чагналаа. Харин тэр юу ч сонссонгүйд

	— Явцгаая! гэж өвгөн хэлээд цаашаа яаруухан алхаллаа. Бээмбий түүний хойноос дагалаа. Өвгөн тэргүүч дахиад л зогссоноо.

	— Чи бас л юу ч сонсохгүй байна уу? гэж асуув.

	Энэ удаа Бээмбий ямар нэгэн үл танигдах шажигнаан сонслоо. Хаа ч юм бэ нэг мөчир гулзайгаад, огцомхон тэнийгээд ч байгаа юм уу гэмээр л санагджээ. Бас хажууд нь ямар нэг юм газар дээр бөглүүхэн зөөлхөн дэлсэж байжээ. Бээмбий зугтахад бэлджээ.

	— Тийшээ очно оо, гэж өвгөн захирангуй өгүүлээд чимээ гарч байгаа зүг рүү хурдалж гүйлээ.

	— Тэнд чинь аюулгүй хэрэг үү? гэж Бээмбий гүйж явахдаа асуув.

	— Байхгүй яах юм бэ... байх байхдаа маш мундаг аюул бий гээ! гэж өвгөн дүнсгэрхэн хариулав.

	Тэр хоёр төдхөн моносны өндөр бут харжээ. Тэр моносны мөчир л ямар нэгэн амьтан чангааж, ганхуулж байгаа юм шиг дээш доошоо ээлжлэн савлана.

	Ойртож гүйж очоод энд нарийхан цавчин гаргасан зам байгааг нь тэд олж харжээ.

	Энэ замын яг эхэнд танил найз туулай газар дээр тэрийгээд хэвтэж байв. Тэр тал тал тийшээ цовхчиж байснаа, гэнэт нам гүм болоод, ахиад л цовхчино. Түүний хөдлөх бүрд л моносны мөчир тал тал тийшээ савчина. Бээмбий ургамлын мөчир шиг нарийхан утас байхыг харжээ. Мөчрөөс чанга татагдсан тэр утасны нөгөө үзүүр нь туулайн хүзүүгээр оосорложээ. Танил найз туулай нь амьтан ойртож ирэхийг лав мэдэв бололтой. Тэр ухасхийгээд уналаа.

	Ахиад ухасхийснээ хэдхэн харайгаад, тэрхэн дороо татагдан өвсөн дунд ойчоод яах ч учраа олохгүй тийчгэнэнэ.

	— Туулай найз минь тайван бай! Би байна тайван бай! Битгий л хөдлөөрэй! Ээ дээ хөдөлдөггүй юм шүү гэж өвгөн Бээмбийгийн сэтгэлийг нь догдлоосон зөөлөн дуугаар хэллээ.

	Туулай үгэнд нь орлоо. Тэр чимээгүй хэвтэнэ. Гагцхүү түүний цээжнээс хэржигнэсэн, зовуурьтай амьсгаа л гарна.

	Өвгөн тэргүүч моносны мөчрийг амаараа үнхэж доош нь нуга дараад түүний үзүүр дээр очиж гишгэлээ. Хөлөөрөө сайн гишгэж байгаад эврээрээ ганцхан олиод түүнийг хугалжээ. Дараа нь туулай руу эргээд

	— Яаж ч өвдсөн тэсэж л үзээрэй гэв. 

	Толгойгоо хажуу тийш нь болгон эврийнхээ нэг салаагаар туулайн шилэн хүзүү рүү хүргэж түүний халбага шиг дэлбэгэр хоёр чихний нь ар талаар үсэн доторх зангилгааг нь тэмтэрч эрэв. Туулайны бие бага зэрэг татганахад өвгөн тэр дор нь түүнийг орхив.

	— Тайван бай л даа! Амь насанд чинь аюултай шүү гэж хэллээ.

	Дахиад л ажлаа тэр үргэлжлүүлээ. Туулай чимээгүй, хөдлөлгүй хэвтэнэ. Арайхийж гогцоог нь оллоо. Өвдөг дээрээ сөхөрч хэвтээд өвгөн толгойгоо хоёр тийш нь данхгануулж эврээ гогцоонд нь бүр лав оруулаад урхины чавчирч чангарсныг нь сулруулав.

	Туулай татганан байж агаар залгиад, тэр дороо айж өвдсөндөө чанга хашхирав.

	— Дуугүй бай л даа! гэж өвгөн тэргүүч уцаарлангуй хэлэв. Түүний ам нь туулайн мөрөнд хүрч эвэр нь халбага шиг чихний нь хоорондуур гялалзаж, найз танил туулайгаа нэвт сүлбэчихсэн юм шиг харагдана.

	— Битгий тэнэглээд байгаа ч дээ. Уйлахаа больж үз! Юунд нь чи үнэг нааш нь ирүүлэх гэж хүсээд байгаа юм бэ? За тэр хараач тайван хэвт... гээд өвгөн үглэнэ.

	Аажим болгоомжтой анхааралтай ажилласаар байлаа.

	Гэнэт гогцоо нь шар гээд тайлагджээ.

	Эхэндээ ч туулай чөлөөтэй болсноо хүртэл мэдээгүй байлаа. Дараа нь тэр босон харайж, алхаж үзсэнээ газар луу гайхан харлаа.

	Тэгээд тэр нэг харайлаа. Дахиад бас ахиад л харайлаа. Эхлээд ч болгоомжтойхон дараа нь зоригтойхон харайснаа гэнэт хөлийнхөө хамаг хурдаар гүйлээ.

	— Талархлаа ч илэрхийлдэггүй шүү гэж Бээмбий аягүйцсэн байдалтай хэлэв.

	— Ухаан санаа нь хулжчихаад байгаа амьтан шүү дээ гэж өвгөн өрөвдөнгүй хэлжээ.

	Харахад ямар ч аюулгүй мэт урхи газар дээр хэвтэж байв. Бээмбий түүнийг хөлөөрөө аяархан тэмтэрч үзжээ. Урхи бүдэгхэн жингэнэхэд Бээмбий цочиж хөлөө татлаа. Энэ дуу лав л түүний мэддэг таньдаг ойн чимээтэй огтхон ч төсгүй байлаа.

	— Өнөөхийнх үү? гэж Бээмбий намуухан асуулаа.

	Өвгөн толгойгоо дохилоо.

	Тэр цаашаа яаралгүйхэн алхална.

	— Энэ юмыг чи мартав даа замаар явахдаа мөчрийг дандаа шалгаж бай!

	Эврээ урагшлуулаад дээш доош нь болгож хэрэв ийм юм жингэнэж дуугарвал буцаж зайлж бай. Ялангуяа эврээ унасан үед бүр ч илүү анхааралтай явж бай. Эвэргүй үедээ би ерөөсөө замаар орж явдаггүй гэж өвгөн хэллээ.

	Бээмбий бодолдоо дарагдаад дуугүй л байлаа.

	— Өнөөх өөрөө энд байхгүй байхад... гэж хачин юм даа гайхахын ихээр гайхан шивгэнэжээ.

	— Одоохондоо ойд өнөөх алга аа, гэж өвгөн батлан хэлэв.

	— Ер нь өнөөх ч байдаг даа гэж Бээмбий гуниглан өгүүлэв.

	Өвгөн буга Бээмбийгээс нүд үл салган ширтэнэ.

	— Юу гэж та нарт Гообоо ярьдаг байлаа. Хөөрхий тэр амьтан өнөөхийг бүхнийг чаддаг хамгийн эелдэг гэдэг байсан байх аа?

	— Өнөөх бүхнийг чаддаггүй гэж үү? гэж Бээмбий шивгэнэв. 

	— Чадалтайнхаа хэрээр энэрэлгүй амьтан гэж өвгөн хилэгнэн хэлэв.

	— Гообоотой ямар байсан гэх вэ Гообоогийн хувьд гэмгүй байсан гэж Бээмбий айсан байдалтай бувтнав.

	Өвгөн буга зогслоо.

	— Бээмбий чи тэгж бодож байна уу? гэж дүнсгэрхэн асуулаа. Тэр Бээмбийг анх удаа нэрээр нь дуудав.

	— Мэдэхгүй л дээ. Би юу ч мэдэхгүй гэж Бээмбий зовсон байдалтай хариулав.

	— За яах вэ амьдралаас суралц. Бүр ч сэрэмжтэй бай гэж өвгөн тэргүүч аажимхан өгүүлэв. 

	 

	Тэр өдөр Бээмбийд золгүй явдал тохиолдлоо. 

	Үүр тэмдгэрэхийн өмнөх үнэгэн харанхуй ойгоос дамжиж тал нуга газраар сүү шиг цагаан манан суунаглаж байлаа. Өглөө болохыг дохиолж буй намуун байгалийн зохист байдлыг салхи бүүвэйлнэ. Хэрээ шаазгай арай сэрээгүй, ятга шаазгай унтаж байлаа. 

	Өнгөрсөн шөнө нь Бээмбий Фалиймаатай тааралджээ. Тэр Бээмбийг гирвэшсэн уйтгартай харцаар хараад:

	— Би ч ганцаардах л юм даа гэж намуухан хэлжээ. 

	— Би ч бас ганцаардах л юм гэж Бээмбий аажмаар өгүүлжээ. 

	— Чи яагаад надтай хамт байхаа больчихов оо? гэж Фалиймаа цөхөрсөн байдалтай асуув. 

	Дандаа хөгжөөнтэй сэргэлэн байдаг Фалиймаа нь ингэж намуухан, дүнсгэр байгааг хараад Бээмбий гэнэт өрөвджээ. 

	— Ганцаардмал тэнүүлч бусдаасаа холхон явдаг юм! гэж Бээмбий өрөвдөж энхрийлж хэлэх гэтэл, түүний дуу нь санаснаас шал өөрөөр маш ууртай янзтай дуугарчээ. 

	— Чи намайг хайрладгаа больсон юм биз дээ! гэж Фалиймаа дөнгөж дуулдахаар асуужээ. 

	— Харин л дээ гэж Бээмбий хариулжээ. 

	Ахиад юу ч хэлэлгүйгээр Фалиймаа аажимхан гэлдэрсээр далд орлоо. Тэгээд л Бээмбий өвгөн царсны хажууд очоод нугын захад ганцаараа зогсчхоод эсэн бусын үнэргүй өглөөний тунгалаг агаарыг ханатлаа амьсгалав. Нойр сэргээсэн чийглэг салхинаас газар, шүүдэр, өвс нойтон мод үнэртээд таатай сайхан санагдан байжээ. 

	Бээмбий агаарыг цээж дүүрэн амьсгална. Гэнэт түүний сэтгэл санаа нь сайхан оргиод саядаа л лав ингэж байгаагүй шиг бодогджээ. Манант нуга руу тэр маш хөгжөөнтэй ил гарчээ. 

	Тэгтэл түүнийг аянга ниргэлээ. Бээмбийг маш хүчтэй дэлсэхэд нь тэр дайвалзаад ууцаа чирч унажээ. Учиргүй айсандаа тэр ар тийшээ шугуй руу харайн зугтав. 

	Юу болсныг ч тэр ойлгосонгүй. Юм ч бодохтой мантай зөвхөн зугтаж байжээ. Айсандаа түүний зүрх нь чичирч амьсгалахад ч бэрхтэй байв. Баруун гуя нь чимчигнэв. Бөгсөө тэсэшгүй халуу оргиж байгааг тэр гэв гэнэт мэдэрчээ. Өөрийн эрхгүй хурдаа сааж гүйж явснаа алхаж эхлэв. Хойд хөл нь даагдахаа больж, Бээмбийд түүний ууц нь хугарсан шиг санагджээ. Тэр газар дээр сөхрөн унав. 

	Юуны ч тухай бодохгүй чимээгүй хэвтэнэ гэдэг чинь ямар сайхан ч юм бэ дээ !.. 

	— Бос оо, Бээмбий! Бос! гээд түүний хэнхдэг рүү нэг амьтан түлхэж байгааг тэр мэдэрчээ. 

	— Тэр нүдээ нээнгүүт өвгөн тэргүүчийг харжээ. 

	— Би чадахгүй нь ээ... гэжээ. Үүнийгээ хэлсэн ч юм уу эсвэл өөрөө зөвхөн бодоод өнгөрсөн алин болохыг Бээмбий өөрөө мэдсэнгүй. 

	— Бос! бос! Бээмбий гэх өвгөн тэргүүчийн дууны өнгө захирамтгай шаардлагаас нь гадна эелдэг энэрэнгүй сонсогдох тул Бээмбийг шаналгагч өвчин түр ч гэсэн намжих шиг болжээ. 

	— Бос! Босоодох л доо!.. зугтах хэрэгтэй миний хүү! гэж баргил бүдүүн хоолой нь анх удаа айсхийж бөнжгөнөв. «Миний хүү» гэсэн энэ үг өвгөн тэргүүчийн зүрхний угаас өөрийн эрхгүй гарсан тул Бээмбий хөл дээрээ хоромхон зуур бослоо. 

	— Ухай даа! Одоо надтай цуг явна... Ер нь хоёулаа үргэлж хамт байна! гээд өвгөн толгойгоо дохин хүндээр амьсгална. 

	Тэр түргэн түргэн алхална. Бээмбий хойноос нь сажилж, газар дээр хэвтээд нүдээ аниад, өвдөж байгаагаа түр ч гэсэн мартагнаад авах юм сан гэж тарчилж явна. 

	Өвгөн Бээмбийг яаж зовж явааг мэдээж тааварлаж байлаа. 

	— Чи одоо яаж ч өвдөж байсан тэсвэрлэх хэрэгтэй шүү. Амрах тухай бодох ч хэрэггүй... зөвхөн яаж аврагдах вэ, гэдгээ бод! Өөр ч юуны ч тухай бодох хэрэггүй. Бээмбий чи миний үгийг сонсоно уу? Эс бол алагдана шүү. Өнөөх чамайг мөрдөөд яваа чамайг огтхон ч хайрлахгүй ална гэж л бод. Жаахан түргэн алх... ухай... сайн байна. Урагшаа, миний хүү урагшаа! гэв. 

	Гэлээ ч Бээмбий юуны ч тухай үл бодно. Түүний алхам бүр нь тэвчихийн аргагүй зовлон учруулж түүний бүх бие нь нэлдээ шарх болж цус нь урсаад байх шиг түүнд санагдана. 

	Өвгөн тэргүүч алсуур тойрч явлаа. Ер нь тэд маш удаан явцгаалаа. Өвдөж ядраад нүд бүргэлзэж явж байхдаа тэд ахиад өвгөн царсны дэргэд ирснээ мэдээд Бээмбий гайхжээ. Тэнд өвгөн зогсоод газар үнэртэн

	— Эндээс холгүйхэн газар... хаа ч юм... Өнөөх нохойтойгоо яваа шүү... түргэн шиг явцгаая гэж шивгэнэв. Тэд гүйлээ. 

	Гэнэт өвгөн тэргүүч зогслоо. 

	— Чи харж байна уу? Чи энд хэвтэж байсан юм гэж тэр хэллээ. 

	Бээмбий налсан ногоо, нэлийж нөжирсөн цус байхыг харжээ. Өтгөрч нөжирсөн хүрэн цус газарт аажмаар шингэж байлаа. 

	— Үнэртэж байна уу? Бээмбий чамд үнэртэж байна уу? Тэд нохойнуудтайгаа энд бас ирсэн байна шүү... Явцгаая гэж хэлэхэд өвгөн цэгцийн хамрын нүх сортгононо. 

	Тэд цаашаа явлаа. Бээмбий бут сөөгийн мөчир, өвсний иш дээр цусны дусал байхыг харжээ. 

	«Бид үүгээр өнгөрсөн шүү дээ» гэж хэлэх гэсэн боловч чадсангүй

	— За одоо л... бид тэдний ард нь гарлаа гэж өвгөн нэлээн тайвширсан байдалтай хэлэв. 

	Тэр Бээмбийг түрүүчийн нь мөрөөр ахиад жаахан дагуулан явснаа, дараа нь дахин мөр буруулж шинэ замаар тойрч эхлэв. Бээмбий түүний хойноос ухаантай, ухаангүй дагана. 

	Хоёр дахь удаагаа гэхдээ өөр талаас нь царс мод руу хүрч ирлээ. Бээмбийгийн унасан газар луу хоёр дахь удаа ирээд дараа нь өвгөн цэгц явж байсан чигээ дахин эрс өөрчиллөө. 

	Өвгөн тэргүүч зогсоод үүнийг ид! гэж газарт наалдан ургасан маш жижигхэн хорчгор хар ногоон навчийг Бээмбийд заажээ. 

	Бээмбий үгэнд нь орлоо. Навчны гашуун, муухай гэдэг нь жигтэйхэн:

	Жаахан байж байснаа өвгөн тэргүүч

	— За одоо яаж байна? гэж асуув. 

	— Дээрдлээ гэж Бээмбий хариулав. 

	Гэнэт тэр үг хэлэх тэнхээтэй болж ухаан санаа нь орж ядраа нь гарчээ. 

	— За тэгвэл түрүүлээд яв гэж өвгөн тушааж хэлэв. Тэр Бээмбийгийн хойноос удтал дагасны эцэст

	— За яамай даа! гэж гэнэт баяртайгаар өгүүлж түүнийг зогсоожээ. Бээмбий гайхан эргэж харлаа. 

	— Чиний шархнаас цус дуслахаа болилоо. Бут, өвсөн дээр цус дуслахаа больж Өнөөхөд ч гэсэн, нохойд нь ч гэсэн чиний хаа явааг зааж өгөх замгүй боллоо гэж өвгөн тайлбарлажээ. 

	Өвгөн тэргүүч ядарч зүдэрсэн байдалтай ч гэсэн, түүний дуу нь сэргэлэн золбоолог байв. 

	— Явъя! Одоо чамд амралт хэрэгтэй гэж тэр хэллээ. Тэд гүн жалга руу дөхөж ирэв. Өвгөн цэгц доошоо бууж дараа нь хэдхэн хүчтэй харайж эгц өндөр өөд гарлаа. Бээмбий түүний хойноос дагаж ороод, цаад талаад нь гарч ер чадсангүй, ахиад л шархаа хөндөж, юманд тээглээд унаж босоод цаашаа мөлхөвч ар тийшээ эргээд гулсана. 

	— Би чамд яаж ч тусалж чадахгүй дээ, чи өөрөө авирч гарах хэрэгтэй. Бээмбий чи миний үгийг сонсож байгаа биз дээ гэж өвгөн дээрээс хэлнэ. 

	Бээмбий зовж байж, хамаг хүчээ шавхан өндөр өөд авирлаа. Буй бүх хүч тэнхээ нь юу юугүй шавхагдаад өвчний хэцүү халуун яг зүрх рүү нь ороод байгаа юм шиг түүнд санагджээ. 

	— Чиний шархнаас багахан дахиад цус гоожлоо. Би тэгэх ч байх гэж бодсон юм. Энэ яах вэ одоо бидэнд муу юм учруулахаа больсон гэж өвгөн хэлэв. Бараг тэнгэрт тултлаа урга аа юу гэмээр өндөр бутан дундуур тэр хоёр алхам алхмаар удаан явцгаана. 

	Газрын хөрс хатуу, гөлгөр ажээ. Хөл нь халтираад явахад бүр ч бэрх болов. Бээмбий ахиад нүдээ аниад юу ч бодохгүй хэвтэхийг хүснэ. Тэр дэмийрч эхлээд, толгой нь хагарчих гээд, харааг нь бараан юм бүрхээд авсан шиг бүргэлзэнэ. 

	Тайван амрахаас өөр ямар ч хүсэл түүнд үлдсэнгүй. Гэнэтхэн хоромхон зуур л амьдрал ингэж өөрчлөгдөх гэж дээ гэж гайхахын ихээр гайхна. 

	Урьд нь эрүүл саруул, золбоо хийморьтой байгаагүй гэж үү дээ!.. Тийм ээ, байсаан... Өнөө өглөө хүртэл... дөнгөж сая л шүү дээ... Гэлээ ч тэр аз жаргалыг аль дээр үед эдэлж байсан юм шиг түүнд санагдана. 

	Гэлээ ч тэр явж л байлаа. Тэдний ард царсан ой, залуу нүргэсэн шугуй хоцорч өтгөн ургасан долоогоно дунд, дундуураа цуу үсэрсэн том эвэр мод тэдний замыг хаалаа. 

	— Бид ч ирлээ дээ... Өвгөн тэргүүчийн хэлэх нь зүүдэн дунд юм шиг өөрөөс нь тэртээ холоос хэлж байгаа юм уу гэмээр Бээмбийд сонстов. 

	Өвдөж ядарсандаа туйлдсан Бээмбий дуу гарсан зүг рүү хөдөлтөл нүх рүү гэнэт уналаа. 

	— За ингээд л бай! Одоо жаахан урагшаа хөдлөөд хэвт! гэж өвгөн тайван хэлнэ. 

	Бээмбийгийн унасан нүх нь эвэр модны иш доогуур нэвт гараад цаашаа гүнзгийрэх тутмаа агуй шиг уужирчээ. Долоогоно, уриагана тэр нүх рүү орох амыг таглаж ургасан тул Бээмбийг бүхнээс нууцална. 

	— Энд чамд аюулгүй гэж өвгөн дээрээс нь хэлэх сонсогджээ. Өдөр хоног өнгөрсөөр байлаа. Унанги модны ялзарсан холтос түүнийг дээрээс нь халхалж газрын бүлээн нуувчинд Бээмбий хэвтэнэ. 

	Тэр өөрийнхөө өвдөж зовсон биеэ чагнана. Түүний бие эхлээд том болоод тэлж байснаа ахиад л багасаж шарх нь хэдийгээр хэсэгхэн газар жижиг болж аньж байвч өвдөж хөндүүрлэх нь хэвээрээ. 

	Гэнэт өдрөөс өдөрт маш түргэнээр ядарч бие нь сульдаад, чимээ үгүй байх болов. Бээмбий гадагшаа ганц нэг гардаг болжээ. Эхэндээ тэр сульдсан хөл дээрээ дөнгөн, данган зогсдог байсан бол удалгүй тэнцвэр муутай ч зориглоод хоёр гурав алхдаг ч болжээ. Одоо бол ойрхон зуур явж хооллодог болов. 

	Хуучин бол Бээмбий өвөл өл хоолгүй явахдаа хүртэл амсаж явж үзээгүй өвс ургамлыг сонгон хооллоно. Одоо тэдгээр ургамлууд өөрийн муухай үнэр гашуун амтаараа түүний дурыг хөдөлгөнө. Хуучин бол сайхан амттай өвстэй хамт санамсаргүй үмхсэн бол заавал буцааж тургидаг байж билээ. Одоо бол гайхууштай нь амт үнэр сайтай өег ч юм шиг санагдана. Зарим нэгэн өвс иш амт маш муухайтай ч гэсэн тэдгээр ургамлын анагаах чадалтайг нь мэдэрч өөрийгөө албадан байж хооллоно. Түүний шарх түргэн эдгэрч байлаа. 

	Бээмбий бараг эрүүл боллоо. Гэлээ ч байсан нүхээ орхисонгүй. Зөвхөн шөнө болохоор биеийн чилээгээ бага зэрэг гаргах гэж гадагшаа гарч, өдрийг бол өөрийнхөө найдвартай нүхэн гэртээ өнгөрөөнө. 

	Бие нь хэдий эрүүлжиж байвч тэр өөрийнхөө айж эмээгээгүй явсан урьдын байдалдаа буцаж ортлоо маш удаан байлаа. Ийм ч учраас уужим хорвоод ил гарч урьдын чөлөөт амьдралаараа амьдрахаасаа болгоомжилсоор байжээ. 

	Унанги эвэр модны иш доорх нүхэнд хэдэн сараар хэвтэж байхдаа айх ичих гайхах сэтгэгдэл төрж өөрийгөө аварсан өвгөн тэргүүчид гүн талархаж үе үе найдлага нь тасран гиюүрч нэг үе азтай жаргалтай ч юм шиг бодогддог байжээ. 

	Эхэндээ ч өвгөн тэргүүч Бээмбийг өдөр шөнөгүй сахидаг байлаа. Бээмбийг ганцаараа байж юм бодож эргэцүүлэх нь өөрт хэрэгтэй гэж тэр жаахан жаахан холддог болжээ. Гэлээ ч тэр агуйнаас төдийлөн холддоггүй байв. 

	Нэгэн орой аянга, цахилгаантай ширүүн бороо орлоо. Харин жаргаж байгаа нарны гэрэлд умбасан тунгалаг, цэлмэг тэнгэр цэнхэртэж байв. Модны орой дээгүүр бараан өнгөтэй хөөндэй энд тэндгүй хашхирч, задууль бялзуухай жиргэнэ. Бутан дунд хөх бух шулганаж өвсөн дунд, модны ёроолд алтан гургуул төмөр хяхтнуулж байгаа юм шиг дуугарч тоншуул урамтай тоншин, тагтаа хэзээ ч хувиршгүйгээр биеэ хайрладгаараа сэтгэлд таатай гүүрэглэнэ. 

	Бээмбий агуйгаа орхиж явжээ. Амьдрал гэдэг ч сайхан юм даа. Холгүйхэн, түүнийг хүлээж байгаа юм шиг өвгөн тэргүүч зогсож байв. 

	Тэр хоёр юу ч ярилцалгүй зэрэгцэн явлаа. 

	 

	Намрын навч шажигнаж байсан нэгэн шөнө, нүцгэн ховил модны үзүүр дээрээс бүгээхэй шувуу муухай хашхирчээ. Дараа нь жаахан хүлээзнэж байснаа, ахиад л хашхирчээ. Гэвч Бээмбий түүнийг навч нь унаж шингэрсэн мөчрийн сиймхийгээр аль түрүүн ажигласан болохоор айж сандарсан ч үгүй. Бүгээхэй доошоо буугаад, ахиад муухай хашхирлаа. Тэгээд ахиад л хүлээзнэв бололтой. Гагцхүү Бээмбий энэ удаад түүний маяглахыг нь тоосонгүй бүгээхэй үүнийг даанч тэвчиж чадсангүй. 

	— Та айсангүй юу гэж тэр дургүй нь хүрсэн байдалтай асуув. 

	— Айлгүй яах юм бэ? Жаахан л айсан даа гэж Бээмбий намуухан хариулжээ. 

	— Тийм бий. Жаахан айсан юм биз дээ гээд бүгээхэй дурамчхан бувтнана. Хуучин бол та ухаан сүнсээ зайлтал айдаг сан. Таны айж байгааг харахад үгүй мөн сайхан байдаг сан. Яахлаараа та өнөөдөр жаахан айдаг билээ гээд тэр ууртайгаар түүнийг элэглэн «жаахан», «жаахан» гэв. 

	Бүгээхэй өтлөх овор суужээ. Урьдыгаа бодвол бүр ч бардам байдалтай болжээ. «Би хуучин ч гэсэн айдаггүй байсан шүү дээ. Таныг хөөргөх гэж яах нь вэ гэж худлаа хэлж байсан юм» гэж хэлмээр Бээмбийд бодогджээ. Гэвч энэ тухай юу ч хэлсэнгүй модны мөчир дээр гомдоод бухимдан сууж байгаа энэ хөөрхий муу өвгөн бүгээхэйг тэр өрөвджээ. 

	— Би таныг бодож байх үед л та дуугарсан болохоор л тэр юм бол уу даа! гэж Бээмбий дахин худлаа хэллээ. 

	— Юу! миний тухай та юу боддог байх бил ээ? гэж Бүгээхэй бага зэрэгхэн сээтгэнээд сэргээд явчхав. 

	— Нээрэн шүү. Яг л таныг дуугарч байхад шүү. Тэгээгүй бол ч би хуучин шигээ лав л айх байсан байх аа гэж Бээмбий хариулав. 

	— Нээрэн үү? гэж Бүгээхэй асуув. 

	Амнаас минь ямар алт уначих гэж байгаа биш дээ, жижигхэн энэ хөөрхий өвгөн л баярлаг даа гэхдээ энэ тухайгаа хэчнээн ч удаа давтан хэлэхэд бэлэн байв. 

	— Нээрэн шүү юутай ч үл зүйрлэм таны дууг сонсохоороо хэзээ ч гэсэн хөл минь хүртэл салганадаг юм гэж үнэмшихээр хэллээ. Бүгээхэй өд сөдөө өрвийлгөж хүрэн саарал өнгөтэй зөөлхөн бөмбөлөг болон хувирчээ. 

	— Та миний тухай юу гэж бодож байдаг л надад сонирхолтой байна. Маш сонирхолтой байна. Та бид ч уулзалгүй их удаж шүү гэж тэр их л эелдгээр хөөрнө. 

	— Маш удлаа даа гэж Бээмбий хэллээ. 

	— Та хуучин явдаг байсан жимээрээ явахаа бүр больчихсон уу? гэж тэр сонирхов. 

	— Үгүй тэр жимүүдээр явахаа бүр больсон гэж Бээмбий аажимхан хариулав. 

	— Би ч гэсэн одоо явдаг газраа нэлээд тэлээд байгаа шүү гээд өөрөө нэгэн залуу бүгээхэйд дассан сурсан нутгаасаа хөөгдөж зайлснаа нууж сүржин ярина. Ганц газар хадаастай юм шиг байж болохгүй гэж тэр хариу хэлэхийг ч хүлээлгүй өөрөө нэмж хэллээ. 

	Гэвч Бээмбий бүр холдоод явчихсан байв. Гэнэтхэн чимээгүйгээр алга болдог өвгөн тэргүүчийн гайхалтай урлагийг бүр эзэмшиж авчээ. 

	— Жудаггүй гэдэг нь үү гээд Бүгээхэй зүхжээ. 

	Тэр биеэ сэгсэрч хэнхдэгийнхээ сөдөн дунд эвэр хошуугаа далдлаад, өөрөө өөртөө

	— Ингээд явсны нь дараа эдгээр алдар цуутантай үерхдэг үерхэлд итгэж болох уу даа! Хэчнээн эелдэг сайхан байсан ч гэсэн... нэг л мэдэхэд тэр жудаг алдаад, өөрөө л эцэст нь яг л одоогийнх шиг тэнэгтээд хоцрох юм даа гэж өөрөө өөртөө цэцэрхэнэ. 

	Гэнэт тэр шидсэн чулуу шиг доошоо буув. Оготно харсан юм байжээ. Тэр одоо түүний хумсанд базагдаад хашхирч байна. Бүгээхэй уурласан уураа түүнд гаргаад хайрлахгүйгээр урж тасчина. Хэдийгээр өлсөөгүй ч гэсэн хилэгнэж түргэн түргэн жижиг жижигхэн хэсэг болгон хаялав. Тэгээд цаашаа нисэн одлоо. 

	Үгүй ер нь Бээмбий надад ямар хамаатай билээ. Энэ мундаг амьтад надад ямар пад байна аа. Надад хэрэггүй юм чинь энэ байх аа гэж тэр бодож явжээ. 

	Тэгээд дээр дээрээс муухай хашхирахад нь модон дээр унтаж байсан эр эм хоёр тагтаа цочин сэрж далавчаараа чанга чанга дэвсээр нисжээ. 

	 

	Олон хоног дараалан намрын хүйтэн салхи салхилав. Энэ салхинд чийгтэй бараан мөчирт ганц ч навч үлдэлгүй модыг юу юу ч үгүй болтол нь нүцгэлэв. 

	Салхийг ой халхлахаа больж гэрэл гэгээ нь ч нэмэгджээ. Бээмбий өглөө эрт үүрээр өвгөн тэргүүчтэй хамт овоолсон навчин дээр голдуу амардаг ганга руугаа зүглэв. Түүнийг нарийн хоолойтой нэг амьтан дууджээ. Бээмбий зогтуслаа. Модны орой дээрээс нэг хэрэм толгой эргэмээр дүүлээд цахилгаан шиг гялс гээд хоромхон зуур газар дээр буув. 

	— Нээрэн энэ чинь Та юу? Таныг дөнгөж гараад ирмэгц л би танилаа. Таныг гээд мэдсэн хэр нь ээ өөрөө үнэмшихгүй байлаа шүү гээд хэрэм маш гайхсан байдалтай ярьж байлаа. 

	— Та яагаад энд ир ээ вэ? гэж Бээмбий асуув. Сахилгагүй байрын царайтай энэ хэрэм түүнийг хэдийгээр хөгжөөнтэй харж байвч уйтгартай байдалтай болов. 

	— Манай өнөө царс маань байхгүй болсон шүү дээ! Манай тэр сайхан өвгөн царснаас... за даа юу ч гэх вэ дээ! Өнөөх бидний хайртай тэр модыг онхолдуулаад хаячихсан гэж хэрэм уйлагнав. 

	Бээмбий толгойгоо гудайлган зогсоно. Тэр гайхамшигтай өвгөн царсанд үнэхээр харуусаж гашууджээ. 

	— Санамсаргүй байтал энэ явдал болсон доо. Царсан дээр амьдардаг бид хэд үнэндээ тэгэхэд зайлж амжаад бидний царсыг өнөөх гялалзсан том шүдээр яаж мэрж байгааг нь алсаас харж байлаа. Мод хүртэл шархтаад ирэхээрээ ямар аюултай хашхирдаг юм бэ? Бас тэр мод мэрж байгаа шүд нь хүртэл хяхтнаж байгааг нь тэвчиж сонсохын ч аргагүй юм билээ. Тэгж тэгж хөөрхий тэр сайхан мод зүлгэн дээр сөхөрч унасан даа. Бид бүгдээрээ л баахан уйлцгааж усан нүдэлцгээсэн дээ! гэж хэрэмхэн ярилаа. 

	Бээмбий дуугүй байв. 

	— Нээрэн ч өнөөхөд чадахгүй юм гэж ч байдаггүй дэг ээ. Тэр юуг ч хийнэ гэж хэрэмхэн санаа алдав. Хэрэм Бээмбий рүү нүдээ бүлтийлгэн харж, юм хэлэх вэ гэсэн шиг анхаарал тавин сонсов. 

	Харин Бээмбий дуугүй л байлаа. 

	— Ингээд л бид толгой хоргодох юмгүй боллоо доо. Бусад маань ч хаашаа явцгаасныг ч бүү мэд. Би л энд ирсэн юм даа. Үүнээс өөр өөдтэйхөн мод ч олдохгүй биз дээ? гэж Хэрэм яриагаа үргэлжлүүлэв. 

	— Өвгөн царс минь хэзээ ч эргэж иршгүй бага насны маань танил минь... гэж Бээмбий их бодлогошрон шивгэнэн хэлэв. 

	Та яахын аргагүй дүрээрээ байна шүү дээ! Таныг хорвоод байхгүй болсон гэж бүгдээрээ л боддог болсон байх. Үнэндээ ч хааяа таныг амьд яваа гэж бас ярилцаж байсан л байх. Тантай хэн нэгэн амьтан тааралдсан ч юм шиг заримдаа ч ярилцаж байв. 

	Дэмий ярианд ч итгэх амьтад ч байх биш дээ... гэж хэрэм Бээмбий рүү анхааралтай харснаа л та өөрөө өөрсдийнх рүүгээ буцаж очоогүй болохоор энэ ч бүр ойлгомжтой шүү дээ гэж ярихдаа хэрмийн сэтгэл хангалуун байв. Хэрэм Бээмбийг юу гэх бол гэж тэвчиж ядан харж байгаа нь таахад төдийлөн төвөггүй байлаа. Гэлээ ч Бээмбий дуугүй л байлаа. 

	Харин нэгэн зүйлийг асуудаг ч юм бил үү, яая даа байз гэсэн шийдвэргүйхэн бодол түүнд төрөв. Тэр Фалиймаагийнхаа тухай, Ээнэнаа эгчийнхээ тухай, Орооноо, Хааруус нарын тухай, бүр дээр үед идэр залуу үедээ үерхэж явсан бүх нөхдийнхөө тухай асуумаар бодогджээ. 

	Гэвч тэр дуугүй л байлаа. Хэрэм Бээмбийг ширтэн суусаар ажээ. 

	— Таны эвэр яасан ч сайхан юм бэ дээ! Гайхамшигтай эвэр байна даа. Энэ ойд л хаана нь гэсэн өвгөн тэргүүчээс өөр ийм эвэртэй тураг ч байхгүй гэж тэр биширч хэллээ. Жаахан залуухан явсан үед бол, ингэж магтахад Бээмбий баярлаж хөөрөх л байсан байх даа. Харин одоо бол зөвхөн л:

	— Тийм бий? Магад ч үгүй дээ... гэж хэлэв. 

	Хэрэм цээжиндээ урд хөлөө эвхэж тэврэв. 

	— Энэ чинь юу вэ? Та чинь буурал болох нь ээ! гэж гайхан хэлэв. Бээмбий юу ч хариулалгүй ирсэн замаараа ороод явав. 

	Хэрэм ч яриа нэгэнт дууссаныг ойлгожээ. 

	— Өглөөний мэнд хүргэе! Эрүүл энх яваарай! Та намайг их баярлууллаа шүү! Хэрвээ та бид хоёрыг хоёулыг нь таньдаг танилууд маань тааралдвал, таныг амьд явна лээ гэж би тэдэнд хэлнэ шүү. Тэд сонсохоороо бүгдээрээ баярлацгаана... гэж Бээмбийгийн хойноос хашхиран хэлэв. 

	Бээмбий түүний юу хэлснийг сонсоод сэтгэл санаанд ямар нэгэн мартагдсан зүйл дахиж санагдах шиг болжээ. Гэвч тэр тэгэхэд юу ч хэлсэнгүй. Ганцаараа байж сурахыг түүнд өвгөн тэргүүч бүр нялх байхад нь зааж өгсөн сөн. Нэг удаа тэр гайхшаа бараад ээжийгээ дуудаж хашхирч байтал өвгөн түүн рүү ойртож ирээд

	— «Чи ганцаараа байж чадахгүй байна уу? Ичээч» гэж хэлж билээ. Бээмбий цаашаа явлаа. 

	 

	Цас дахиад л газрыг хучлаа. Ой зузаан цагаан нөмөргөө хэдэрчхээд үүрэглэсэн юм шиг дүнсийнэ. Хааяа хааяа хэрээний хашхирах, шаазгайн санаа нь зовнин шулганах, хөх бухын бүдэгхэн, хулчиймхай жиргэх л сонсогдоно. Дараахан нь жавар гэдэг гэнэт тажигнаж, хүйтнээс болж агаар л жингэнэхээс өөр юм үл сонсогдоно. Нэгэн өглөө нохойн хуцалт нам гүм байдлыг алдагдуулав. 

	— Юм үмхлээд ч байгаа юм шиг тасралтгүй яаруухан хуцаж улам ч чангарч, тас няс хийж, нэгэн юманд шунамхайгаар уурлан байгаа нь ухаан бодлыг хүртэл сарниулан ойд хаа сайгүй цуурайтна. 

	— Унанги эвэр модоор халхлагдсан агуй дотор Бээмбий толгойгоо сэрэмжтэй өргөн хажуудаа хэвтэж байсан өвгөн тэргүүч рүү харжээ. 

	— Энэ бидэнд хамаагүй гэж өвгөн буга хэлэв. Тэр эвэр модоор баттай далдлагдсан агуйдаа хэвтэж байжээ. Зузаарч хунгарласан цас тэднийг нэвт үлээх хүйтэн салхинаас нөмөрлөж, бут сөөгийн мөчир шигүү ширэлдэн ургасан нь жижиг нүхтэй тор шиг тэднийг бусдын хурц нүднээс далдална. 

	Нохойн хуцах улам ойртжээ. Уурлан амьсгаадаж, омогтой хуцаж байгааг нь бодвол лав л жижигхэн нохой байх даа. Төдхөн нохойн хуцалтын дунд нэг амьтан бүдэгхэн ч гэсэн зэвүүцсэн байдалтай архирч байгааг сонсжээ. Бээмбийгийн сэтгэл зовж эхлэв. Гэвч өвгөн тэргүүч:

	— Энэ бидэнд хамаагүй гэж дахиад л хэлэв. 

	Тэр хоёр гарц руугаа бага зэрэгхэн дөхөж хэвтэв. Тэр хоёр гадаа юу болж байгааг харж хэвтэцгээнэ. Унанги шажигнаад үзэгдэхгүй гүйж байгаа тэр амьтны хөлд дэлсэгдсэн мөчир дээрээс цас унасан учир хөөцөлдөж яваа тэр амьтдыг харж болохоор болжээ. 

	Хунгарласан цас, ширэнгэ, хожуул, бүдүүн үндсэн дундуур харайж, мөлхөн өвгөн үнэг зугтаж явав. Түүнийг яг хойноос нь үс даахиндаа баригдсан, богинохон хөлтэй сахлаг нохой хөөж явав. Үнэгний далан дээрээс нь бөөн арьс өм татуулан урд хөл нь шархтчихаад байлаа. Шархтсан хөлөө өргөн өмнөө барьсан, түүний цээжний шархнаас цус урсана. Үнэг айж, уурласандаа ядарч, найдлага тасарч яваа болохоороо өөрийн ухаангүй ажээ. 

	Тэр шүдээ ярзайлган нүд ирмэхийн зуур гэнэт эргэв. Хөөж яваа үнэг нь ингэж санамсаргүй дайрахад тэр нохой хажуу тийшээ хэдэн алхам зайллаа. Үнэг хойд хөл дээрээ оцойж суув. Цаашаа зугтах чадал даанч түүнд байсангүй шүдээ тас няс хийлгэж, нохой руу ууртайгаар архирна. Заналтай хуцалтаар дахин ээрнэ. 

	— Энд! энд! энд энэ байна! гэснээ

	— Энд! энд! энд энэ байна! гээд дахиад нохой хуцна. Ингэж чанга хуцах нь лавтай үнэгтэй хэрэлдэж байгаа биш, харин эндээс холд яваа өөр амьтанд мэдээ өгч байгаа нь тэр юм. 

	Бээмбий өвгөн хоёр, нохой лав эзнээ дуудаж байна гэдгийг мэдэж байв. Үүнийг үнэг ч гэсэн мэдэж байв. Түүний цус тогтохгүй гоожно. Үнэг харсаар байтал сульдаж түүний шархтай хөл нь өөрийн эрхгүй унжиж хүйтэн цасанд хүрэхээрээ тэвчихийн аргагүй өвдөнө. Тэр арай хийж байж чичирч байгаа хөлөө өөд нь өргөж урдаа барив. 

	— Намайг авар л даа! намайг авар л даа! гэж үнэг гуйна. 

	— Үгүй! үгүй! үгүй! үгүй гэж нохой уур хилэнтэйгээр хариулна. 

	— Чамаас гуйж байна шүү дээ тэртэй тэргүй би өнгөрлөө... би яаж ч чадахаа өнгөрлөө... намайг явуулаад, тайван шиг байлгаад үхүүлээч дээ гээд үнэг их хүлцэнгүй доромжлогдсон байдалтай гуйлаа. 

	— Үгүй! үгүй! үгүй үгүй гээд хуцаад тойров. 

	— Чи бид хоёр садан шүү дээ... бараг эгч дүү шүү дээ... намайг явуулаадах л даа... намайг өөрсдийнхөн дээрээ очоод үхэхийг зөвшөөр л дөө... бид хоёр бараг эгч дүүс шүү дээ... чи ч, би ч... гээд үнэг гуйв. 

	— Үгүй! үгүй! үгүй! үгүй гээд нохой зүтгэсэн хэвээрээ. Үнэг бүр гайхшаа барахдаа, биеэ эгцэлж зогсоход түүний гоёмсог хурц сахал нь өөрийн эрхгүй унжиж байвч дайсныхаа өөдөөс эгц далдиралгүй харж байгаад л

	— Чи мөн ичихгүй юү! Урвагч аа! гээд шал өөрөөр тайвуу уйтгартай хоолойгоор хэлэв. 

	— Үгүй! үгүй! үгүй! үгүй гээд нохой оцойгоод суулаа. 

	— Чи муу оргодол!.. чи муу хулчгар! чи юм танддаг! ... Ичгүүргүй танддаг! Өнөөх биднийг олохооргүй газар хүртэл биднийг мөрдөж танддаг шүү!.. Чи бид бүгдийг өөрийнхөө хамаатан төрлөө, намайг, дүүгээ... чи хөнөөдөг шүү... чи ямар шившгийн юм хийдгээ ч мэддэггүй гэж үнэг муугаар нь дуудав. 

	— Урвагч аа! гээд модны орой дээрээс шаазгайнууд хашхирцгаав. 

	— Хулчгар аа! гээд өмхий хүрэн орилов. 

	— Оргодол оо! гээд ятга шаазгай сөөнгө хоолойгоор дуудав. 

	— Юм танддаг! гээд үен хашхирав. 

	Бүх л амьтан модон дээрээс, бут бүрээс хашхирах нь хашхирч, шуугих нь шуугьж, шулганах нь шулганаж, хэржигнэх нь хэржигнэцгээв. Тэртээ дээр хэрээнүүд

	— Хар — харуул! хэрээнүүд бидний дунд урваач байна гээд гуаглана. Энэ маргаанд оролцох гээд модны үзүүр дээрээс, нүх дотроосоо, нууц газраасаа гарч ирцгээгээд цөм наашаа яарцгаана. Үнэгэнд төрсөн дургүйцэл нь бусад амьтдын эртний санаж явсан гомдол, он жилээр хуримталсан цөхрөл, үзэн ядах сэтгэлийг санагдуулавч харин цагаан цасыг будаж байгаа цус нь тэднийг сүрдээж, айж сурсан занг улам ч мохооно. 

	Нохой ууртайгаар тал тал тийшээ харна. 

	— Та нар уу! Яах гээд байгаа юм бэ! Юугаа мэддэг юм бэ? Юун тухай ярьцгааж байгаа юм бэ? Бүх л юм бүгдээрээ Өнөөхийнх шүү дээ! Би ч гэсэн түүнийх шүү дээ! Би Өнөөхдөө хайртай. Би түүнийгээ шүтэж явдаг. Би түүний төлөө зүтгэж явна. Юундаа та нар бүхнийг чаддаг өнөөхийн эсрэг боссон юм бэ? Та нар ч юу ч биш шүү дээ? Өнөөх бол бүхний хаан гэдгийг мэдэж ав! Та нарт байгаа юм болгон чинь Өнөөхийн хүч шүү! Ургадаг амьсгалдаг болгон бүгдээрээ түүний хүчинд байгаа юм! гээд нохой сэтгэл нь хөдөлсөндөө бие нь чичирнэ. 

	— Урвагч аа! Шившигт ээ! гэж үнэг хашхирав. 

	Тэгэхэд нь нохой түүний хоолойд зүүгдлээ. Архиралдаад, гийнаад, хяхтнаад тэр хоёр цасан дээгүүр өнхрөлцөөд алаг өнгийн сахлаг бөв бөөрөнхий юм болчхоод гялалзаад эргэлдэж байлаа. 

	Тал тал тийшээ үс бутраад, цас хуйлраад цус үсчинэ. Тэгснээ удаагүй байж байтал бөөрөнхий болсон юм задраад үнэг нь гишгэгдсэн цасан дээр хэвтээд үлдлээ. Хөл нь нэг тийчгэнэснээ сарвайтлаа жийгээд үхэх нь тэр ээ. Нохой түүнийг дахиад хэд хэд сэгсрээд үхсэнийг нь мэдээд хаяв. 

	Богино хөлөө алцайсхийж зогсоод их л олзтой омогтой дуугаар

	— Энд! энд! тэр чинь энд байна! гэж чанга чанга хуцав. Тулалдааны гэрч болох амьтад нь айсандаа тал тал тийшээ зугтацгаав. 

	— Би айж байна гэж Бээмбий намуухан хэллээ. 

	— Аюултай нь энэ алалдахдаа биш ээ. Нохойн энэ ярьж байгаа түүний итгэл гэдэг л аюултай юм шүү. Тэд өнөөхийн бүхнийг чаддагт итгэдэг юм. Тэгээд өөрсдийн бүх амьдралаа цаг үргэлж айж байж бардаг юм даа. Тэд Өнөөхийгөө үзэн ядаж өөрсдийгөө хараадаг л юм. Яаж чадахгүй байсаар алагддаг юм даа гэж өвгөн хариу болгон ярив. 

	 

	Гэнэт жавар намдаж өвөл нэг л хэсэгтээ больчих шиг болов. Хайлсан цасны усыг газар биедээ шуналтайяа шингээж удалгүй хар эрээн боллоо. Хар зүст хөөндэй үнэндээ жиргээгүй ч гэсэн харин чийгийн хорхой эрж байсан газар дээрээсээ хөөрч нэг модноос нөгөө модонд дамжиж нисэж нэлээн аажмаар баясан дуугарч байгаа нь хавар дуулах дуугаа сургуулилж байгаа бол уу гэмээр ажээ. 

	Тоншуул баясан инээлдэх нь сонсогдож хэрээ, шаазгай яримтгай болцгоож, хөх бухууд хоорондоо амаа эвэртэл дэмий юм ярилцацгааж харин гургуул өвөлжсөн модон дээрээсээ нисээд зуны сайхан дэлгэр үед шиг өд сөдөө цэвэрлэж мандаж байгаа наранд төмөр хяхтнуулж байгаа юм шиг хоолойгоороо мэнд дэвшүүлэх гээд газар дээр бууцгаав. 

	Нэгэн удаа Бээмбий ерийн байдгаасаа бүр хол тэнэчхээд өглөө үүр цайсан хойно ганганы эрэг дээр дөнгөж буцаж иржээ. Хэзээ ч амьдарч байгаагүй жалгын нөгөө талд улаан зүстэй амьтан гялсхийн харагджээ. Бээмбий бутан дотор нуугдаж зогсоод ажиглаж гарав. 

	Үнэндээ тэнд түүний омгийн нэгэн тураг л тэнээд цасны цоорхой дагаад дөнгөж цухуйсан шинэхэн ногоог амтархан иднэ.

	Бээмбий эргээд явах гэснээ гэнэт Фалиймаа мөн болохыг танилаа. Эхлээд хөдөлмөгцөө түүн рүү гүйгээд очмоор ухасхийсэн боловч түүний хөл нь газарт зоолттой юм шиг хаашаа ч хөдөлсөнгүй зогссоор байв. Түүний зүрх нь хүчтэй цохилно. Тэр Фалиймаатай уулзалгүй их удсан юм чинь дээ! Түүний хөдөлгөөн нь ядарсандаа ч юм уу уйтгарт дарагдсандаа ч юм уу маш удаан, тээртэйхэн харагдаж байлаа. Тэр өөрийн эхтэйгээ маш адилхан болжээ. Яг л Ээнэнаа эгчтэй адилхан болжээ гээд Бээмбий гунигтайгаар гайхаж бодов. 

	Фалиймаа толгойгоо өргөж түүнийг ойрхон байгааг мэдчихээд байгаа юм шиг нүдээрээ хайна. 

	Тийшээ яваад очмоор тэвчишгүй бодол ахиад Бээмбийд төрсөн боловч энэ удаад бас л хөдөлсөнгүй хөөрхий Фалиймаа буурал болж бас өтөлснийг нь ээ! (Фалиймаа бага байхдаа ямар хөгжөөнтэй, томоогүй ямар сэргэлэн авхаалжтай, гэнэхэн байгаа вэ дээ) гэж бодов. Залуу зандан явсан нь түүний санаанд дахин төрлөө. Тэр ээж нь дагуулж очдог байсан нугыг, явж байсан замаа, Гообоо, Фалиймаа хоёртой зугаатай тоглож байснаа, өнөө нэг дэвхрэгийг, гоёмсог сайхан эрвээхэйг, Хааруус, Орооноо хоёртой тулалдаж байж Фалиймаагаа яаж булааж авснаа дурсан санав. 

	Тэртээ холд Фалиймаа нь ядарч уйтгарласан байдалтайгаар толгойгоо доош нь унжуулаад цаашаа аажимхан холдож явлаа. 

	Чухамхүү энэ үед л Бээмбий түүнийг залуу явахад нь хүртэл хайрлаж хүндэтгэж яваагүйгээрээ хайрлаж бодлоо. Тэр Фалиймаагаа эцсийн удаад энхрийлж, гунигтай цөхөрсөн хайраараа хайрлан бодов. Түүнийг Фалиймаагаас нь бусад хамаатан саднаас нь ийм удаан хугацаагаар тусгаарлаж байгаа энэ гүнзгий жалга дээгүүр дүүлэн гараад очмоор санагджээ. Түүнийгээ гүйцэж очоод хамт өнгөрөөсөн хүүхэд ахуй цагаа, тэдний амьдралд тохиолдож байсан сайхан бүхнийг дурсан ярилцмаар бодогдов. Гэвч Бээмбий тэр газраасаа хөдөлсөнгүй Фалиймаа навчаа гөвсөн бараан торлог дотуур далд орлоо.

	Бээмбий ганганы эрэг дээр алсыг ширтэн харсаар удаан зогсжээ. Гэнэт аянга ниргэлээ. 

	— Бээмбий гэтсээр холдов. Аянга ахиад ганганы наад талд нэг ч их хол биш гэсэн ойрхон биш газар ниргэлээ. Дараад нь бас ахиад л дуугарав. 

	Бээмбий хэдхэн харайгаад шугуй руу ороод, чимээ чагнав. Нам гүм байлаа. Тэгэхээр нь тэр хэвтэр лүүгээ болгоомжтойгоор дөхжээ. Унанги эвэр, модны хажууд өвгөн буга түүнийг хүлээж байв.

	— Чи сонсов уу? гэж Бээмбийгээс өвгөн тэргүүч асуулаа.

	— Тэглээ. Гурав ахиад л аянга ниргэлээ. Өнөөх ч ойд л байна даа гэж Бээмбий хариулжээ.

	— Өнөөх ч ойд л байна гэж өвгөн түүнийг хачин эвгүйгээр дуурайж хэлснээ... бид очих хэрэгтэй гэв.

	— Хаашаа тэр вэ? гэж Бээмбий гайхан асуув. 

	Тэр бол унанги эвэр модоор халхлагдсан энэ гүнзгий агуйнаас өөр нуувч байхгүй гэж бодож байлаа.

	— Тийшээ, өнөөхийн байгаа газар луу очно оо гэж өвгөн тэргүүч арайхийн хэлэв.

	Бээмбий чичирлээ.

	— Айлтгүй. Одоо чи юунаас ч эмээлгүй өнөөх рүү өөрөө очиж болно. Салахаасаа өмнө... гээд түүний хоолой нь зангирч байснаа зориг нь орсон байдалтайгаар... Ахин уулзахгүйгээр бүр салахаасаа өмнө чамайг авч очих гэж байгаадаа баярлаж байна гэж эрсхэн хэлэв.

	— Тэгэхэд нь Бээмбий өвгөн тэргүүч яаж өтөлж доройтсоныг анх удаагаа үзэж байгаа юм шиг харжээ.

	Түүний толгой нь цаснаас цагаан болж шанааны нь мах шуугдаж, түүний том сайхан нүдний нь жавхаа унтарч ядарсан байдалтай ногоон туяатай юм шиг харагдана.

	Тэр хоёрыг орогнодог газраасаа төдийлөн холдоогүй байтал тэдний хамарт танил үргэлж айлгаж сүрдэж байдаг муухай үнэр үнэртэв.

	Бээмбий зогтуслаа. Гэвч өвгөн тэргүүч муухай үнэр гарч байгаа газар луу зүглээд улам цаашаа явна.

	Бээмбий түүний хойноос дурамжхан дагав.

	— Бөөлжис цутгуулсан тэвчихийн аргагүй энэ үнэр улам бүр тодхон үнэртэнэ. Ойн бусад үнэр танарыг ганцаараа дараад хамар хоолойгоор нил дүүрч, амьсгал ч авахад хэцүү болгов. Бээмбий буцаж зугтахын ганц хүсэлд автаж, толгой нь эргэж бүх шөрмөс нь чангараад өөрөө өөртөө ч үл итгэн өвгөн рүү биеэрээ улам наалдана.

	Цаадах нь огт зогсохгүйгээр урагшаа яваад байв.

	— За энэ дээ! гээд өвгөн хажуу тийшээ зайллаа.

	Хугарч гэмтсэн бутан дунд гишгэгдэж ухагдсан цасан дунд өнөөх гэдрэгээ хараад хэвтэж байв. Урд нь яаж айж эмээж явсныгаа мартаад түүнээс илүүгээр Бээмбий айлаа. Аль түрүүнээс хойш зугтах юм сан гээд бодож явсан бодолдоо дийлдээд хажуу тийшээ ухасхийв.

	— Зогс! гээд зандрангуй хашхирахыг сонсож эргээд хартал, өвгөн түрүүчийнхээ адилаар гараа алдлан хэвтэж байгаа өнөөхийн хажууд тайван зогсож байгааг үзжээ.

	Бээмбий гайхахын дээдээр гайхаж мэлэрч зогссоноо эх захгүй саваагүй зан ер бусын юм үзэх гэсэн тэвчээргүй бодолдоо дийлдээд өвгөн тэргүүч рүү аажимхан дөхөж очлоо.

	Өнөөх үсгүй нүцгэн цонхигор нүүрээ тэнгэр өөд харуулаад хэвтэж байв. Хажуухан талд нь цасан дээр хэвтэж байгаа малгайг хараад учир мэдэхгүйн харгайгаар аймшигтай толгой нь хоёр хуваагджээ гэж Бээмбий бодож билээ. Хулгайн гөрөөчний ил гарсан хүзүү дээр жижигхэн улаан ам юм уу даа гэж андуурмаар шарх онгойж харагдана.

	Хайлсан цасны булингартай усанд энэ шархнаас нь цус бас л гоожсоор байв.

	— Ингээд бид өнөөхийн хажууд нь ирчхээд энд зогсдог байжээ. Өнөөхийн чинь юунд ч дийлдэшгүй нь хаа байна вэ? гэж өвгөн тэргүүч намуухан хэллээ.

	Бээмбий тэрийгээд хэвтэж байгаа өнөөхийг ажиглан түүний их бие мөч чац арьс бүрхүүл нь хүртэл яагаад тэр юм бол гэж таахын ч аргагүй санагдаж өнөөхийн гал цог нь унтарсан нүдийг хараад юу ч ойлгосонгүй.

	— Бээмбий өнөөхийн тухай Гообоо юу гэж яриад, нохой юу гээд л ойн амьтад цөмөөрөө сохроор итгэж байсныг чи санаж байна уу?

	...Чи түүнийг санаж байгаа биз дээ гэж өвгөн асуув.

	— Санаж байна аа... гэж Бээмбий бараг дуулдахааргүйгээр шивгэнэн хэлэв.

	— Тэгвэл Бээмбий чи харлаа. Өнөөх ойн хамаатнуудын маань ярьдаг шиг тийм ч бүхнийг дийлдэг амьтан биш гэдгийг чи өөрөө нүдээрээ үзэж байна даа гээд яриагаа үргэлжлүүлэн: Өнөөх чинь бидэн шиг л айдаг, юмаар дутдаг, зовж зүдэрдэг үхэж өнгөрдөг л юм. Биднийг хөнөөх гээд аюул занал дүүрэн, омог бардам ирээд одоо амьсгалах ч амьсгаагүй газар дээр тэрийж байна.

	Тэгвэл яахлаараа бүгдээрээ түүнээс айцгаадаг юм бэ? Өнөөхөд биднийх шиг чадалтай хөл байхгүй, шонхрын далавч байхгүй, үен шиг шалмаг биш, үнэг шиг хурц шүдгүй гэтэл яахлаараа бүхнээс хамгийн хүчтэй нь болсон юм бэ? Яагаад гэвэл Өнөөх бол агуу их тэмцэгч юм шүү. Буга бид ямар ч амьтдыг алж хөнөөдөггүй гэлээ ч бид амьдрах тэмүүлэл чин эрмэлзлэгээрээ Өнөөхтэй эн зэрэгцэх ёстой юм шүү! Тэр бидэнд хэчнээн л удаа үхэл авчирч байсан ч бид амьдрах л ёстой юм шүү. Бид хүлцэнгүй, зөрүүдхэн удам судраа үргэлжлүүлж, үржиж, хамгаалж байх ёстой юм шүү. Бид өнөөхөөс өөрсдийнхөө амьдралыг өрөөл бусдынхаа амьдралыг хамгаалж бие биедээ болон ойн бүх ах дүү нартаа тусалж байх ёстой юм шүү. Бид юманд соргог, сэрэмжтэй болгоомжтой авхаалжтай, овсгоотой, баригдашгүй харин хэзээ ч айж хулчийлгүй явах ёстой юм шүү.

	— Амьдралын агуу их хууль бол энэ л юм шүү... миний хүү ярьсныг минь ойлгов уу даа гэв.

	— Ойлгосон, амьдралын хууль бол тэмцэл гэж ойлголоо гэж Бээмбий намуухан хариуллаа.

	Өвгөн буга буурал толгойгоо гудайлган түүний харц эцсийн удаад залуу үеийнх шигээ цогтойёо гялалзав.

	— За тэгвэл би санаа зовох юмгүйгээр нүдээ анина даа гэв. Тэд буцаад аажим алхалж явав. Өндөр нүцгэн ховол модны хажууд өвгөн тэргүүч зогслоо.

	— Бээмбий ийшээ миний хойноос битгий яваарай! Хорвоогийн ус уух тавилан минь дууслаа. Одоо гагцхүү амьсгаагаа хураах газраа л эрж олох л үлдээд байна гэж тэр тайван захирангуй хэллээ.

	— Гайгүй л дээ хоёулаа... гээд Бээмбийг чичирсэн дуугаар ярьж эхлэхэд нь:

	— Болохгүй. Эндээс л хоёулаа салцгаая гэж тэр эрсхэн хэлээд дор бүрдээ эцсийнхээ мөчийг ганцаараа байж өнгөрөх ёстой юм шүү. Хагацъя үр минь! Би чамайгаа их хайрладаг байсан шүү гэв.

	 

	Зуны энэ нэгэн өглөө үүр цаймагц л шууд эхэлжээ. Үүрийн гэгээ өглөөний сэрүүн намуухан салхи аль нь ер анзаарагдсангүй нар тэнгэрийг нилд нь халуун дөлөөрөө төөнөөд мандах гэж яараа юу гэж санагдуулахаар ажээ.

	— Нугыг бүрхээд бут сөөгийн ишид орооцолдоод тээглэж байсан манан будан хоромхон зуур ууршиж алга болоод газрын хөрс хув хуурай болж нунтаг зөөлөн шороогоор пургина. Гэвч ойд эрт байсан болохоор нам гүм л байсан хэвээрээ. Гагцхүү тоншуулын хөхөрч инээх эелдэг энхрийгээ залхуугүйгээр зарлаж байгаа тагтааны гүүртэгнээ л сонсогдоно.

	Нэвтэршгүй бөглүү шугуйгаар далдлагдсан жижигхэн тогтоол усан дунд Бээмбий зогсож байлаа. Түүний толгой дээгүүр нарны гэрэл дунд шумуул бүжиглэж бужигнацгаана. Шид модны навчин дундаас намуухан жингэнэж байснаа ойртож Бээмбийтэй бараг зэрэгцээд таван сарын том цох нисээд өнгөрөв. Бужигнасан шумуулууд дундуур зүсэж гараад бүр дээшээ орой болтол унтаж амарч дассан тэр модны үзүүр лүү нисэж явна. Түүний эвэрлэг сүүл нь тодхон харагдаж, далавч нь жингэнэнэ. Тал тал тийшээ бут үсэрч үргэсэн шумуул түүнийг өнгөрмөгц ахиад л нийлцгээлээ. Шил шиг гялалзаж байгаа далавчаар далдлагдсан цохны алтан шаргал бие дээр нь туссан нарны гэрэл нэг хэсэгтээ гялалзаж байлаа. Цох хорхойн нисэхийг харж байсан Бээмбий цаашаа хөдлөв.

	— Та нар хэн гэдгийг нь мэдэх үү? гэж бараг түүний эврийнх нь дээхнүүр бужигнаж байгаа шумуул сэтгэл нь хөөрсөн байдалтай шуугьцгаана.

	— Энэ чинь өвгөн тэргүүч гэж зарим нь ярина.

	— Энэ бугын хамаг хамаатан садан нь бүр эрт үхэцгээсэн юм гэнэ лээ. Энэ л ганцаараа бугын хамгийн ахмад нь юм гэнэ лээ гэж зарим нь нэмж хэлнэ.

	— Энэ буга гуай хэдтэй бол? гэж нэг жижигхэн шумуул сонирхон асуулаа.

	— Ёстой мэдэхгүй дээ. Буга ч урт л настай юм гэнэ лээ. Бараг зуу насалдаг юм байгаа биз дээ. Аягүй бол гуч дөчин удаа нар мандахыг ч үздэг байж болох л юм...

	Бидний амьдрал ч тийм богино биш шүү. Гэлээ ч бид бол нэг юм уу хоёр удаа өдөр болохыг үзэцгээдэг шүү дээ гэж насанд хүрсэн нэг шумуул хариулав.

	— Өвгөн тэргүүч хэчнээнийг үз ээ бол? гэж зулзаган шумуул асуулаа. Бусад бугуудаасаа хамгийн урт насалсан нь юм гэнэ лээ. Ертөнц шиг өвгөрч явж байж магадгүй юм... Түүний үзэж харсныг зовж зүдэрч байсныг тааварлах л боломжгүй юм гэнэ лээ гэв. «Шумуулын худалч гэдэг нь, шумуул ч залж байна даа» гэж Бээмбий боджээ.

	Эелдэгхэн санагдсан аймхай дуу түүний сонорт хүрчээ. Бээмбий сонсож байснаа шигүүхэн ургасан торлог дундуур аль хэдийнээ дадал заншил болсноороо ямар ч чимээ гаргалгүй маш зөөлхнөөр явав. Дахиад л бүр цөхрөлтгүй гомдолтойгоор хоёр зэрэг дуудах нь Бээмбийд нялх байсан үеийг нь санагдуулжээ.

	— Ээж ээ!..ээж ээ! гэнэ.

	Ойн цоорхойд хаягдаж хоцорсон улаан зүстэй жижигхэн эр эм ил хоёр бөөрөө нийлүүлээд уйтгартай зогсож байлаа.

	— Ээж ээ!.. ээж ээ! гэцгээв.

	Бээмбийг урдаасаа гараад очиход тэр хоёр гуниглан орилсоор л байлаа. Тэр хоёр хүрч ирсэн бугыг хулчгархан харав.

	— Эх чинь та нарыг гэх завгүй яваа гэж Бээмбий ширүүхэн хэлээд эрийн нь нүд рүү хараад, — Чи байтлаа ганцаараа байж чадахгүй байна уу? Ичээч! гэв.

	 

	[image: Image]

	 

	Тэр хоёр айцгаагаад дуугүй болов. Бээмбий эргээд шид модны бутан дунд далд оров. «Эр нь надад таалагдлаа. Том болохоор нь бид хоёр тааралдана гайгүй. Охин нь ч гэсэн дээ маш хөөрхөн амьтан юм даа. Фалиймаатай адилхан гэдэг нь эх нь багадаа ийм л байсан юм даа... хэмээн энхрийлэн бодож, өндөр өвс, торлог унанги дундуур чив чимээгүй явж байв. Тэр улам холдон холдсоор хаа сайгүй ойн дүнсгэр харанхуй нөмөрч аван автал бүр цаашаа явжээ.

	 


Зохиогчийн тухай

	 

	«Бээмбий»-г зохиосон Зальтен Феликс (жинхэнэ нэр нь Зигмунд Зальцман) нь 1869 онд Будапештад төрж, 1945 онд нас баржээ. Австрийн нэрт зохиолч билээ.

	Ф. Зальтен маш олон янзын уран бүтээлийн өв үлдээсэн байна. Роман, жүжиг, өгүүллэг бичиж театр, хөгжим, утга зохиолын тухай олон тооны өгүүлэл хэвлүүлжээ. Ф. Зальтен нь ан амьтны тухай бичсэн номоороо хүүхдийн халуун хайрыг булаасан зохиолч байжээ. ан гөрөөнд маш дуртай байсан байна. Ан амьтдын амьдралыг байгалийн нөхцөлд судлахын тулд олонтоо жуулчилдаг хүн байжээ. Ан гөрөө хийж явах үедээ ажигласан, сэтгэл санааг нь догдлоосон сонин үйл явдлуудаар өөрийн бичих өгүүллэгүүдийг тогтмол баяжуулдаг хүн байжээ.

	Ф. Зальтен нь нийтдээ ан амьтны тухай арав орчим ном бичсэн байна. Тэдгээрийн дотроос хамгийн их алдаршсан нь таны анхааралд толилуулан буй энэхүү «Бээмбий» гэдэг үлгэрэн тууж юм. «Бээмбий» бол ойн амьтдын тухай нэгэн бугын амьдралаар төлөөлүүлэн өгүүлсэн үлгэрийн ном юм. Энэхүү ном нь байгаль орчноо хамгаалах үзлээр хойч залуу үеэ хүмүүжүүлэх эрхэм зорилт тавигдаж байгаа одоо үед хүүхэд багачуудад байгалийн зарим хууль зүй, ан амьтдын амьдралын тухай танилцуулж, тэднийг хайрлах сэтгэлийг төрүүлж өгөхөөр бичигдсэн байна.

	«Бээмбий» анх 1924 онд Австрид нийтлэгдсэнээс хойш олон улс оронд орчуулагдан өдий төдий удаа хэвлэгджээ. «Бээмбийг» ЗХУ-д зөвхөн орос хэлээр 2 удаагаа олон мянган хувиар нийтэлсэн байна. Англи хэлээр Английн нэрт зохиолч Жон Глосуорси орчуулж 1942 онд Америкийн найруулагч зураач Уолт Дисней «Бээмбий»-гээр мультфильм зохиожээ.

	1945 онд Швейцарт ан амьтдын амьдрал харуулсан шилдэг өгүүлэлд олгох «Бээмбийн» нэрэмжит уралдаан зарлаж байжээ. Тэр ч байтугай хөл бөмбөгний «Бээмбийн нэрэмжит» шилжин явах шагнал хүртэл тогтоогдож байв.

	Ийнхүү энэ ном түүнд гарах баатрууд нь ихэд алдаршиж өргөн олон уншигчдынхаа дур сонирхлыг булааж чаджээ.

ӨРӨВЧХӨН СЭТГЭЛ

	(Оршлын үгийн оронд)

	 

	Наймдугаар сард Мещер гэдэг газар өнгөрүүлсэн нэгэн шөнийг нэхэн саная. Бид тэгэхэд Москва, Рязань хоёр мужийн яг хилийн зааг дээр оршдог Озерка гэдэг зоос шиг дүгрэг жижиг цүнхээл цөөрөмд гөрөөлж явсан юм сан. Озеркийн эрэг нь зэгс, өлөн битүү ургасан намагтай тул түүний нэгэн цутгалан руу хоноглохоор очицгоосон билээ. Цутгалан гэдэг нь энэ нутгийн олон нуур, голуудыг холбосон алхаад гарчихаар нарийхан татуурга сувгуудыг хэлнэ. Энэ сувгийг их л дээр үед ан гөрөө хийдэг тариачид ухсан юм гэнэ лээ. Мещерскийн анчид, загасчид утас шиг хэрсэн энэ усан зөргийг хатааж, ширгээлгүй үе улиран додомдсоор иржээ. Бид бүдүүн нарсны ухмал завиа гүүр шиг хөндөлдүүлэхэд эргийн намгархаг хөрсөнд хошуу сүүлээрээ шигдэж хар усан дээгүүр гулзганан дайвалзсан нарийхан хэвтэш маань сүрхий тогтоцтой болов. 

	Бид хоёулхнаа байлаа. Ан гөрөөний ид дон туссан надтай энэ нутгийн ан хамгаалагч Анатолий Иванович гэдэг хүн хүн цуг явсан юм. Ойролцоохон байсан бухал дээрээс бүдүүн ширхэгтэй, хурц сайхан үнэртэй өлөнгийн өвс зөндөөг зөөж авчраад, унтахаар бие бие рүүгээ хөлөө жийгээд хэвтэцгээлээ. Би өөрийнхөө зүүн хөлийн улаар Анатолий Ивановичийн зүүн ул руу нь тулж хэвтэв. Хэрвээ ингэж хэвтэхгүй бол завиныхаа ёроол руу хоёулаа гулсаад байсан юм. Харин Анатолий Иванович тахир дутуу хүн байсан учраас миний баруун хөлийг тулах аргагүй. Эх орны дайнд хөлгүй болж, модон хөл ч хийлгээгүй өнгөрчээ. 

	Хиймэл хөлгүйгээр бүр сурчихсан, босоо зогсож буудахдаа тайранхай хөлөө таягийнхаа хөндлөвч дээр тавьчихна. Шувууны буугаар огцомхон хоёр удаа угсарч буудахдаа хүртэл тэнцвэрээ үл алдана. 

	Аяны амьдралд дассан Анатолий Иванович тэр дорхноо л дугжрав. Би түүнийг дуурайх гээд дэмий л баахан оролдлоо. Нойр бүр хулжиж орхижээ. Одот тэнгэрийн дүнсгэр мандлыг ажиглан ажигласаар долоон бурхан бүр орой дээр иртлээ хэрхэн аажимхан хөөрдгийг нь хүртэл үзэж мэдэв. 

	Шөнө дундын алдад тэнгэрийн од улам шигүүсэж байснаа үүр цайх дөхөхөөр ганц нэгээрээ бүдгэрч арилсаар, өргөн ус мэт зурвас татуулах ажээ. Сүүлд нь од цөөрөн Долоон бурхан эгц дээшээ хөөрч хажуу тийшээ унжсан иш шиг гурван од нь яг орой дээрээс өнгийв. Шөнийн нам гүмийг нисэж яваа нугасны шүнгэнээд өнгөрөх чимээ эхлээд нэг эвдсэнээ, дараад нь хургалж хашхираад мөн л гэнэт чив чимээгүй боллоо. Тэгтэл урьд ер үзээгүй хунтай төстэй том шувуу од халхлан нисэж үзэгдэв. Үл мэдэх энэ шувууг яг бидний завь руу чиглээд ирэхэд өөрийн эрхгүй буу руугаа ухасхийж унтаж байсан Антолий Ивановичийг нойрноос нь сэрээчхэв. Чимээ гаргалгүй өндийж сууснаа юу ч асуулгүй тэнгэрийг ажиглав. 

	— Ээ наадах чинь дэмий, усны бух байна. Өд нь мундаг сүүл нь адууных шиг хэр нь бие нь болжморын чинээхэн амьтан даа. Мах нь хатуу, намаг амтагддаг юм гэж хэлэв. 

	Түүнийг ахиад хажуулахад нь энд “Усны бух” гэж мундаг сайхан урамддаг болохоор нь нэгэн янзын хургалжийг нэрлэдэг юм гэдгийг нь санаж, буугаа хажуудаа тавилаа. Үүр тэмдгэрчээ. Нар тусах ч болоогүй, гэгээ гүйцэд сайн ороогүй тэнгэрийн өнгө номин цэнхэр болох яагаа ч үгүй бараавтар саарал хэвээрээ, алсад харагдах бүх юм гүйцэд сайн ялгарахааргүй бүрэлзэж байх үеэр эрэг дагаж ургасан бутнаас гараад биднээс холгүйхэн байгаа голын татуурга дундуур биеэр томгүйхэн хар амьтан өнгөрлөө. 

	Усны захад чимээ гаргалгүй тонголзож байснаа усыг огтхон ч цалгиулж дуугаргалгүйгээр харанхуй руу хөвсөөр далд оров. 

	Намайг хөлөө санамсаргүй жийхэд сэрсэн юм болов уу, Анатолий Иванович гэнэт ухасхийж усан дунд тэлж тарж байгаа долгионыг дөнгөж хараад л хөвж явсан амьтан нь голын усанд туссан сүүдэрт бүр далд орсон хойно нь харсан атлаа

	— Минж байна... ээ хөөрхий дөө минж байна шүү! Өдий насалтлаа минж үзээгүй л явлаа шүү дээ. Ганц нэг үлдсэн байх ёстой гэдгийг мэдэж л байлаа гээд их итгэлтэй, энхрийлж хэллээ. 

	— Ганц нэг үлдсэн гэв үү? гэж би асуув. 

	— Тийм ээ! Манай энд чинь аль дээр үед хядчихсан юм шүү. Ганц нэг юм үлдсэнийг нь хүүхдүүд бүр бусниулж гүйцсэн юм даа. Минжний ором овоохойтой тааралдахаараа саваагүйтээд ч гэх юм уу, сүйтгэдэг улс шүү дээ... ингээд золоор амьд үлдсэн ганц нэгийг нь бид үлдэгдлүүд нь гэж ярьдаг юм даа. Мөн ч харамсалтай хэрэг шүү! Минж бол үнэтэй, ухаалаг, дассан газраасаа холдоно гэж байдаггүй суурин сууж байх дуртай амьтан шүү. Хөөрхийг тайван шиг байлгах юм бол ахиад үржих л амьтан даа. Даан ч, ялангуяа энэ хүүхдүүд л саваагүйтээд бусниулаад байх юм даа... гэв. 

	Анатолий Иванович хөвөнтэй цамцныхаа хормойноос азуй дүүрэн чихсэн мөсөн чихрийн хавтгай хайрцаг гаргаад нямбайлан дөрвөлжилж зүссэн сонины цаас үстэй малгайнаасаа аваад бүдүүн тамхи ороов. Адаглаад тэр тамхиа ороож дуусаагүй байсныг нь яана. Баян сайхан Мещер нутаг ан амьтнаар ингэж ховордоод байгаагийн шалтгаан хөнөөлтэйгөөр тэгж “саваагүйтэж” байдагт нь жишээ болгох зүйлийг холоос эрэх ч хэрэггүй байж л дээ. Бөөрөнхий өвдөгтэй нарийн гоолиг хөлөө уян хатан өргөсөөр, монхор том хамраараа юм үнэртсээр байгаль хамгаалах хуулийг мэддэг ч юм шиг айсан эмээсэн янзгүй, тайван алхалсаар ёстой нэг лут, том сайхан сүндэс5 сэтгэл хангалуун байдалтайгаар хилэн шиг сайхан үстэй тугалын чинээ биетэй хотлоо дагуулаад эрэг дээр гарч ирэв. Голын ус руу ойртон очоод тэр, толгойгоо доош нь тонгойлгож уух усныхаа үнэрийг шалгаж байгаа юм шиг үнэртсэнээ, хүү рүүгээ толгойгоо гилжийлгэн харж, намайг ингээд дуурайгаад усаа уу даа, гэж урьж байгаа юм шиг зогсож байтал нь биднээс хэдхэн алхмын тэртээх бутнаас буу тас хийлээ. 

	Сүндэс толгойгоо өөд нь өргөж, ууртай гайхсан, доромжлогдсон байдалтайгаар шувуу шиг хар нүдээрээ эргэн тойрноо харж байснаа эргээд, хотлоо бөөрөндөө наагаад нүргэсэн шугуй руу дагуулаад оров. Түүний зүүн хойд хөл нь газраар чирэгдээд яагаад ч юм өргөж болохгүй байгааг нь би ажиглалаа. Яг л тэгэхэд миний хажуугаар Анатолий Ивановичийн булчин шөрмөс болсон чийрэг бие гялс гээд өнгөрөв. Намагтай газар тулж явдаг доор нь хавтгай мод хөндлөн хадсан таягаа хэдийд амжиж авсныг нь би ажигласангүй. Ухасхийж босон харайсныг нь ч анзаарсангүй. Миний хажуугаар маш хурдан өнгөрөөд хэдий завдаа юм бэ тэртээ эрэг дээр гарчихсан, хамаг биеэрээ урагшаа тонголзоод бут руу гүйж орж явлаа. Би түүний хойноос гүйлээ. 

	Намайг гүйцэж очиход, хулгайн гөрөөчний цамцных нь энгэрээс бариад авсан байлаа. Тэр нь манайхны айлын арван дөрөвхөн настай Витя хүү байв. Олс шиг шар үстэй малгай дороос Витягийн саарал нүд ууртайхан, хэнэггүй байрын харцаар, нэг их айсан ч шинжгүй, ямар ч байсан гэмшсэн байдалгүйгээр харж байлаа. 

	— Толя ах аа, та юундаа уурласан юм бэ? Та өөрөө бас анчин байж. Нэг мэдэхэд ойртоод ирсэн байхад нь гох өөрөө мултарчихлаа гэж Витя хүү уурласан байдалтай гоморхон биеэ өмөөрөв. 

	— Гох мултарчихлаа гэнэ шүү! Хэнд чи худлаа хэлж байгаа юм бэ? Би сохор юм уу? Тэгвэл чи үрлэн сумаа цутгамал сум болгочхоод нугасанд явж байгаа хэрэг үү! Гагцхүү оноогүй алдсандаа чи баярла! Тэгээгүй бол ч чи торны цаанаас тэнгэрийг өлийгөөд харж суух л байсан даа. Хулгайн гөрөөч өө, чи эндээс одоохон зайл! гэв. 

	Витя уур нь багтаж ядаж яваа байдалтай яаралгүйхэн буцлаа. Тэр аашлуулж загнуулсандаа гомдсон янзгүй, харин алдаж буудсандаа л харуусаж явах шиг санагдлаа. 

	— Хүн мөн сонин шүү! Хандгай алах хориотой, тэр тусмаа үрээ дагуулсан амьтныг хөнөөхийг дээр үеэс цээрлэж ирснийг мэдэж байгаа л даа. Хандгай аллаа гээд агнаснаа яалаа ч ашиглаж чадахгүйгээ мэдэж байгаа шүү дээ. Гэтэл буудаж л байх юм. Яах гэж бууддаг болж байна гэж асуу л даа. Өрөвч сэтгэлгүй дээ ёстой тэр шүү дээ... гэж Анатолий Иванович түүний хойноос харж суухдаа бодлогошрон хэлж билээ. 

	Анатолий Ивановичийн энэ мэргэн үг надад маш таалагдсан юм. Гөрөөлж загасчилж явахад тохиолдож байсан өдий төдий учрал санаанд минь дахин орж, тэр бүхнийг өрөвч сэтгэлгүйдээ тэр... гэсэн гуравхан үгээр яг онож тайлбарлах боллоо. 

	Өнгөрсөн хавар юм сан. Мөн л энд Мещерт Великое гэдэг нуурт Москвагаас ирсэн эцэг хүү хоёрыг ажиглаж сууж байлаа. Эцэг нь гадаад байдлаараа том албан тушаалын бололтой, чинээлэг ч бололтой. Хувийн тэргээрээ бас хувийн жолоочтойгоо, хэд хэдэн нохой аваад янз янзын буугаар зэвсэглэж иржээ. 

	Би түүнийг гөрөөлөх гээд яарч тэвдэн сандраад бас хажууд нь залхуурч халгаж байхыг нь ажив. Бид голын эрэг дээр хамт сууцгаасан юм л даа. Үүр гэгээрчхээд байхад хэвтрээсээ өндийгөөгүй түүнийг ан гөрөөнд сайн хүн гэж яахин магтаж болох билээ дээ. Хүү нь ан хийгээд буцаж ирэх замдаа зогсоо зайгүй буудаад байлаа. Хүү нь цахлай руу ч буудаад, хажууханд нь суучхаад сүүлээ годгонуулаад байж байсан гэмгүй цэцгий рүү ч буудаад, улиангар, гачуурын мөчир дээр сууж байсан жижигхэн хөөрхөн дууч шувуунууд руу гал нээгээд л байх юм. Идэр анчин маань өөрийнхөө нүдэнд үзэгдсэн амьд юм болгоныг устгахыг хүсэж байгаа юм шиг санагдаж байв. Золоор амьд үлдсэн нэг нь гагцхүү түүний буудаж сайн сураагүйгээс аврагдаж байлаа. Түүний хараа нь хүүхдээрээ, хурц юм чинь тэр хожим ахиад ингэж алдан буудахаа бүр больж, түүнд тааралдах хөөрхий муусайн шувуухайнуудад л золгүй явдал учрах нь лавтай шүү дээ. “Яагаад чи чогчиго алав? Хавар болсныг маань зарлан жиргэж байгааг нь хар л даа“ гэсэн Анатолий Ивановичийн ширүүн зэмлэлийн хариуд эцэг нь: Яах вэ дээ, буудаж сурч л байг! гэж таашаасан байдалтай хэлэв. “Буудаж сурах л юм бол тэр чихмэл рүү буудахгүй юу!” гэж Анатолий Иванович долоо хоногийн өмнө алаад нуруутай өвсөн дээр хатгасан модонд өлгөсөн өмхөрч хатаж байгаа харцага6 руу заав:

	Тэр харцага бүрэнхийд ч гэсэн тод харагдах тул Анатолий Иванович завь аргамжих газраа баримжаалж ирдэг байлаа. 

	Эцэг нь энэ ярианд оролцохыг ер хүссэнгүй харин хүү нь тэнд байж байхдаа ахиад л турлиах руу буудав. Энэ хүү бол бас л “Өрөвчхөн сэтгэлгүй” жаал байлаа. Энэ мэтийн “Өрөвчхөн сэтгэлгүйдээ” ой мод, хээр тал нутаг, гол усны маань баялгийг хөнөөж байсан өдий төдий жишээ санаанд минь орж байна. Хавар эртхэнээр дээ. Оросын усан цэргийн флот анх байгуулсан Плещеев нуурын эрэг дээр, тэндхийнхнээс гадна гаднаас ирсэн хүмүүс маш их цугларсан байлаа. Ирсэн улс голдуу залуучууд буутай нь буутай (загас сэрээдэх) сэрээтэй нь сэрээтэй байцгаалаа. 

	Тэд нуурын булан, тохой нэгжээд, нарийн голуудын эрэг дагаж өгсөөд, хаврын хаварт усаар дүүрдэг шуудуунууд дагаад түрсээ шахаж байгаа цурхай хайцгаана. Усанд байгаа бараан өнгийн муруй модон дээр сэрээ нь түргэн түргэн гялалзана. Тэд хэчнээн ч онож сэрээдлээ гэсэн сэрээдсэн болгоноо авч чаддаггүй юм байна. Арван удаа сэрээдэхэд есөн удаад нь цурхайгаа шархтуулаад явуулна. Биедээ шарх авсан загас тайван байж үхэх газраа хаанаас ч юм олох гээд зайлцгаах юм. Тэр олон загас хожим нь ялзарч өмхийрөөд ус буртагладаг шүү дээ. Энэ санамсаргүй болсон хэрэг үү? Үгүй ээ, загас сэрээднэ гэдэг бол дэлбэлж устгахтай адил хориотой зүйл гэдгийг тэд дор бүрдээ мэдэж байгаа шүү дээ. Өөрсдийнхөө үйлдэж байгаа хор хөнөөлийнхөө уршгийг хэн нь ч бодож эргэцүүлж сураагүй, мөн л “Өрөвчхөн сэтгэл”-гүйдээ л тэр шүү дээ. Москва орчмын нутаг бол хэзээнээсээ ан, амьтан ихтэйгээрээ алдаршиж ирсэн билээ. 

	Агнуурын шувууд л гэхэд хэчнээн олон янз байдаг байлаа даа! Ойн тоо тоймгүй зам жимүүд дээр бараг Москвагийн захад хүртэл хомноод (шувуу)-ны орооныхоо цагаар яаж хөөцөлддөг байсныг мартаж болох уу даа! Одоо Москва орчимд жигүүртэн харуусмаар цөөрчээ. Сойр бүр алга болж, хур үзэгдэх нь нүдний гэм болж, кроншнеп7 гэдэг шувуу залуу анчид зөвхөн нэрээр мэддэг болж, таван сард орой үдшийн цагаар Москвагийн зарим анчид жаргаж буй наранд улайсан ойн жим зөрөг дээр дэмий зогсоцгоогоод хомноодын ханиаж байгаа юм шиг дууг хааяа л нэг сонсож сэтгэл нь сэргэх болжээ. 

	Москва орчмын Клязьма, Ока, Пахра зэрэг гол мөрнүүд, өдий төдий нуурууд баригдах загасгүй болов. 

	Шударга анчин загасчид үүний буруутан нь биш шүү. Тавь, зуу, хоёр зуун анчид нийлээд нийлээд хулгайн гөрөөч хүн ганцаараа амьтны ертөнцөд учруулахаар хөнөөл давтаж чадахгүй дээ. Хэрвээ тэгж ярих дээр тулбал, анчин, загасчин хүмүүс байгальд хор хүргэх нь байтугай, харин тус дэм болдог юм шүү. 

	Плещеев нуурт жил бүр олон мянган тонн улаан нүдэн загасыг дэгээ, тороор барьдаг юм. Хэрвээ түүнийг ингэж их хэмжээгээр барьж байхгүй бол түргэн өсөж үрждэг энэ загас нууртаа дүүрээд түүний хүчилтөрөгчийн солилцоог алдагдуулах ажээ. Гэвч сүүлийн жилүүдэд энэ нуурыг хамгаалах асуудал суларснаас болж хууль зөрчдөг хүмүүс тэслэх, дэлбэлэх юм бүсэлсэн үзэгдэх болсноос хойш тэндхийн загас мэдэгдэхүйц цөөрч билээ. 

	Курск орчмын нутаг Гитлерт эзлэгдэж байх үедээ ан гөрөө хийхийг болихоор тэнд туулай маш ихээр үржээд Сужанский болон бусад районуудын жигтэйхэн сайхан жимс цэцэрлэгийг юу ч үгүй мөлжиж устгасан гэнэ. Ялзартлаа таргалсан, айхыг ч мэддэггүй туулайнууд жимст цэцэрлэг дундуур тэнээд хөрөөний ир шиг хурц шүдээрээ модны ямар ч хамгаалалтгүй зөөлөн холтсыг мэрж хооллож байжээ. 

	Гитлерчүүдийг хөөсний дараагаар тэндхийн анчид дураараа дургиж байсан тэр туулайнуудад эвлэршгүй дайн зарлаж, жаахан хэтрүүлээд амьтан бүрийг хамгаалах ёстой хууль байдгийг умартаж тэндхийн туулайг бараг юу ч үгүй болтол нь устгах дөхсөн юм гэнэ лээ. 

	Жинхэнэ анчин хүн бол амьтныг хайрладаг юм. Хэрвээ л анчин хүн байгалийн амьдралын зохилдоог өөрийнхөө төрлөх юм шигээ мэдэж, ой мод, тал нутаг, намаг, нуур гол мөрнийг амьдардаг бүх амьтдын нь хамт үнэхээр мэдэж л байх юм бол яалаа гэж тэр байгалийг хайрлахгүй байж чадах билээ дээ. Байгалийг үнэхээр гайхмаар хайрлан, дурлаж байсан Тургенев, Некрасов, Толстой, Пришвин зэрэг хүмүүс бол цөмөөрөө анчид байсан шүү дээ. Анчин хүн чинь зовж зүдэрч тэвчээрээ шавхан, тэмцэж байж ан авладаг юм. 

	Анчин хүн амьтан юм уу, шувуу алж, загас барихаараа түүнийгээ яаж тэмцэлдэж, биеэ хамгаалж байсныг заавал хүндэтгэнэ. Анчин хүн бол өндгөө дараад хэвтэн байгаа юм уу, ангаахайгаа хооллож байгаа шувууг алдаггүй. Үрээ дагуулсан амьтан руу буу шагайдаггүй. 

	Хулгайн гөрөөчин бол ийм юмыг тоодоггүй тэд зунд дэгдээхийгээ дагуулсан нугас буудаж, хур, сойрын наадам болж байгаа газар очоод эр эмийг нь ялгалгүй алаад, усны шувууны үүр онгичиж, шувууг гуужиж байх үед устгадаг юм. 

	Хууль зөрчиж хулгайгаар ан хийнэ ээ гэдэг нь ан амьтны амьдрал бусниулах түрэмгий ажиллагаа, амьдралыг залж тохируулж байдаг байгалийн хууль жамыг эвдэж зөрчихийг хэлнэ. Хууль зөрчиж хулгайгаар ан хийнэ ээ гэдэг чинь нэг ёсны шившгийн шунал юм шүү. Заавал хүч чадлаа зарцуулж тэмцэлдэн заримдаа бага ч гэсэн гавьяа байгуулж байж авах ёстой юмыг тэгсхийгээд юм уу эсвэл зүв зүгээр авах гэсэн шунал даа. Хулгайн гөрөө их ч бага ч ямар ч байлаа гэсэн хүний санаа сэтгэлийг гутаана. Хулгайн гөрөөч хүн голдуу ямар ч юман дээр зан ааш муутай болж, байгальд өнгөлзөж явдаг шунал нь нийгмийн өмч рүү хүртэл хальдаг юм. Хулгайн гөрөө нь (энд би зөвхөн хэрцгий хандлага төдийгүй амьтныг ч тэр, ургамлыг ч тэр байгальд янз бүрээр тоомсоргүй буруугаар хандах хандлагыг хүртэл нэрлэж байгаа юм) хүний зан аашийг заавал эвддэг юм. Наад зах нь дээр ярилцсан зүйлээсээ нэгэн тохиолдлыг аваад үзэцгээе л дээ. Ан хийхийг дөнгөж сурч байгаа залуу анчин бургасан дээр суучхаад хавар болсныг даруухнаар итгэлтэйгээр зарлан дуулж байсан дууч шувуухайнуудыг туулайн сүүл шиг бөөрөнхий юм погвойгоод сууж байхад нь шав болгон буудах нь сайн явдал уу? Энэ бол муухай явдал мөн. Өөртөө огтхон ч хамгаалалт байхгүй амьдралын хэсэг дуучдыг тэр алсан хэрэг. Тийм сайхан дуу хоолойг устгаад, тэр өөрийнхөө хамгийн чухал, хайрлах, сэтгэлээ бас устгалаа гэсэн үг шүү дээ. 

	Нэг үеийг бодох нь ээ өсвөрийн үеийнхэн, залуучууд маань ан агнуурын шударга сайхан үйлст улам өргөн хамаарагддаг боллоо. Ангийн буу эзэмшсэн залуу хүн бүр хаана ч байсан амьтны амь хөнөөчхөж лавтайяа дөнгөнө. 

	Иймд байгалийн хишгийг хүртэхдээ араатан, жигүүртэн, загасыг балмадаар хөнөөгч нь биш, тэдний ухаалаг эзэд нь гэдгээ тогтмол санаж ухамсарлаж явах ёстой. Анчин гөрөөчин хүний хориглож цээрлэж явдаг наад захын юмыг мэдээд авахад амархан, харин түүнийг зөвхөн бодол санаандаа хадгалж явлаа ч тэр чинь юухан ч биш ээ. Байгаль ертөнцийн гайхам мэргэн зохилдлогоо, түүний хүч чадал, түүний хэврэг эмзэг байдал, түүний хууль жамыг чанд мэдэж байгаль өөрийгөө хамгаалдаггүйг нь чин сэтгэлээсээ ойлгож явах хэрэгтэй юм шүү. 

	«Бээмбий» гэдэг энэ ном үлгэр юм. Энд ан амьтад хүний хэлээр ярилцаж, маргацгааж яг л хүмүүс бид шиг сэтгэж, мэдэрч байгаагаар гардаг. Гэвч энэ үлгэр маш үнэмшилтэй бичигджээ. Байгаль дээрх амьдрал, ойн амьдрал, ан араатны амьдралыг шинжлэл судлалын талаас харсан ч яг онож, үйл явдлыг уран зохиолын хувьд авч үзсэн ч тун сонирхолтой найруулан бичжээ. Бээмбий бол залуучуудад ёстой л нэг өрөвчхөн сэтгэл төрүүлэхээр сайхан ном доо. Бээмбийгийн түүх, намтартай танилцсан залуу анчин хүн ой хөвч руу гөрөөлөхөөр ороод, нарт хорвоод баярлан баясаж яваа тааралдсан бүх амьтныхаа амь насыг ямар ч хэрэгцээгүй ямар ч зорилгогүйгээр хомхой цэвдэг сэтгэлээр бүрэлгэж явахгүй нь лавтай юм. 

	Бээмбийг уншсан залуу анчин хэзээ ч эр чадалдаа эрэлхэж, ан амьтанд дээрэлхэж яасан ч явахгүй нь мэдээж. Харин ч тэд чадалтай, самбаатай, зоригтой, тэсвэртэй бэрхшээлээс үл хулчийдаг, өөрийгөө хүрээлэн байгаа байгаль орчиндоо ариг гамтай хандаж хайрлаж явдаг ёстой мундаг анчин болох нь магад юм. Тийм хүмүүс ер нь буутай бай буугүй ч яв түүнээс үл шалтгаалан амьдралдаа бүхнийг дандаа тэгж хайрлан хамгаалж явах болно. 

	Х. х. 12 х. н. х. 14, 04 т. х... 7, 05

	Х г. № 255/76. 

	Зах № 009

	 

	Үнэ 3 төг 25 мөн

	 

	Улаанбаатар. Ардын боловсролын яам. 

	 

	Улсын хэвлэлийн комбинатад хэвлэв. 

	Д. Сүхбаатарын талбай, 2. 

	 

	
Notes

		[←1]
	 Бугын тугалын нэр.




	[←2]
	 Бугын жим гэж буга явдаг жим зөргийг хэлнэ. Орчуулагч.




	[←3]
	 Энд бугыг хэлж байна. Хөвч нутгийн гөрөөчид бугыг ингэж нэрлэнэ. Говь тал нутаг руу тураг гэж бүргэд, тас, ёл, зэрэг шувуудыг том шувуу гэсэн утгаар тураг шувуу гэж бас нэрлэх ч байдаг. (Орчуулагч)




	[←4]
	 Манж гэж эр хандгайн нэр.




	[←5]
	 Эм хандгайн нэр




	[←6]
	 Манай оронд хадлан, бэлчээрийн ургамал сүйтгэдэг үлийн цагаан оготныг устгадаг харцагыг хайрлан хамгаалдаг юм. Харин Зөвлөлтийн ой, хөвч ихтэй нутгийн үлийн оготногүй газар харцага нь агнуурын шувуу устгаж хор хөнөөл учруулдаг учраас түүнийг алахыг зөвшөөрдөг юм. (орчуулагч)




	[←7]
	 Тутгалжин (ЦБ)

